1

1  ܘܗܠܝܢ ܫܡܗܐ ܕܒܢܝ ܐܝܣܪܝܠ ܕܥܠܘ ܠܡܨܪܝܢ ܥܡ ܝܥܩܘܒ ܓܒܪ ܘܒܝܬܗ ܥܠܘ 2  ܪܘܒܝܠ ܘܫܡܥܘܢ ܘܠܘܝ ܘܝܗܘܕܐ 3  ܘܐܝܣܟܪ ܘܙܒܘܠܘܢ ܘܒܢܝܡܝܢ 4  ܘܕܢ ܘܢܦܬܠܝ ܘܓܕ ܘܐܫܝܪ 5  ܘܗܘܝ ܟܠ ܢܦܫܬܐ ܕܢܦܩ ܡܢ ܚܨܗ ܕܝܥܩܘܒ ܫܒܥܝܢ ܢܦܫܢ ܘܝܘܣܦ ܗܘܐ ܒܡܨܪܝܢ 6  ܘܡܝܬ ܝܘܣܦ ܘܟܠܗܘܢ ܐܚܘܗܝ ܘܟܠܗ ܕܪܐ ܗܘ 7  ܘܒܢܝ ܐܝܣܪܝܠ ܟܒܪܘ ܘܐܘܠܕܘ ܘܣܓܝܘ ܘܬܩܦܘ ܛܒ ܘܐܬܡܠܝܬ ܐܪܥܐ ܡܢܗܘܢ 8  ܘܩܡ ܡܠܟܐ ܚܕܬܐ ܥܠ ܡܨܪܝܢ ܕܠܐ ܝܕܥ ܗܘܐ ܠܗ ܠܝܘܣܦ 9  ܘܐܡܪ ܠܥܡܗ ܗܐ ܥܡܐ ܒܢܝ ܐܝܣܪܝܠ ܣܓܝܐܝܢ ܘܬܩܝܦܝܢ ܡܢܢ 10  ܗܒܘ ܢܬܚܟܡ ܠܗܘܢ ܥܕܠܐ ܣܓܝܢ ܕܠܡܐ ܢܡܛܝܢ ܩܪܒܐ ܘܢܬܬܘܣܦܘܢ ܐܦ ܗܢܘܢ ܥܠ ܣܢܐܝܢ ܘܢܬܟܬܫܘܢ ܥܡܢ ܘܢܣܩܘܢܢ ܡܢ ܐܪܥܐ 11  ܘܣܡܘ ܥܠܝܗܘܢ ܫܠܝܛܐ ܒܝܫܐ ܕܢܫܥܒܕܘܢ ܐܢܘܢ ܒܫܘܥܒܕܗܘܢ ܘܒܢܝܢ ܗܘܘ ܩܘܪܝܐ ܒܝܬ ܩܦܣܐ ܠܦܪܥܘܢ ܠܦܝܬܘܡ ܘܠܪܥܡܣܝܣ 12  ܘܟܡܐ ܕܗܢܘܢ ܡܫܥܒܕܝܢ ܗܘܘ ܠܗܘܢ ܗܟܢܐ ܣܓܝܢ ܗܘܘ ܘܗܟܢܐ ܬܩܦܝܢ ܗܘܘ ܘܥܩܬ ܠܗܘܢ ܡܢ ܩܕܡ ܒܢܝ ܐܝܣܪܝܠ 13  ܘܡܫܥܒܕܝܢ ܗܘܘ ܡܨܪܝܐ ܠܒܢܝ ܐܝܣܪܝܠ ܒܩܫܝܘܬܐ 14  ܘܡܡܪܝܢ ܗܘܘ ܚܝܝܗܘܢ ܒܦܘܠܚܢܐ ܩܫܝܐ ܒܛܝܢܐ ܘܒܠܒܢܐ ܘܒܟܠ ܥܒܕ ܕܚܩܠܐ ܟܠ ܫܘܥܒܕܐ ܕܡܫܥܒܕܝܢ ܗܘܘ ܠܗܘܢ ܒܩܫܝܘܬܐ 15  ܘܐܡܪ ܡܠܟܐ ܕܡܨܪܝܢ ܠܚܝܬܐ ܥܒܪܝܬܐ ܕܫܡܗ ܕܚܕܐ ܦܘܥܐ ܘܫܡܗ ܕܐܚܪܝܬܐ ܫܘܦܪܐ 16  ܘܐܡܪ ܠܗܝܢ ܡܐ ܕܗܘܝܢ ܐܢܬܝܢ ܡܘܠܕܢ ܠܥܒܪܝܬܐ ܗܘܝܬܝܢ ܚܙܝܢ ܡܐ ܕܒܪܟܢ ܐܢ ܕܟܪܐ ܗܘ ܗܘܝܬܝܢ ܩܛܠܢ ܠܗ ܘܐܢ ܢܩܒܬܐ ܗܝ ܗܘܝܬܝܢ ܡܚܝܢ ܠܗ 17  ܘܕܚܠ ܚܝܬܐ ܡܢ ܐܠܗܐ ܘܠܐ ܥܒܕ ܐܝܟ ܕܐܡܪ ܠܗܝܢ ܡܠܟܐ ܕܡܨܪܝܢ ܘܡܚܝܢ ܗܘܝ ܛܠܝܐ 18  ܘܩܪܐ ܡܠܟܐ ܕܡܨܪܝܢ ܠܚܝܬܐ ܘܐܡܪ ܠܗܝܢ ܡܛܠ ܡܢܐ ܥܒܕܬܝܢ ܦܬܓܡܐ ܗܢܐ ܘܐܚܝܬܝܢ ܛܠܝܐ 19  ܘܐܡܪ ܚܝܬܐ ܠܦܪܥܘܢ ܠܐ ܗܘܝ ܐܝܟ ܢܫܐ ܡܨܪܝܬܐ ܥܒܪܝܬܐ ܡܛܠ ܕܚܝܬܐ ܐܢܝܢ ܘܥܕ ܠܐ ܥܐܠܐ ܥܠܝܗܝܢ ܚܝܬܐ ܝܠܕܢ 20  ܘܐܛܐܒ ܐܠܗܐ ܠܚܝܬܐ ܡܛܠ ܕܥܒܕ ܦܬܓܡܐ ܗܢܐ ܘܣܓܝ ܥܡܐ ܘܬܩܦܘ ܛܒ 21  ܘܗܘܐ ܕܟܕ ܕܚܠ ܚܝܬܐ ܡܢ ܐܠܗܐ ܥܒܕ ܠܗܝܢ ܒܬܐ 22  ܘܦܩܕ ܦܪܥܘܢ ܠܟܠܗ ܥܡܐ ܘܐܡܪ ܟܠ ܒܪܐ ܕܡܬܝܠܕ ܒܢܗܪܐ ܬܫܕܘܢܗ ܘܟܘܠ ܒܪܬܐ ܬܚܘܢ 

1  ܘܐܙܠ ܓܒܪܐ ܡܢ ܕܒܝܬ ܠܘܝ ܘܢܣܒ ܠܒܪܬ ܠܘܝ 2  ܘܒܛܢܬ ܐܢܬܬܐ ܘܝܠܕܬ ܒܪܐ ܘܚܙܬܗ ܕܫܦܝܪ ܗܘ ܘܛܫܝܬܗ ܬܠܬܐ ܝܪܚܝܢ 3  ܘܠܐ ܐܫܟܚܬ ܬܘܒ ܠܡܛܫܝܘܬܗ ܘܢܣܒܬ ܠܗ ܩܒܘܬܐ ܕܥܪܩܐ ܘܫܥܬܗ ܒܟܘܦܪܐ ܘܒܙܦܬܐ ܘܣܡܬ ܒܗ ܛܠܝܐ ܘܣܡܬܗ ܒܪܩܩܐ ܥܠ ܣܦܬܗ ܕܢܗܪܐ 4  ܘܩܡܬ ܚܬܗ ܡܢ ܪܘܚܩܐ ܕܬܕܥ ܡܢܐ ܡܬܥܒܕ ܠܗ 5  ܘܢܚܬܬ ܒܪܬ ܦܪܥܘܢ ܕܬܣܚܐ ܒܢܗܪܐ ܘܐܡܗܬܗ ܡܗܠܟܢ ܗܘܝ ܥܠ ܝܕ ܢܗܪܐ ܘܚܙܬܗ ܠܩܒܘܬܐ ܒܪܩܩܐ ܘܫܕܪܬ ܠܐܡܗܬܗ ܘܢܣܒܬܗ 6  ܘܦܬܚܬ ܘܚܙܬܗ ܠܛܠܝܐ ܘܗܐ ܛܠܝܐ ܒܟܐ ܘܚܣܬ ܥܠܘܗܝ ܘܐܡܪܬ ܡܢ ܒܢܝ ܥܒܪܝܐ ܗܘ ܗܢܐ 7  ܘܐܡܪܬ ܚܬܗ ܠܒܪܬ ܦܪܥܘܢ ܐܙܠ ܐܩܪܐ ܠܟܝ ܐܢܬܬܐ ܡܝܢܩܬܐ ܡܢ ܥܒܪܝܬܐ ܘܬܝܢܩ ܠܟܝ ܛܠܝܐ ܗܢܐ 8  ܘܐܡܪܬ ܠܗ ܒܪܬ ܦܪܥܘܢ ܙܠܝ ܘܐܙܠܬ ܥܠܝܡܬܐ ܘܩܪܬ ܠܐܡܗ ܕܛܠܝܐ 9  ܘܐܡܪܬ ܠܗ ܒܪܬ ܦܪܥܘܢ ܗܐ ܠܟܝ ܛܠܝܐ ܗܢܐ ܐܝܢܩܝܘܗܝ ܠܝ ܘܐܢܐ ܝܗܒܐ ܠܟܝ ܐܓܪܟܝ ܘܢܣܒܬ ܐܢܬܬܐ ܠܛܠܝܐ ܘܐܝܢܩܬܗ 10  ܘܪܒܐ ܛܠܝܐ ܘܐܝܬܝܬܗ ܠܒܪܬ ܦܪܥܘܢ ܘܗܘܐ ܠܗ ܒܪܐ ܘܩܪܬ ܫܡܗ ܡܘܫܐ ܡܛܠ ܕܐܡܪܬ ܕܡܢ ܡܝܐ ܫܠܝܬܗ 11  ܘܗܘܐ ܒܝܘܡܬܐ ܗܢܘܢ ܘܪܒܐ ܡܘܫܐ ܘܢܦܩ ܠܘܬ ܐܚܘܗܝ ܘܚܙܐ ܒܫܘܥܒܕܗܘܢ ܘܚܙܐ ܠܓܒܪܐ ܡܨܪܝܐ ܟܕ ܡܚܐ ܠܓܒܪܐ ܥܒܪܝܐ ܡܢ ܐܚܘܗܝ ܡܢ ܒܢܝ ܐܝܣܪܝܠ 12  ܘܐܬܦܢܝ ܠܟܐ ܘܠܟܐ ܘܚܙܐ ܕܠܝܬ ܐܢܫ ܘܩܛܠܗ ܠܡܨܪܝܐ ܘܛܡܪܗ ܒܚܠܐ 13  ܘܢܦܩ ܠܝܘܡܐ ܐܚܪܢܐ ܘܚܙܐ ܘܗܐ ܬܪܝܢ ܓܒܪܝܢ ܥܒܪܝܐ ܢܨܝܢ ܘܐܡܪ ܠܡܣܟܠܢܐ ܠܡܢܐ ܡܚܐ ܐܢܬ ܠܚܒܪܟ 14  ܘܐܡܪ ܠܗ ܡܢܘ ܥܒܕܟ ܓܒܪ ܪܒ ܘܕܝܢ ܥܠܝܢ ܠܡܩܛܠܢܝ ܐܡܪ ܐܢܬ ܐܝܟ ܕܩܛܠܬ ܐܬܡܠܝ ܠܡܨܪܝܐ ܗܘ ܘܕܚܠ ܡܘܫܐ ܘܐܡܪ ܫܪܝܪܐܝܬ ܐܬܝܕܥܬ ܡܠܬܐ 15  ܘܫܡܥ ܦܪܥܘܢ ܦܬܓܡܐ ܗܢܐ ܘܒܥܐ ܠܡܩܛܠܗ ܠܡܘܫܐ ܘܥܪܩ ܡܘܫܐ ܡܢ ܩܕܡ ܦܪܥܘܢ ܘܐܙܠ ܠܐܪܥܐ ܕܡܕܝܢ ܘܝܬܒ ܥܠ ܒܪܐ 16  ܘܠܟܘܡܪܐ ܕܡܕܝܢ ܫܒܥ ܒܢܢ ܐܝܬ ܗܘܝ ܘܐܬܝܢ ܘܕܠܝܢ ܘܡܠܝܢ ܪܗܛܐ ܠܡܫܩܝܘ ܥܢܐ ܕܐܒܘܗܝܢ 17  ܘܐܬܝܢ ܪܥܘܬܐ ܘܛܪܕܝܢ ܠܗܝܢ ܘܩܡ ܡܘܫܐ ܘܦܪܩ ܐܢܝܢ ܘܐܫܩܝ ܥܢܗܝܢ 18  ܘܐܬܝ ܠܘܬ ܪܥܘܐܝܠ ܐܒܘܗܝܢ <ܘܫܐܠ ܘܐܡܪ ܠܗܝܢ ܡܛܠ ܡܢܐ ܐܫܩܝܬܝܢ ܒܥܓܠ ܝܘܡܢܐ 19  ܐܡܪܢ ܠܗ ܓܒܪܐ ܡܨܪܝܐ ܦܨܝܢ ܡܢ ܐܝܕܐ ܕܪܥܘܬܐ ܘܐܦ ܡܕܠܐ ܕܠܐ ܠܢ ܘܐܫܩܝ ܥܢܢ 20  ܘܐܡܪ ܠܒܢܬܗ ܐܝܟܘ ܠܡܢܐ ܫܒܩܬܢܝܗܝ ܠܓܒܪܐ ܙܠܝܢ ܩܪܝܢܝܗܝ ܘܢܐܟܘܠ ܠܚܡܐ 21  ܘܐܨܛܒܝ ܡܘܫܐ ܠܡܬܒ ܥܡ ܓܒܪܐ ܘܝܗܒ ܠܗ ܠܨܦܘܪܐ ܒܪܬܗ ܐܢܬܬܐ 22  ܘܝܠܕܬ ܒܪܐ ܘܩܪܐ ܫܡܗ ܓܪܫܘܢ ܡܛܠ ܕܐܡܪ ܕܬܘܬܒܐ ܗܘܝܬ ܒܐܪܥܐ ܢܘܟܪܝܬܐ ܘܝܠܕܬ ܬܘܒ ܒܪܐ ܕܬܪܝܢ ܠܡܘܫܐ ܘܩܪܐ ܫܡܗ ܐܠܝܥܙܪ ܡܛܠ ܕܐܠܗܐ ܕܐܒܗܝ ܒܥܕܪܝ ܘܦܨܝܢܝ ܡܢ ܚܪܒܗ ܕܦܪܥܘܢ 23  ܘܗܘܐ ܠܝܘܡܬܐ ܣܓܝܐܐ ܗܢܘܢ ܘܡܝܬ ܡܠܟܐ ܕܡܨܪܝܢ ܘܐܬܬܢܚܘ ܒܢܝ ܐܝܣܪܝܠ ܡܢ ܫܘܥܒܕܐ ܩܫܝܐ ܘܨܠܝܘ ܘܣܠܩܬ ܓܥܬܗܘܢ ܠܘܬ ܐܠܗܐ ܡܢ ܫܘܥܒܕܐ 24  ܘܫܡܥ ܐܠܗܐ ܐܢܩܬܗܘܢ ܘܐܬܕܟܪ ܐܠܗܐ ܩܝܡܗ ܕܥܡ ܐܒܪܗܡ ܘܥܡ ܐܝܣܚܩ ܘܥܡ ܝܥܩܘܒ 25  ܘܚܙܐ ܐܠܗܐ ܠܒܢܝ ܐܝܣܪܝܠ ܘܝܕܥ ܐܠܗܐ 

1  ܘܡܘܫܐ ܪܥܐ ܗܘܐ ܥܢܐ ܕܝܬܪܘܢ ܚܡܘܗܝ ܟܘܡܪܐ ܕܡܕܝܢ ܘܕܒܪܗ ܠܥܢܐ ܠܡܕܒܪܐ ܘܐܬܐ ܠܛܘܪܗ ܕܐܠܗܐ ܠܚܘܪܝܒ 2  ܘܐܬܚܙܝ ܠܗ ܡܠܐܟܗ ܕܡܪܝܐ ܒܫܠܗܒܝܬܐ ܕܢܘܪܐ ܡܢ ܓܘ ܣܢܝܐ ܘܚܙܐ ܣܢܝܐ ܕܡܬܓܘܙܠܐ ܒܗ ܢܘܪܐ ܘܣܢܝܐ ܠܐ ܝܩܕ 3  ܘܐܡܪ ܡܘܫܐ ܐܣܛܐ ܐܚܙܐ ܚܙܘܐ ܗܢܐ ܪܒܐ ܡܛܠ ܡܢܐ ܠܐ ܝܩܕ ܣܢܝܐ 4  ܘܚܙܐ ܡܪܝܐ ܕܣܛܐ ܠܡܚܙܐ ܘܩܪܐ ܠܗ ܐܠܗܐ ܡܢ ܓܘ ܣܢܝܐ ܘܐܡܪ ܡܘܫܐ ܡܘܫܐ ܘܐܡܪ ܗܐ ܐܢܐ 5  ܘܐܡܪ ܠܗ ܠܐ ܬܬܩܪܒ ܠܗܪܟܐ ܫܪܝ ܡܣܢܝܟ ܡܢ ܪܓܠܝܟ ܡܛܠ ܕܐܬܪܐ ܕܩܐܡ ܐܢܬ ܥܠܘܗܝ ܐܬܪܐ ܗܘ ܩܕܝܫܐ 6  ܘܐܡܪ ܐܢܐ ܐܠܗܗ ܕܐܒܘܟ ܐܠܗܗ ܕܐܒܪܗܡ ܐܠܗܗ ܕܐܝܣܚܩ ܐܠܗܗ ܕܝܥܩܘܒ ܘܛܫܝ ܐܢܝܢ ܡܘܫܐ ܐܦܘܗܝ ܡܛܠ ܕܕܚܠ ܠܡܚܪ ܠܘܬ ܐܠܗܐ 7  ܘܐܡܪ ܡܪܝܐ ܡܚܙܐ ܚܙܝܬ ܫܘܥܒܕܗ ܕܥܡܝ ܕܒܡܨܪܝܢ ܘܓܥܬܗܘܢ ܫܡܥܬ ܡܢ ܩܕܡ ܡܫܥܒܕܢܝܗܘܢ ܡܛܠ ܕܝܕܥ ܐܢܐ ܠܗ ܠܟܐܒܗܘܢ 8  ܘܢܚܬܬ ܠܡܦܨܝܘܬܗ ܡܢ ܐܝܕܐ ܕܡܨܪܝܐ ܘܠܡܣܩܘܬܗ ܡܢ ܐܪܥܐ ܗܝ ܠܐܪܥܐ ܕܪܘܝܚܐ ܘܛܒܐ ܠܐܪܥܐ ܕܡܪܕܝܐ ܚܠܒܐ ܘܕܒܫܐ ܠܐܪܥܐ ܕܟܢܥܢܝܐ ܘܕܚܬܝܐ ܘܕܐܡܘܪܝܐ ܘܕܦܪܙܝܐ ܘܕܚܘܝܐ ܘܕܝܒܘܣܝܐ 9  ܘܗܫܐ ܗܐ ܓܥܬܐ ܕܒܢܝ ܐܝܣܪܝܠ ܥܠܬ ܠܘܬܝ ܘܐܦ ܚܙܝܬ ܐܘܠܨܢܐ ܕܡܨܪܝܐ ܐܠܨܝܢ ܠܗܘܢ 10  ܗܫܐ ܬܐ ܐܫܕܪܟ ܠܘܬ ܦܪܥܘܢ ܘܐܦܩ ܠܥܡܝ ܒܢܝ ܐܝܣܪܝܠ ܡܢ ܡܨܪܝܢ 11  ܘܐܡܪ ܡܘܫܐ ܠܐܠܗܐ ܡܢ ܐܢܐ ܕܐܙܠ ܠܘܬ ܦܪܥܘܢ ܘܐܦܩ ܠܕܒܝܬ ܐܝܣܪܝܠ ܡܢ ܡܨܪܝܢ 12  ܘܐܡܪ ܠܗ ܐܠܗܐ ܐܢܐ ܐܗܘܐ ܥܡܟ ܘܗܕܐ ܐܬܐ ܕܐܢܐ ܫܕܪܬܟ ܡܐ ܕܐܦܩܬ ܠܥܡܐ ܡܢ ܡܨܪܝܢ ܬܦܠܚܘܢ ܩܕܡ ܐܠܗܐ ܥܠ ܛܘܪܐ ܗܢܐ 13  ܘܐܡܪ ܡܘܫܐ ܠܐܠܗܐ ܗܐ ܐܢܐ ܐܙܠ ܠܘܬ ܒܢܝ ܐܝܣܪܝܠ ܘܐܡܪ ܠܗܘܢ ܡܪܝܐ ܐܠܗܐ ܕܐܒܗܝܟܘܢ ܫܕܪܢܝ ܥܠܝܟܘܢ ܘܢܐܡܪܘܢ ܠܝ ܡܢ ܫܡܗ ܡܢܐ ܐܡܪ ܠܗܘܢ 14  ܘܐܡܪ ܐܠܗܐ ܠܡܘܫܐ ܐܗܝܗ ܐܫܪ ܐܗܝܗ ܘܐܡܪ ܗܟܢܐ ܬܐܡܪ ܠܒܢܝ ܐܝܣܪܝܠ ܐܗܝܗ ܫܕܪܢܝ ܥܠܝܟܘܢ 15  ܘܐܡܪ ܬܘܒ ܐܠܗܐ ܠܡܘܫܐ ܗܟܢܐ ܬܐܡܪ ܠܒܢܝ ܐܝܣܪܝܠ ܡܪܝܐ ܐܠܗܐ ܕܐܒܗܝܟܘܢ ܐܠܗܗ ܕܐܒܪܗܡ ܐܠܗܗ ܕܐܝܣܚܩ ܐܠܗܗ ܕܝܥܩܘܒ ܫܕܪܢܝ ܥܠܝܟܘܢ ܗܢܘ ܫܡܝ ܠܥܠܡ ܘܗܢܘ ܕܘܟܪܢܝ ܠܕܪܕܪܝܢ 16  ܙܠ ܟܢܫ ܠܣܒܐ ܕܒܢܝ ܐܝܣܪܝܠ ܘܐܡܪ ܠܗܘܢ ܡܪܝܐ ܐܠܗܐ ܕܐܒܗܝܟܘܢ ܐܬܓܠܝ ܥܠܝ ܐܠܗܗ ܕܐܒܪܗܡ ܘܕܐܝܣܚܩ ܘܕܝܥܩܘܒ ܠܡܐܡܪ ܡܬܕܟܪܘ ܐܬܕܟܪܬܟܘܢ ܘܡܕܡ ܕܐܬܥܒܕ ܠܟܘܢ ܒܡܨܪܝܢ 17  ܘܐܡܪܬ ܕܐܣܩܟܘܢ ܡܢ ܫܘܥܒܕܐ ܕܡܨܪܝܐ ܠܐܪܥܐ ܕܟܢܥܢܝܐ ܘܕܚܬܝܐ ܘܕܐܡܘܪܝܐ ܘܕܦܪܙܝܐ ܘܕܚܘܝܐ ܘܕܝܒܘܣܝܐ ܠܐܪܥܐ ܕܡܪܕܝܐ ܚܠܒܐ ܘܕܒܫܐ 18  ܘܢܫܡܥܘܢ ܠܩܠܟ ܘܬܥܘܠ ܐܢܬ ܘܣܒܐ ܕܒܢܝ ܐܝܣܪܝܠ ܠܘܬ ܡܠܟܐ ܕܡܨܪܝܢ ܘܬܐܡܪܘܢ ܠܗ ܡܪܝܐ ܐܠܗܐ ܕܥܒܪܝܐ ܐܬܓܠܝ ܥܠܝܢ ܗܫܐ ܢܐܙܠ ܡܪܕܐ ܬܠܬܐ ܝܘܡܝܢ ܒܡܕܒܪܐ ܘܢܕܒܚ ܠܡܪܝܐ ܐܠܗܢ 19  ܘܐܢܐ ܝܕܥ ܐܢܐ ܕܠܐ ܫܒܩ ܠܟܘܢ ܡܠܟܐ ܕܡܨܪܝܢ ܠܡܐܙܠ ܘܠܐ ܗܘܐ ܒܐܝܕܗ ܬܩܝܦܬܐ 20  ܘܐܘܫܛ ܐܝܕܝ ܘܐܡܚܐ ܠܡܨܪܝܐ ܒܟܠ ܬܕܡܪܬܐ ܕܐܥܒܕ ܒܝܢܬܗܘܢ ܘܒܬܪܟܢ ܢܫܕܪܟܘܢ 21  ܘܐܬܠܝܘܗܝ ܠܥܡܐ ܠܪܚܡܐ ܒܥܝܢܝܗܘܢ ܕܡܨܪܝܐ ܘܟܕ ܬܐܙܠܘܢ ܠܐ ܬܐܙܠܘܢ ܣܪܝܩܐܝܬ 22  ܬܫܐܠ ܐܢܬܬܐ ܡܢ ܫܒܒܬܗ ܘܡܢ ܬܘܬܒܬ ܒܝܬܗ ܡܐܢܐ ܕܕܗܒܐ ܘܡܐܢܐ ܕܣܐܡܐ ܘܠܒܘܫܐ ܘܐܠܒܫܘ ܠܒܢܝܟܘܢ ܘܠܒܢܬܟܘܢ ܘܢܦܨܘ ܠܡܨܪܝܐ 

1  ܘܥܢܐ ܡܘܫܐ ܘܐܡܪ ܗܐ ܠܐ ܡܗܝܡܢܝܢ ܠܝ ܘܠܐ ܫܡܥܝܢ ܠܩܠܝ ܡܛܘܠ ܕܐܡܪܝܢ ܠܐ ܐܬܚܙܝ ܠܟ ܡܪܝܐ 2  ܘܐܡܪ ܠܗ ܡܪܝܐ ܡܢܘ ܗܢܐ ܕܒܐܝܕܟ ܘܐܡܪ ܚܘܛܪܐ 3  ܘܐܡܪ ܐܪܡܝܗܝ ܒܐܪܥܐ ܘܐܪܡܝܗ ܒܐܪܥܐ ܘܗܘܐ ܚܘܝܐ ܘܥܪܩ ܡܘܫܐ ܡܢ ܩܕܡܘܗܝ 4  ܘܐܡܪ ܡܪܝܐ ܠܡܘܫܐ ܐܘܫܛ ܐܝܕܟ ܘܐܚܘܕ ܒܕܘܢܒܗ ܘܐܘܫܛ ܐܝܕܗ ܘܚܡܣܢ ܒܗ ܘܗܘܐ ܚܘܛܪܐ ܒܐܝܕܗ 5  ܡܛܠ ܕܢܗܝܡܢܘܢ ܕܐܬܚܙܝ ܠܟ ܡܪܝܐ ܐܠܗܐ ܕܐܒܗܝܗܘܢ ܐܠܗܗ ܕܐܒܪܗܡ ܐܠܗܗ ܕܐܝܣܚܩ ܐܠܗܗ ܕܝܥܩܘܒ 6  ܘܐܡܪ ܠܗ ܡܪܝܐ ܬܘܒ ܐܥܠ ܐܝܕܟ ܠܥܘܒܟ ܘܐܥܠ ܐܝܕܗ ܠܥܘܒܗ ܘܐܦܩܗ ܘܗܐ ܐܝܕܗ ܡܓܪܒܐ ܐܝܟ ܬܠܓܐ 7  ܘܐܡܪ ܠܗ ܡܪܝܐ ܐܗܦܟ ܐܝܕܟ ܠܥܘܒܟ ܘܐܗܦܟ ܐܝܕܗ ܠܥܘܒܗ ܘܐܦܩܗ ܡܢ ܥܘܒܗ ܘܗܘܬ ܠܗ ܐܝܟ ܒܣܪܗ 8  ܘܐܢ ܠܐ ܢܗܝܡܢܘܢ ܘܠܐ ܢܫܡܥܘܢ ܠܩܠܐ ܕܐܬܐ ܩܕܡܝܬܐ ܢܗܝܡܢܘܢ ܠܩܠܐ ܕܐܬܐ ܐܚܪܝܬܐ 9  ܘܐܢ ܠܐ ܢܗܝܡܢܘܢ ܠܗܠܝܢ ܬܪܬܝܗܝܢ ܐܬܘܬܐ ܘܠܐ ܢܫܡܥܘܢ ܠܩܠܟ ܣܒ ܡܢ ܡܝܐ ܕܢܗܪܐ ܘܐܫܘܕ ܒܝܒܫܐ ܘܗܢܘܢ ܡܝܐ ܕܢܣܒ ܐܢܬ ܡܢ ܢܗܪܐ ܢܗܘܘܢ ܕܡܐ ܒܝܒܫܐ 10  ܘܐܡܪ ܡܘܫܐ ܠܡܪܝܐ ܒܥܐ ܐܢܐ ܡܢܟ ܡܪܝ ܠܐ ܗܘܝܬ ܓܒܪܐ ܕܡܡܠܠܐ ܐܦ ܡܢ ܐܬܡܠܝ ܐܦ ܡܢ ܡܢܬܡܠܝ ܘܐܦ ܡܢ ܥܕܢܐ ܕܡܠܠܬ ܥܡ ܥܒܕܟ ܡܛܘܠ ܕܠܥܓ ܡܡܠܠܝ ܘܥܛܠ ܠܫܢܐ ܐܢܐ 11  ܘܐܡܪ ܠܗ ܡܪܝܐ ܡܢܘ ܥܒܕ ܦܘܡܐ ܠܐܢܫܐ ܐܘ ܡܢܘ ܥܒܕ ܦܐܩܐ ܐܘ ܚܪܫܐ ܐܘ ܦܬܝܚܐ ܐܘ ܥܘܝܪܐ ܠܐ ܗܘܐ ܐܢܐ ܡܪܝܐ 12  ܘܗܫܐ ܙܠ ܘܐܢܐ ܐܗܘܐ ܥܡ ܦܘܡܟ ܘܐܠܦܟ ܡܕܡ ܕܬܡܠܠ 13  ܘܐܡܪ ܡܘܫܐ ܒܥܐ ܐܢܐ ܡܢܟ ܡܪܝ ܫܕܪ ܒܝܕ ܡܢ ܕܡܫܕܪ ܐܢܬ 14  ܘܐܬܚܡܬ ܪܘܓܙܗ ܕܡܪܝܐ ܥܠ ܡܘܫܐ ܘܐܡܪ ܠܗ ܗܐ ܐܗܪܘܢ ܐܚܘܟ ܠܘܝܐ ܝܕܥ ܐܢܐ ܕܡܡܠܠܘ ܡܡܠܠ ܗܘ ܗܐ ܐܦ ܗܘ ܢܦܘܩ ܠܐܘܪܥܟ ܘܢܚܙܝܟ ܘܢܚܕܐ ܒܠܒܗ 15  ܘܬܐܡܪ ܠܗ ܘܬܣܝܡ ܦܬܓܡܐ ܒܦܘܡܗ ܘܐܢܐ ܐܗܘܐ ܥܡ ܦܘܡܟ ܘܥܡ ܦܘܡܗ ܘܐܠܦܟܘܢ ܡܕܡ ܕܬܥܒܕܘܢ 16  ܗܘ ܢܡܠܠ ܠܟ ܥܡ ܥܡܐ ܘܗܘ ܢܗܘܐ ܠܟ ܡܬܪܓܡܢܐ ܘܐܢܬ ܬܗܘܐ ܠܗ ܠܐܠܗ 17  ܘܚܘܛܪܐ ܗܢܐ ܣܒ ܒܐܝܕܟ ܕܬܥܒܕ ܒܗ ܐܬܘܬܐ 18  ܘܗܦܟ ܡܘܫܐ ܘܐܙܠ ܠܘܬ ܝܬܪܘܢ ܚܡܘܗܝ ܘܐܡܪ ܠܗ ܐܗܦܘܟ ܐܙܠ ܠܘܬ ܐܚܝ ܕܒܡܨܪܝܢ ܘܐܚܙܐ ܐܢ ܥܕܟܝܠ ܚܝܝܢ ܘܐܡܪ ܝܬܪܘܢ ܠܡܘܫܐ ܙܠ ܒܫܠܡܐ 19  ܘܐܡܪ ܡܪܝܐ ܠܡܘܫܐ ܒܡܕܝܢ ܗܦܘܟ ܙܠ ܠܡܨܪܝܢ ܡܛܠ ܕܡܝܬܘ ܠܗܘܢ ܟܠܗܘܢ ܓܒܪܐ ܕܒܥܝܢ ܗܘܘ ܢܦܫܟ 20  ܘܕܒܪ ܡܘܫܐ ܠܐܢܬܬܗ ܘܠܒܢܘܗܝ ܘܐܪܟܒ ܐܢܘܢ ܥܠ ܚܡܪܐ ܘܗܦܟ ܠܡܐܙܠ ܠܡܨܪܝܢ ܘܢܣܒ ܡܘܫܐ ܚܘܛܪܐ ܕܐܠܗܐ ܒܐܝܕܗ 21  ܘܐܡܪ ܡܪܝܐ ܠܡܘܫܐ ܡܐ ܕܗܦܟܬ ܠܡܐܙܠ ܠܡܨܪܝܢ ܚܙܝ ܟܠ ܬܕܡܪܬܐ ܕܥܒܕܬ ܒܐܝܕܝܟ ܥܒܕ ܐܢܝܢ ܩܕܡ ܦܪܥܘܢ ܘܐܢܐ ܐܥܫܢ ܠܒܗ ܘܠܐ ܢܫܕܪܝܘܗܝ ܠܥܡܐ 22  ܘܐܡܪ ܠܦܪܥܘܢ ܗܟܢܐ ܐܡܪ ܡܪܝܐ ܒܪܝ ܒܘܟܪܝ ܐܝܣܪܝܠ 23  ܐܡܪܬ ܠܟ ܕܬܫܕܪ ܠܒܪܝ ܘܢܦܠܚܢܝ ܘܐܠܐ ܨܒܐ ܐܢܬ ܠܡܫܕܪܘ ܠܒܪܝ ܗܐ ܩܛܠ ܐܢܐ ܠܒܪܟ ܒܘܟܪܟ 24  ܘܗܘܐ ܡܘܫܐ ܒܐܘܪܚܐ ܒܝܬ ܒܘܬܐ ܘܦܓܥ ܒܗ ܡܪܝܐ ܘܒܥܐ ܠܡܩܛܠܗ ܠܡܘܫܐ 25  ܘܢܣܒܬ ܨܦܘܪܐ ܛܪܢܐ ܘܓܙܪܬ ܥܘܪܠܘܬܐ ܕܒܪܗ ܘܐܚܕܬ ܒܪܓܠܘܗܝ ܘܐܡܪܬ ܚܬܢܐ ܕܕܡܐ ܐܝܬ 27  ܠܡܕܒܪܐ ܘܐܙܠ ܘܦܓܥ ܒܗ ܒܛܘܪܗ ܕܐܠܗܐ ܒܚܘܪܝܒ ܘܢܫܩܗ 28  ܘܚܘܝ ܡܘܫܐ ܠܐܗܪܘܢ ܟܠܗܘܢ ܦܬܓܡܘܗܝ ܕܡܪܝܐ ܕܫܕܪܗ ܘܟܠ ܐܬܘܬܐ ܕܦܩܕܗ ܠܡܥܒܕ 29  ܘܐܙܠܘ ܡܘܫܐ ܘܐܗܪܘܢ ܘܟܢܫܘ ܠܟܠܗܘܢ ܣܒܐ ܕܒܢܝ ܐܝܣܪܝܠ 30  ܘܐܡܪ ܠܗܘܢ ܐܗܪܘܢ ܟܠܗܘܢ ܦܬܓܡܐ ܕܐܡܪ ܡܪܝܐ ܠܡܘܫܐ ܘܥܒܕ ܐܬܘܬܐ ܩܕܡ ܥܡܐ 31  ܘܗܝܡܢܘ ܥܡܐ ܘܫܡܥܘ ܕܐܬܕܟܪ ܡܪܝܐ ܠܒܢܝ ܐܝܣܪܝܠ ܘܕܚܙܐ ܫܘܥܒܕܗܘܢ ܘܩܥܕܘ ܥܡܐ ܘܣܓܕܘ ܩܕܡ ܡܪܝܐ 

1  ܘܒܬܪ ܗܝܕܝܢ ܥܠܘ ܡܘܫܐ ܘܐܗܪܘܢ ܘܐܡܪܘ ܠܦܪܥܘܢ ܗܟܢܐ ܐܡܪ ܡܪܝܐ ܐܠܗܐ ܕܐܝܣܪܝܠ ܫܕܪ ܠܥܡܝ ܘܢܚܓܘܢ ܠܝ ܒܡܕܒܪܐ 2  ܘܐܡܪ ܦܪܥܘܢ ܡܢܘ ܡܪܝܐ ܕܐܫܡܥ ܒܩܠܗ ܠܡܫܕܪܘ ܠܐܝܣܪܝܠ ܠܐ ܝܕܥ ܐܢܐ ܠܡܪܝܐ ܘܐܦ ܠܐܝܣܪܝܠ ܠܐ ܡܫܕܪ ܐܢܐ 3  ܘܐܡܪܘ ܡܪܝܐ ܐܠܗܐ ܕܥܒܪܝܐ ܐܬܓܠܝ ܥܠܝܢ ܢܐܙܠ ܡܪܕܐ ܬܠܬܐ ܝܘܡܝܢ ܒܡܕܒܪܐ ܘܢܕܒܚ ܠܡܪܝܐ ܐܠܗܢ ܕܠܡܐ ܢܐܪܥܢ ܒܚܪܒܐ ܐܘ ܒܡܘܬܐ 4  ܘܐܡܪ ܠܗܘܢ ܡܠܟܐ ܕܡܨܪܝܢ ܠܡܢܐ ܡܘܫܐ ܘܐܗܪܘܢ ܡܒܛܠܝܢ ܐܢܬܘܢ ܠܥܡܐ ܡܢ ܥܒܕܗܘܢ ܙܠܘ ܠܫܘܥܒܕܟܘܢ 5  ܘܐܡܪ ܠܗܘܢ ܦܪܥܘܢ ܗܐ ܣܓܝܐܝܢ ܗܫܐ ܥܡܐ ܕܐܪܥܐ ܘܡܒܛܠܝܢ ܐܢܬܘܢ ܠܗܘܢ ܡܢ ܥܒܕܗܘܢ 6  ܘܦܩܕ ܦܪܥܘܢ ܒܝܘܡܐ ܗܘ ܠܫܠܝܛܢܘܗܝ ܕܥܡܐ ܘܠܣܦܪܘܗܝ ܘܐܡܪ ܠܗܘܢ 7  ܠܐ ܬܘܣܦܘܢ ܠܡܬܠ ܬܒܢܐ ܠܥܡܐ ܠܡܪܡܝܘ ܠܒܢܐ ܐܝܟ ܕܐܬܡܠܝ ܘܐܝܟ ܕܡܢܬܡܠܝ ܗܢܘܢ ܢܐܙܠܘܢ ܢܩܫܘܢ ܠܗܘܢ ܬܒܢܐ 8  ܘܚܘܫܒܢܐ ܕܠܒܢܐ ܕܥܒܕܝܢ ܗܘܘ ܐܝܟ ܕܐܬܡܠܝ ܘܐܝܟ ܕܡܢܬܡܠܝ ܬܪܡܘܢ ܥܠܝܗܘܢ ܘܠܐ ܬܒܨܪܘܢ ܡܢܗܘܢ ܡܛܠ ܕܒܛܠܐ ܐܢܘܢ ܡܛܠ ܗܢܐ ܡܒܓܢܝܢ ܘܐܡܪܝܢ ܢܐܙܠ ܢܕܒܚ ܠܐܠܗܢ 9  ܬܥܫܢ ܥܒܝܕܬܐ ܥܠ ܓܒܪܐ ܘܢܪܢܘܢ ܒܗ ܘܠܐ ܢܪܢܘܢ ܒܡܠܐ ܣܪܝܩܬܐ 10  ܘܢܦܩܘ ܫܠܝܛܘܗܝ ܕܥܡܐ ܘܣܦܪܘܗܝ ܘܐܡܪܘ ܠܥܡܐ ܗܟܢܐ ܐܡܪ ܦܪܥܘܢ ܠܐ ܝܗܒ ܐܢܐ ܠܟܘܢ ܬܒܢܐ 11  ܐܢܬܘܢ ܙܠܘ ܣܒܘ ܠܟܘܢ ܬܒܢܐ ܡܢ  ܐܝܡܟܐ ܕܡܫܟܚܝܢ ܐܢܬܘܢ ܘܡܕܡ ܠܐ ܢܬܒܨܪ ܡܢ ܥܒܕܟܘܢ 12  ܘܐܬܒܕܪܘ ܥܡܐ ܒܟܠܗ ܐܪܥܐ ܕܡܨܪܝܢ ܠܡܩܫ ܩܫܬܐ ܕܬܒܢܐ 13  ܘܫܠܝܛܢܐ ܐܠܨܝܢ ܘܐܡܪܝܢ ܐܫܠܡܘ ܥܒܕܟܘܢ ܐܝܟ ܕܒܟܠܙܒܢ ܐܝܟ ܕܡܬܝܗܒ ܗܘܐ ܠܟܘܢ ܬܒܢܐ 14  ܘܐܬܪܕܝܘ ܣܦܪܐ ܕܒܢܝ ܐܝܣܪܝܠ ܕܐܩܝܡܘ ܥܠܝܗܘܢ ܫܠܝܛܘܗܝ ܕܦܪܥܘܢ ܘܐܡܪܝܢ ܡܛܠ ܡܢܐ ܠܐ ܐܫܠܡܬܘܢ ܚܘܫܒܢܟܘܢ ܕܠܒܢܐ ܐܝܟ ܕܐܬܡܠܝ ܘܐܝܟ ܕܡܢܬܡܠܝ ܐܦ ܐܬܡܠܝ ܘܝܘܡܢܐ 15  ܘܐܬܘ ܣܦܪܐ ܕܒܢܝ ܐܝܣܪܝܠ ܘܡܒܓܢܝܢ ܩܕܡ ܦܪܥܘܢ ܘܐܡܪܝܢ ܠܡܢܐ ܡܬܥܒܕ ܗܟܢܐ ܠܥܒܕܝܟ 16  ܬܒܢܐ ܠܐ ܡܬܝܗܒ ܠܥܒܕܝܟ ܘܠܒܢܐ ܐܡܪܝܢ ܠܢ ܐܪܡܘ ܘܗܐ ܥܒܕܝܟ ܒܠܥܝܢ ܘܚܛܐ ܐܢܬ ܥܠ ܥܡܟ 17  ܘܐܡܪ ܠܗܘܢ ܦܪܥܘܢ ܡܒܛܠ ܗܘ ܒܛܠܝܢ ܐܢܬܘܢ ܡܛܠ ܗܢܐ ܐܡܪܝܢ ܐܢܬܘܢ ܢܐܙܠ ܢܕܒܚ ܠܡܪܝܐ 18  ܗܫܐ ܙܠܘ ܘܥܒܕܘ ܘܬܒܢܐ ܠܐ ܢܬܝܗܒ ܠܟܘܢ ܘܚܘܫܒܢܐ ܕܠܒܢܐ ܬܬܠܘܢ 19  ܘܚܙܘ ܐܢܘܢ ܣܦܪܐ ܠܒܢܝ ܐܝܣܪܝܠ ܒܝܫܐܝܬ ܘܐܡܪܝܢ ܠܗܘܢ ܠܐ ܡܒܨܪܝܢ ܐܢܬܘܢ ܡܢ ܠܒܢܝܟܘܢ ܐܠܐ ܐܝܟ ܕܒܟܠܝܘܡ 20  ܘܦܓܥܘ ܒܡܘܫܐ ܘܒܐܗܪܘܢ ܟܕ ܩܝܡܝܢ ܠܘܩܒܠܗܘܢ ܟܕ ܢܦܩܘ ܡܢ ܩܕܡ ܦܪܥܘܢ 21  ܘܐܡܪܘ ܠܗܘܢ ܢܚܙܐ ܡܪܝܐ ܥܠܝܟܘܢ ܘܢܕܘܢ ܕܐܒܐܫܬܘܢ ܠܪܘܚܢ ܒܥܝܢܝ ܦܪܥܘܢ ܘܒܥܝܢܝ ܥܒܕܘܗܝ ܠܡܬܠܢ ܠܚܪܒܐ ܒܐܝܕܝܗܘܢ ܠܡܚܪܒܢ 22  ܘܗܦܟ ܡܘܫܐ ܠܘܬ ܡܪܝܐ ܘܐܡܪ ܡܪܝ ܠܡܢܐ ܐܒܐܫܬ ܠܥܡܐ ܗܢܐ ܘܠܡܢܐ ܫܕܪܬܢܝ 23  ܕܡܢ ܫܥܬܐ ܕܐܬܝܬ ܠܘܬ ܦܪܥܘܢ ܠܡܡܠܠܘ ܒܫܡܟ ܒܐܫ ܠܥܡܐ ܗܢܐ ܘܡܦܪܩ ܠܐ ܦܪܩܬ ܠܥܡܟ 

1  ܘܐܡܪ ܡܪܝܐ ܠܡܘܫܐ ܗܫܐ ܬܚܙܐ ܡܕܡ ܕܐܥܒܕ ܠܦܪܥܘܢ ܡܛܠ ܕܒܐܝܕܐ ܬܩܝܦܬܐ ܢܫܕܪ ܐܢܘܢ ܘܒܕܪܥܐ ܪܡܐ ܢܦܩ ܐܢܘܢ ܡܢ ܐܪܥܗ 2  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ ܐܢܐ ܡܪܝܐ 3  ܕܐܬܓܠܝܬ ܠܐܒܪܗܡ ܘܠܐܝܣܚܩ ܘܠܝܥܩܘܒ ܒܐܝܠܫܕܝ ܐܠܗܐ ܘܫܡ ܡܪܝܐ ܠܐ ܚܘܝܬ ܐܢܘܢ 4  ܘܐܦ ܐܩܝܡܬ ܩܝܡܝ ܥܡܗܘܢ ܠܡܬܠ ܠܗܘܢ ܐܪܥܐ ܕܟܢܥܢ ܐܪܥܐ ܕܬܘܬܒܘܬܗܘܢ ܕܥܡܪܘ ܒܗ 5  ܘܐܦ ܐܢܐ ܫܡܥܬ ܐܢܩܬܐ ܕܒܢܝ ܐܝܣܪܝܠ ܕܡܨܪܝܐ ܡܫܥܒܕܝܢ ܠܗܘܢ ܘܐܬܕܟܪܬ ܩܝܡܝ 6  ܡܛܠ ܗܢܐ ܐܡܪ ܠܒܢܝ ܐܝܣܪܝܠ ܐܢܐ ܡܪܝܐ ܐܠܗܐ ܘܡܦܩ ܐܢܐ ܠܟܘܢ ܡܢ ܫܘܥܒܕܐ ܕܡܨܪܝܐ ܘܡܦܨܐ ܐܢܐ ܠܟܘܢ ܡܢ ܥܒܕܗܘܢ ܘܐܦܪܘܩܟܘܢ ܒܐܝܕܐ ܬܩܝܦܬܐ ܘܒܕܪܥܐ ܪܡܐ ܘܒܕܝܢܐ ܪܘܪܒܐ 7  ܘܐܣܒܟܘܢ ܠܝ ܥܡܐ ܘܐܗܘܐ ܠܟܘܢ ܐܠܗܐ ܘܬܕܥܘܢ ܕܐܢܐ ܐܢܐ ܡܪܝܐ ܐܠܗܟܘܢ ܕܡܦܩ ܐܢܐ ܠܟܘܢ ܡܢ ܫܘܥܒܕܐ ܕܡܨܪܝܐ 8  ܘܐܝܬܝܟܘܢ ܠܐܪܥܐ ܕܐܪܝܡܬ ܐܝܕܝ ܠܡܬܠܗ ܠܐܒܪܗܡ ܘܠܐܝܣܚܩ ܘܠܝܥܩܘܒ ܘܐܬܠܝܗ ܠܟܘܢ ܝܪܬܘܬܐ ܐܢܐ ܡܪܝܐ 9  ܘܐܡܪ ܗܟܢܐ ܡܘܫܐ ܠܒܢܝ ܐܝܣܪܝܠ ܘܠܐ ܫܡܥܘܗܝ ܠܡܘܫܐ ܡܢ ܟܪܝܘܬ ܪܘܚܐ ܘܡܢ ܫܘܥܒܕܐ ܩܫܝܐ 10  ܘܡܠܠ ܡܪܝܐ ܥܡ ܡܘܫܐ ܠܡܐܡܪ 11  ܙܠ ܐܡܪ ܠܦܪܥܘܢ ܡܠܟܐ ܕܡܨܪܝܢ ܘܢܫܕܪ ܠܒܢܝ ܐܝܣܪܝܠ ܡܢ ܐܪܥܗ 12  ܘܐܡܪ ܡܘܫܐ ܠܡܪܝܐ ܗܐ ܒܢܝ ܐܝܣܪܝܠ ܠܐ ܫܡܥܝܢ ܠܝ ܐܝܟܢܐ ܢܫܡܥܢܝ ܦܪܥܘܢ ܕܠܥܓ ܠܫܢܝ 13  ܘܡܠܠ ܡܪܝܐ ܥܡ ܡܘܫܐ ܘܥܡ ܐܗܪܘܢ ܘܦܩܕ ܐܢܘܢ ܠܘܬ ܒܢܝ ܐܝܣܪܝܠ ܘܠܘܬ ܦܪܥܘܢ ܡܠܟܐ ܕܡܨܪܝܢ ܠܡܦܩܘ ܠܒܢܝ ܐܝܣܪܝܠ ܡܢ ܐܪܥܐ ܕܡܨܪܝܢ 14  ܘܗܠܝܢ ܪܝܫܐ ܕܒܝܬ ܐܒܗܝܗܘܢ ܒܢܝ ܪܘܒܝܠ ܒܘܟܪܗ ܕܐܝܣܪܝܠ ܚܢܘܟ ܘܦܠܘ ܘܚܨܪܘܢ ܘܟܪܡܝ ܗܠܝܢ ܫܪܒܬܐ ܕܪܘܒܝܠ 15  ܘܒܢܝ ܫܡܥܘܢ ܝܡܘܐܝܠ ܘܝܡܝܢ ܘܐܗܪ ܘܝܟܝܢ ܘܨܚܪ ܘܫܐܘܠ ܒܪ ܟܢܥܢܝܬܐ ܗܠܝܢ ܫܪܒܬܐ ܕܫܡܥܘܢ 16  ܘܗܠܝܢ ܫܡܗܐ ܕܒܢܝ ܠܘܝ ܠܫܪܒܬܗܘܢ ܓܪܫܘܢ ܘܩܗܬ ܘܡܪܪܝ ܘܫܢܝܐ ܕܚܝܐ ܠܘܝ ܡܐܐ ܘܬܠܬܝܢ ܘܫܒܥ ܫܢܝܢ 17  ܘܒܢܘܗܝ ܕܓܪܫܘܢ ܠܒܢܝ ܘܫܡܥܝ ܠܫܪܒܬܗܘܢ 18  ܘܒܢܘܗܝ ܕܩܗܬ ܥܡܪܡ ܘܝܨܗܪ ܘܚܒܪܘܢ ܘܥܘܙܝܠ ܘܫܢܝܐ ܕܚܝܐ ܩܗܬ ܡܐܐ ܘܬܠܬܝܢ ܘܬܠܬ ܫܢܝܢ 19  ܘܒܢܘܗܝ ܕܡܪܪܝ ܡܚܠܝ ܘܡܘܫܝ ܗܠܝܢ ܫܪܒܬܐ ܕܠܘܝܐ ܠܫܪܒܬܗܘܢ 20  ܘܢܣܒ ܥܡܪܡ ܐܢܬܬܐ ܠܝܘܟܒܪ ܒܪܬ ܕܕܗ ܘܝܠܕܬ ܠܗ ܠܐܗܪܘܢ ܘܠܡܪܝܡ ܘܠܡܘܫܐ ܘܫܢܝܐ ܕܚܝܐ ܥܡܪܡ ܡܐܐ ܘܬܠܬܝܢ ܘܫܒܥ ܫܢܝܢ 21  ܘܒܢܘܗܝ ܕܝܨܗܪ ܩܘܪܚ ܘܢܦܓ ܘܙܟܪܝ 22  ܘܒܢܘܗܝ ܕܥܘܙܝܠ ܡܢܫܐܝܠ ܘܐܠܝܨܦܢ ܘܣܬܪܝ 23  ܘܢܣܒ ܐܗܪܘܢ ܠܐܠܝܫܒܥ ܒܪܬ ܥܡܝܢܕܒ ܚܬܗ ܕܢܚܫܘܢ ܐܢܬܬܐ ܘܝܠܕܬ ܠܢܕܒ ܘܠܐܒܝܗܘ ܘܠܐܠܝܥܙܪ ܘܠܐܝܬܡܪ 24  ܘܒܢܝ ܩܘܪܚ ܐܣܝܪ ܘܗܠܩܢܐ ܘܐܟܢܣܦ ܗܠܝܢ ܫܪܒܬܐ ܕܩܘܪܚ 25  ܘܐܠܝܥܙܪ ܒܪ ܐܗܪܘܢ ܢܣܒ ܠܗ ܐܢܬܬܐ ܡܢ ܒܢܬܗ ܕܦܢܛܝܠ ܘܝܠܕܬ ܠܗ ܠܦܝܢܚܣ ܗܠܝܢ ܪܝܫܐ ܕܫܪܒܬܐ ܕܠܘܝܐ ܠܫܪܒܬܗܘܢ 26  ܗܢܘ ܡܘܫܐ ܘܐܗܪܘܢ ܕܐܡܪ ܠܗܘܢ ܡܪܝܐ ܐܦܩܘ ܠܒܢܝ ܐܝܣܪܝܠ ܡܢ ܐܪܥܐ ܕܡܨܪܝܢ ܟܘܠ ܚܝܠܘܬܗܘܢ 27  ܗܢܘܢ ܐܡܪܘ ܠܦܪܥܘܢ ܡܠܟܐ ܕܡܨܪܝܢ ܠܡܦܩܘ ܠܒܢܝ ܐܝܣܪܝܠ ܡܢ ܡܨܪܝܢ ܡܘܫܐ ܘܐܗܪܘܢ 28  ܘܗܘܐ ܒܝܘܡܐ ܕܡܠܠ ܡܪܝܐ ܥܡ ܡܘܫܐ ܒܐܪܥܐ ܕܡܨܪܝܢ 29  ܡܠܠ ܡܪܝܐ ܥܡ ܡܘܫܐ ܘܐܡܪ ܠܗ ܐܢܐ ܡܪܝܐ ܐܡܪ ܠܦܪܥܘܢ ܡܠܟܐ ܕܡܨܪܝܢ ܟܠ ܡܕܡ ܕܐܡܪ ܐܢܐ ܠܟ 30  ܘܐܡܪ ܡܘܫܐ ܠܡܪܝܐ ܕܝܠܝ ܠܥܓ ܠܫܢܝ ܐܝܟܢܐ ܢܫܡܥܢܝ ܦܪܥܘܢ 

1  ܘܐܡܪ ܡܪܝܐ ܠܡܘܫܐ ܚܙܝ ܕܝܗܒܬܟ ܐܠܗ ܠܦܪܥܘܢ ܘܐܗܪܘܢ ܐܚܘܟ ܢܗܘܐ ܢܒܝܟ 2  ܐܢܬ ܬܐܡܪ ܟܠܡܕܡ ܕܡܦܩܕ ܐܢܐ ܠܟ ܘܐܗܪܘܢ ܐܚܘܟ ܢܐܡܪ ܠܦܪܥܘܢ ܘܠܒܢܝ ܐܝܣܪܝܠ ܢܫܕܪ ܡܢ ܐܪܥܗ 3  ܘܐܢܐ ܐܩܫܐ ܠܒܗ ܕܦܪܥܘܢ ܘܐܣܓܐ ܐܬܘܬܝ ܘܬܕܡܪܬܝ ܒܐܪܥܐ ܕܡܨܪܝܢ 4  ܘܠܐ ܢܫܡܥܟܘܢ ܦܪܥܘܢ ܘܐܬܠ ܐܝܕܝ ܒܡܨܪܝܢ ܘܐܦܩ ܚܝܠܘܬܝ ܘܥܡܝ ܒܢܝ ܐܝܣܪܝܠ ܡܢ ܐܪܥܐ ܕܡܨܪܝܢ ܒܕܝܢܐ ܪܘܪܒܐ 5  ܘܢܕܥܘܢ ܡܨܪܝܐ ܕܐܢܐ ܐܢܐ ܡܪܝܐ ܡܐ ܕܐܪܝܡܬ ܐܝܕܝ ܥܠ ܡܨܪܝܐ ܘܐܦܩܬ ܠܒܢܝ ܐܝܣܪܝܠ ܡܢ ܒܝܢܬܗܘܢ 6  ܘܥܒܕܘ ܡܘܫܐ ܘܐܗܪܘܢ ܐܝܟ ܕܦܩܕ ܐܢܘܢ ܡܪܝܐ ܗܟܢܐ ܥܒܕܘ 7  ܘܡܘܫܐ ܒܪ ܬܡܢܐܝܢ ܗܘܐ ܫܢܝܢ ܘܐܗܪܘܢ ܒܪ ܬܡܢܐܝܢ ܗܘܐ ܘܬܠܬ ܫܢܝܢ ܟܕ ܡܠܠܘ ܥܡ ܦܪܥܘܢ 8  ܘܐܡܪ ܡܪܝܐ ܠܡܘܫܐ ܘܠܐܗܪܘܢ 9  ܐܢ ܐܡܪ ܠܟܘܢ ܦܪܥܘܢ ܗܒܘ ܠܝ ܐܬܐ ܐܡܪ ܠܐܗܪܘܢ ܣܒ ܚܘܛܪܟ ܘܐܪܡܐ ܩܕܡ ܦܪܥܘܢ ܘܢܗܘܐ ܬܢܝܢܐ 10  ܘܐܬܘ ܡܘܫܐ ܘܐܗܪܘܢ ܠܘܬ ܦܪܥܘܢ ܘܥܒܕܘ ܗܟܢܐ ܐܝܟܢܐ ܕܦܩܕ ܐܢܘܢ ܡܪܝܐ ܘܐܪܡܝ ܐܗܪܘܢ ܚܘܛܪܗ ܩܕܡ ܦܪܥܘܢ ܘܩܕܡ ܚܐܪܘܗܝ ܘܗܘܐ ܬܢܝܢܐ 11  ܘܩܪܐ ܦܪܥܘܢ ܠܚܟܝܡܐ ܘܠܚܪܫܐ ܘܥܒܕܘ ܐܦ ܗܢܘܢ ܚܪܫܐ ܕܡܨܪܝܢ ܒܚܪܫܝܗܘܢ ܗܟܢܐ 12  ܘܐܪܡܝܘ ܓܒܪ ܚܘܛܪܗ ܩܕܡ ܦܪܥܘܢ ܘܗܘܘ ܬܢܝܢܐ ܘܒܠܥ ܚܘܛܪܐ ܕܐܗܪܘܢ ܠܚܘܛܪܝܗܘܢ 13  ܘܐܬܥܫܢ ܠܒܗ ܕܦܪܥܘܢ ܘܠܐ ܫܕܪ ܐܢܘܢ ܐܝܟܢܐ ܕܐܡܪ ܡܪܝܐ 14  ܘܐܡܪ ܡܪܝܐ ܠܡܘܫܐ ܐܬܥܫܢ ܠܒܗ ܕܦܪܥܘܢ ܘܠܐ ܨܒܐ ܠܡܫܕܪܘ ܠܥܡܐ 15  ܙܠ ܠܘܬ ܦܪܥܘܢ ܒܨܦܪܐ ܗܐ ܢܦܩ ܠܡܝܐ ܩܘܡ ܠܩܘܒܠܗ ܥܠ ܣܦܬܗ ܕܢܗܪܐ ܘܚܘܛܪܐ ܕܗܘܐ ܚܘܝܐ ܣܒ ܒܐܝܕܟ 16  ܘܐܡܪ ܠܗ ܡܪܝܐ ܐܠܗܐ ܕܥܒܪܝܐ ܫܕܪܢܝ ܠܘܬܟ ܘܐܡܪ ܫܕܪ ܠܥܡܝ ܘܢܦܠܚܢܝ ܒܡܕܒܪܐ ܘܗܐ ܥܕܡܐ ܠܗܫܐ ܠܐ ܫܡܥ ܐܢܬ 17  ܗܟܢܐ ܐܡܪ ܡܪܝܐ ܒܗܕܐ ܬܕܥ ܕܐܢܐ ܐܢܐ ܡܪܝܐ ܗܐ ܡܚܐ ܐܢܐ ܒܚܘܛܪܐ ܕܒܐܝܕܝ ܥܠ ܡܝܐ ܕܒܢܗܪܐ ܘܢܬܗܦܟܘܢ ܘܢܗܘܘܢ ܕܡܐ 18  ܘܢܘܢܐ ܕܒܢܗܪܐ ܢܡܘܬܘܢ ܘܢܣܪܐ ܢܗܪܐ ܘܢܬܛܪܦܘܢ ܡܨܪܝܐ ܠܡܫܬܐ ܡܝܐ ܡܢ ܢܗܪܐ 19  ܘܐܡܪ ܡܪܝܐ ܠܡܘܫܐ ܐܡܪ ܠܐܗܪܘܢ ܣܒ ܚܘܛܪܟ ܘܐܪܝܡ ܐܝܕܟ ܥܠ ܡܝܐ ܕܡܨܪܝܐ ܥܠ ܢܗܪܘܬܗܘܢ ܘܥܠ ܩܒܝܬܗܘܢ ܘܥܠ ܐܓܡܝܗܘܢ ܘܥܠ ܪܡܐ ܕܡܝܝܗܘܢ ܘܢܗܘܘܢ ܕܡܐ ܘܢܗܘܐ ܕܡܐ ܒܟܠܗ ܐܪܥܐ ܕܡܨܪܝܢ ܒܩܝܣܐ ܘܒܟܐܦܐ 20  ܘܥܒܕܘ ܗܟܢܐ ܡܘܫܐ ܘܐܗܪܘܢ ܐܝܟܢܐ ܕܦܩܕ ܐܢܘܢ ܡܪܝܐ ܘܐܪܝܡ ܐܗܪܘܢ ܚܘܛܪܗ ܘܡܚܐ ܠܡܝܐ ܕܒܢܗܪܐ ܠܥܝܢ ܦܪܥܘܢ ܘܠܥܝܢ ܥܒܕܘܗܝ ܘܗܘܘ ܠܗܘܢ ܟܠܗܘܢ ܡܝܐ ܕܒܢܗܪܐ ܕܡܐ 21  ܘܢܘܢܐ ܕܒܢܗܪܐ ܡܝܬܘ ܘܣܪܝ ܢܗܪܐ ܘܠܐ ܐܫܟܚܘ ܡܨܪܝܐ ܠܡܫܬܐ ܡܝܐ ܡܢ ܢܗܪܐ ܘܗܘܐ ܕܡܐ ܒܟܠܗ ܐܪܥܐ ܕܡܨܪܝܢ 22  ܘܥܒܕܘ ܗܟܢܐ ܚܪܫܐ ܕܡܨܪܝܢ ܒܚܪܫܝܗܘܢ ܘܐܬܥܒܝ ܠܒܗ ܕܦܪܥܘܢ ܘܠܐ ܫܡܥ ܐܢܘܢ ܐܝܟܢܐ ܕܐܡܪ ܡܪܝܐ 23  ܘܗܦܟ ܦܪܥܘܢ ܘܥܠ ܠܒܝܬܗ ܘܗܕܐ ܠܐ ܐܝܬܝ ܥܠ ܒܠܗ 24  ܘܚܦܪܘ ܟܠܗܘܢ ܡܨܪܝܐ ܚܕܪܘܗܝ ܕܢܗܪܐ ܡܝܐ ܠܡܫܬܐ ܡܛܠ ܕܠܐ ܡܫܟܚܝܢ ܗܘܘ ܠܡܫܬܐ ܡܢ ܡܝܐ ܕܢܗܪܐ 25  ܘܫܠܡܘ ܫܒܥܐ ܝܘܡܝܢ ܡܢ ܒܬܪ ܕܡܚܐ ܡܪܝܐ ܠܢܗܪܐ 26  ܘܐܡܪ ܡܪܝܐ ܠܡܘܫܐ ܙܠ ܠܘܬ ܦܪܥܘܢ ܘܐܡܪ ܠܗ ܗܟܢܐ ܐܡܪ ܡܪܝܐ ܫܕܪ ܠܥܡܝ ܘܢܦܠܚܢܝ 27  ܘܐܠܐ ܨܒܐ ܐܢܬ ܠܡܫܕܪܘ ܗܐ ܡܚܐ ܐܢܐ ܠܟܠܗ ܬܚܘܡܟ ܒܐܘܪܕܥܐ 28  ܘܢܪܚܫ ܢܗܪܐ ܐܘܪܕܥܐ ܘܢܣܩܢ ܘܢܥܠܢ ܠܒܝܬܟ ܘܠܩܝܛܘܢܟ ܘܠܒܝܬ ܡܫܟܒܟ ܘܠܥܪܣܬܟ ܘܒܒܝܬ ܥܒܕܝܟ ܘܒܥܡܟ ܘܒܬܐܘܢܝܟ ܘܒܐܨܘܬܟ 29  ܘܒܟ ܘܒܟܠܗ ܥܡܟ ܢܣܩܢ ܐܘܪܕܥܐ 

1  ܘܐܡܪ ܡܪܝܐ ܠܡܘܫܐ ܐܡܪ ܠܐܗܪܘܢ ܐܚܘܟ ܐܪܝܡ ܐܝܕܟ ܒܚܘܛܪܟ ܥܠ ܢܗܪܘܬܐ ܘܥܠ ܪܡܐ ܘܥܠ ܐܓܡܐ ܘܐܣܩ ܐܘܪܕܥܐ ܥܠ ܐܪܥܐ ܕܡܨܪܝܢ 2  ܘܐܪܝܡ ܐܗܪܘܢ ܐܝܕܗ ܥܠ ܡܝܐ ܕܡܨܪܝܐ ܘܣܠܩ ܐܘܪܕܥܐ ܘܟܣܝܗ ܠܐܪܥܐ ܕܡܨܪܝܢ 3  ܘܥܒܕܘ ܗܟܢܐ ܐܦ ܚܪܫܐ ܒܚܪܫܝܗܘܢ ܘܐܣܩܘ ܐܘܪܕܥܐ ܥܠ ܐܪܥܐ ܕܡܨܪܝܢ 4  ܘܩܪܐ ܦܪܥܘܢ ܠܡܘܫܐ ܘܠܐܗܪܘܢ ܘܐܡܪ ܠܗܘܢ ܨܠܘ ܩܕܡ ܡܪܝܐ ܘܢܦܪܩ ܐܘܪܕܥܐ ܡܢܝ ܘܡܢ ܥܡܝ ܘܐܫܕܪ ܠܥܡܐ ܘܢܕܒܚܘܢ ܠܡܪܝܐ 5  ܘܐܡܪ ܡܘܫܐ ܠܦܪܥܘܢ ܫܐܠ ܠܟ ܙܒܢܐ ܠܐܡܬܝ ܐܨܠܐ ܥܠܝܟ ܘܥܠ ܥܒܕܝܟ ܘܥܠ ܥܡܟ ܘܢܦܪܩ ܐܘܪܕܥܐ ܡܢܟ ܘܡܢ ܒܝܬܟ 6  ܘܐܡܪ ܠܗ ܡܚܪ ܘܐܡܪ ܠܗ ܐܝܟ ܡܠܬܟ ܡܛܘܠ ܕܬܕܥ ܕܠܝܬ ܐܝܟ ܡܪܝܐ ܐܠܗܢ 7  ܘܢܦܪܩܢ ܐܘܪܕܥܐ ܡܢܟ ܘܡܢ ܒܝܬܟ ܘܡܢ ܥܒܕܝܟ ܘܡܢ ܥܡܟ ܒܠܚܘܕ ܕܒܢܗܪܐ ܢܫܬܚܪܢ 8  ܘܢܦܩ ܡܘܫܐ ܘܐܗܪܘܢ ܡܢ ܠܘܬ ܦܪܥܘܢ ܘܨܠܝ ܡܘܫܐ ܩܕܡ ܡܪܝܐ ܡܛܠ ܐܘܪܕܥܐ ܕܐܝܬܝ ܥܠ ܦܪܥܘܢ 9  ܘܥܒܕ ܡܪܝܐ ܐܝܟ ܡܠܬܗ ܕܡܘܫܐ ܘܡܝܬ ܐܘܪܕܥܐ ܡܢ ܒܬܐ ܘܡܢ ܕܪܐ ܘܡܢ ܚܩܠܬܐ 10  ܘܟܢܫܘ ܐܢܝܢ ܟܪܘܢ ܟܪܘܢ ܘܣܪܝܬ ܐܪܥܐ 11  ܘܚܙܐ ܦܪܥܘܢ ܕܗܘܬ ܪܘܚܬܐ ܘܥܒܝ ܠܒܗ ܘܠܐ ܫܡܥ ܐܢܘܢ ܐܝܟ ܕܐܡܪ ܡܪܝܐ ܠܡܘܫܐ 12  ܘܐܡܪ ܡܪܝܐ ܠܡܘܫܐ ܐܡܪ ܠܐܗܪܘܢ ܐܪܝܡ ܚܘܛܪܟ ܘܡܚܝ ܠܥܦܪܐ ܕܐܪܥܐ ܘܢܗܘܐ ܩܠܡܐ ܒܟܠܗ ܐܪܥܐ ܕܡܨܪܝܢ 13  ܘܥܒܕ ܗܟܢܐ ܘܐܪܝܡ ܐܗܪܘܢ ܐܝܕܗ ܒܚܘܛܪܗ ܘܡܚܐ ܠܥܦܪܐ ܕܐܪܥܐ ܘܗܘܬ ܩܠܡܐ ܒܒܢܝ ܐܢܫܐ ܘܒܒܥܝܪܐ ܟܘܠܗ ܥܦܪܐ ܕܐܪܥܐ ܗܘܐ ܠܗ ܩܠܡܐ ܒܟܠܗ ܐܪܥܐ ܕܡܨܪܝܢ 14  ܘܥܒܕܘ ܗܟܢܐ ܐܦ ܚܪܫܐ ܒܚܪܫܝܗܘܢ ܘܠܐ ܐܫܟܚܘ ܠܡܦܪܩܘܬܗ ܠܩܠܡܐ ܘܗܘܬ ܩܠܡܐ ܒܒܢܝ ܐܢܫܐ ܘܒܒܥܝܪܐ 15  ܘܐܡܪܘ ܚܪܫܐ ܠܦܪܥܘܢ ܨܒܥܗ ܗܝ ܕܐܠܗܐ ܘܐܬܩܫܝ ܠܒܗ ܕܦܪܥܘܢ ܘܠܐ ܫܡܥ ܐܢܘܢ ܐܝܟܢܐ ܕܐܡܪ ܡܪܝܐ 16  ܘܐܡܪ ܡܪܝܐ ܠܡܘܫܐ ܩܕܡ ܒܨܦܪܐ ܘܩܘܡ ܩܕܡ ܦܪܥܘܢ ܗܐ ܢܦܩ ܠܡܝܐ ܘܐܡܪ ܠܗ ܗܟܢܐ ܐܡܪ ܡܪܝܐ ܫܕܪ ܠܥܡܝ ܘܢܦܠܚܢܝ 17  ܘܐܠܐ ܨܒܐ ܐܢܬ ܠܡܫܕܪܘ ܠܥܡܝ ܗܐ ܡܫܕܪ ܐܢܐ ܥܠܝܟ ܘܥܠ ܥܡܟ ܘܥܠ ܒܬܝܟ ܥܪܘܒܐ ܕܟܠ ܓܢܣ ܘܢܬܡܠܘܢ ܒܬܐ ܕܡܨܪܝܐ ܥܪܘܒܐ ܐܝܟ ܐܪܥܐ ܕܗܢܘܢ ܥܠܝܗ 18  ܘܐܦܪܘܫ ܒܝܘܡܐ ܗܘ ܠܐܪܥܐ ܕܓܫܢ ܕܥܡܝ ܝܬܒܝܢ ܒܗ ܕܠܐ ܢܗܘܐ ܬܡܢ ܥܪܘܒܐ ܡܛܠ ܕܬܕܥ ܕܐܢܐ ܐܢܐ ܡܪܝܐ ܒܓܘܗ ܕܐܪܥܐ 19  ܘܐܥܒܕ ܦܘܪܫܢܐ ܒܝܬ ܥܡܝ ܠܥܡܟ ܘܡܚܪ ܬܗܘܐ ܐܬܐ ܗܕܐ 20  ܘܥܒܕ ܡܪܝܐ ܗܟܢܐ ܘܐܝܬܝ ܥܪܘܒܐ ܕܬܩܝܦ ܠܒܝܬ ܦܪܥܘܢ ܘܠܒܝܬ ܥܒܕܘܗܝ ܘܒܟܠܗ ܐܪܥܐ ܕܡܨܪܝܢ ܘܐܬܚܒܠܬ ܐܪܥܐ ܡܛܠ ܥܪܘܒܐ 21  ܘܩܪܐ ܦܪܥܘܢ ܠܡܘܫܐ ܘܠܐܗܪܘܢ ܘܐܡܪ ܠܗܘܢ ܙܠܘ ܕܒܚܘ ܩܕܡ ܡܪܝܐ ܐܠܗܟܘܢ ܒܐܪܥܐ 22  ܘܐܡܪ ܡܘܫܐ ܠܐ ܫܦܝܪ ܠܡܥܒܕ ܗܟܢܐ ܡܛܠ ܕܡܢ ܛܢܦܘܬܐ ܕܡܨܪܝܐ ܡܕܒܚܝܢܢ ܠܡܪܝܐ ܐܠܗܐ ܘܐܢ ܕܒܚܝܢ ܚܢܢ ܕܚܠܬܐ ܕܡܨܪܝܐ ܠܥܢܝܗܘܢ ܪܓܡܝܢ ܠܢ 23  ܡܪܕܐ ܬܠܬܐ ܝܘܡܝܢ ܢܐܙܠ ܒܡܕܒܪܐ ܘܢܕܒܚ ܠܡܪܝܐ ܐܠܗܢ ܐܝܟ ܕܢܐܡܪ ܠܢ 24  ܘܐܡܪ ܦܪܥܘܢ ܐܢܐ ܐܫܕܪܟܘܢ ܘܬܕܒܚܘܢ ܠܡܪܝܐ ܐܠܗܟܘܢ ܒܡܕܒܪܐ ܒܠܚܘܕ ܡܪܚܩܘ ܠܐ ܬܪܚܩܘܢ ܠܡܐܙܠ ܘܨܠܘ ܐܦ ܥܠܝ 25  ܘܐܡܪ ܡܘܫܐ ܠܦܪܥܘܢ ܗܐ ܢܦܩ ܐܢܐ ܡܢ ܠܘܬܟ ܘܐܨܠܐ ܩܕܡ ܡܪܝܐ ܘܢܦܪܩ ܥܪܘܒܐ ܡܢ ܦܪܥܘܢ ܘܡܢ ܥܒܕܘܗܝ ܘܡܢ ܥܡܗ ܡܚܪ ܒܠܚܘܕ ܠܐ ܢܘܣܦ ܦܪܥܘܢ ܠܡܕܓܠܘ ܕܠܐ ܢܫܕܪ ܠܥܡܐ ܘܢܕܒܚܘܢ ܠܡܪܝܐ 26  ܘܢܦܩ ܡܘܫܐ ܡܢ ܠܘܬ ܦܪܥܘܢ ܘܨܠܝ ܩܕܡ ܡܪܝܐ 27  ܘܥܒܕ ܡܪܝܐ ܐܝܟ ܡܠܬܗ ܕܡܘܫܐ ܘܦܪܩ ܥܪܘܒܐ ܡܢ ܦܪܥܘܢ ܘܡܢ ܥܒܕܘܗܝ ܘܡܢ ܥܡܗ ܘܠܐ ܐܫܬܚܪ ܐܦ ܠܐ ܚܕ 28  ܘܩܫܝ ܦܪܥܘܢ ܠܒܗ ܐܦ ܒܙܒܢܐ ܗܢܐ ܘܠܐ ܫܕܪܗ ܠܥܡܐ 

1  ܘܐܡܪ ܡܪܝܐ ܠܡܘܫܐ ܙܠ ܠܘܬ ܦܪܥܘܢ ܘܐܡܪ ܠܗ ܗܟܢܐ ܐܡܪ ܡܪܝܐ ܐܠܗܐ ܕܥܒܪܝܐ ܫܕܪ ܠܥܡܝ ܘܢܦܠܚܢܝ 2  ܘܐܠܐ ܨܒܐ ܐܢܬ ܠܡܫܕܪܘ ܘܥܕܡܐ ܠܗܫܐ ܡܚܡܣܢ ܐܢܬ ܒܗܘܢ 3  ܗܐ ܐܝܕܗ ܕܡܪܝܐ ܗܘܝܐ ܒܩܢܝܢܟ ܕܒܡܕܒܪܐ ܒܪܟܫܐ ܘܒܚܡܪܐ ܘܒܓܡܠܐ ܘܒܬܘܪܐ ܘܒܥܢܐ ܡܘܬܢܐ ܕܚܣܝܢ ܛܒ 4  ܘܢܦܪܘܫ ܡܪܝܐ ܒܝܬ ܒܥܝܪܐ ܕܐܝܣܪܝܠ ܠܒܝܬ ܒܥܝܪܐ ܕܡܨܪܝܐ ܘܠܐ ܢܡܘܬ ܡܢ ܟܠ ܒܥܝܪܐ ܕܒܝܬ ܐܝܣܪܝܠ ܐܦ ܠܐ ܚܕ 5  ܘܝܗܒ ܡܪܝܐ ܙܒܢܐ ܡܚܪ ܕܢܥܒܕ ܡܪܝܐ ܦܬܓܡܐ ܗܢܐ ܒܐܪܥܐ 6  ܘܥܒܕ ܡܪܝܐ ܦܬܓܡܐ ܗܢܐ ܠܝܘܡܐ ܕܒܬܪܗ ܘܡܝܬܬ ܟܠܗ ܒܥܝܪܐ ܕܡܨܪܝܐ ܘܡܢ ܒܥܝܪܐ ܕܒܝܬ ܐܝܣܪܝܠ ܠܐ ܡܝܬ ܐܦ ܠܐ ܚܕ 7  ܘܫܕܪ ܦܪܥܘܢ ܘܚܙܐ ܕܠܐ ܡܝܬ ܡܢ ܒܥܝܪܐ ܕܐܝܣܪܝܠ ܐܦ ܠܐ ܚܕ ܘܐܬܩܫܝ ܠܒܗ ܕܦܪܥܘܢ ܘܠܐ ܫܕܪܗ ܠܥܡܐ 8  ܘܐܡܪ ܡܪܝܐ ܠܡܘܫܐ ܘܠܐܗܪܘܢ ܣܒܘ ܡܠܐ ܚܘܦܢܝܟܘܢ ܩܛܡܐ ܕܐܬܘܢܐ ܘܢܕܪܝܘܗܝ ܡܘܫܐ ܠܐܦܝ ܫܡܝܐ ܠܥܢܘܗܝ ܕܦܪܥܘܢ 9  ܘܢܗܘܐ ܚܠܐ ܒܟܠܗ ܐܪܥܐ ܕܡܨܪܝܢ ܘܢܗܘܐ ܥܠ ܒܢܝܢܫܐ ܘܥܠ ܒܥܝܪܐ ܫܘܚܢܐ ܕܢܘܦܚܐ ܕܣܓܝ ܒܟܠܗ ܐܪܥܐ ܕܡܨܪܝܢ 10  ܘܢܣܒܘܗܝ ܠܩܛܡܐ ܕܐܬܘܢܐ ܘܩܡܘ ܩܕܡ ܦܪܥܘܢ ܘܕܪܝܗܝ ܡܘܫܐ ܠܫܡܝܐ ܠܥܢܘܗܝ ܕܦܪܥܘܢ ܘܗܘܐ ܫܘܚܢܐ ܕܢܘܦܚܐ ܘܦܪܚ ܒܒܢܝ ܐܢܫܐ ܘܒܒܥܝܪܐ 11  ܘܠܐ ܐܫܟܚܘ ܚܪܫܐ ܠܡܩܡ ܩܕܡ ܡܘܫܐ ܡܛܠ ܫܘܚܢܐ ܕܣܓܝ ܒܚܪܫܐ ܘܒܟܠܗ ܡܨܪܝܢ 12  ܘܩܫܝ ܡܪܝܐ ܠܒܗ ܕܦܪܥܘܢ ܘܠܐ ܫܡܥ ܐܢܘܢ ܐܝܟ ܕܐܡܪ ܡܪܝܐ ܠܡܘܫܐ 13  ܘܐܡܪ ܡܪܝܐ ܠܡܘܫܐ ܩܕܡ ܒܨܦܪܐ ܘܩܘܡ ܩܕܡ ܦܪܥܘܢ ܘܐܡܪ ܠܗ ܗܟܢܐ ܐܡܪ ܡܪܝܐ ܐܠܗܐ ܕܥܒܪܝܐ ܫܕܪ ܠܥܡܝ ܘܢܦܠܚܢܝ 14  ܡܛܠ ܕܒܙܒܢܐ ܗܢܐ ܡܫܕܪ ܐܢܐ ܡܚܘܬܝ ܥܠ ܠܒܟ ܘܥܠ ܥܒܕܝܟ ܘܥܠ ܥܡܟ ܡܛܠ ܕܬܕܥ ܕܠܝܬ ܐܟܘܬܝ ܒܟܠܗ ܐܪܥܐ 15  ܡܛܠ ܕܗܫܐ ܡܘܫܛ ܐܢܐ ܐܝܕܝ ܘܡܚܐ ܐܢܐ ܠܟ ܘܠܥܡܟ ܒܡܘܬܢܐ ܘܬܐܒܕ ܡܢ ܐܪܥܐ 16  ܘܒܪܡ ܡܛܠ ܗܕܐ ܗܘ ܐܩܝܡܬܟ ܡܛܠ ܕܐܚܘܝܟ ܚܝܠܝ ܘܡܛܠ ܕܢܬܟܪܙ ܫܡܝ ܒܟܠܗ ܐܪܥܐ 17  ܘܥܕܡܐ ܠܗܫܐ ܡܚܡܣܢ ܐܢܬ ܒܗ ܒܥܡܐ ܘܠܐ ܨܒܐ ܐܢܬ ܕܬܫܕܪܝܘܗܝ 18  ܡܚܪ ܒܗܢܐ ܥܕܢܐ ܡܝܬܐ ܐܢܐ ܒܪܕܐ ܕܬܩܝܦ ܛܒ ܕܠܐ ܗܘܐ ܐܟܘܬܗ ܒܡܨܪܝܢ ܡܢ ܝܘܡܐ ܕܐܬܒܢܝܬ ܘܥܕܡܐ ܠܗܫܐ 19  ܘܗܫܐ ܫܕܪ ܚܡܘܠ ܒܥܝܪܟ ܘܟܠ ܡܕܡ ܕܐܝܬ ܠܟ ܒܕܒܪܐ ܟܠ ܒܪܢܫܐ ܘܒܥܝܪܐ ܕܢܫܬܟܚ ܒܕܒܪܐ ܘܠܐ ܢܬܚܡܠ ܒܓܘ ܒܝܬܐ ܢܚܘܬ ܥܠܝܗܘܢ ܒܪܕܐ ܘܢܡܘܬܘܢ 20  ܐܝܢܐ ܕܕܚܠ ܡܢ ܡܠܬܗ ܕܡܪܝܐ ܡܢ ܥܒܕܘܗܝ ܕܦܪܥܘܢ ܚܡܠ ܥܒܕܘܗܝ ܘܒܥܝܪܗ ܒܒܝܬܐ 21  ܘܕܠܐ ܐܝܬܝ ܡܠܬܗ ܕܡܪܝܐ ܥܠ ܠܒܗ ܫܒܩ ܥܒܕܘܗܝ ܘܒܥܝܪܗ ܒܚܩܠܐ 22  ܘܐܡܪ ܡܪܝܐ ܠܡܘܫܐ ܐܪܝܡ ܐܝܕܟ ܠܐܦܝ ܫܡܝܐ ܘܢܗܘܐ ܒܪܕܐ ܒܟܠܗ ܐܪܥܐ ܕܡܨܪܝܢ ܥܠ ܒܢܝܢܫܐ ܘܥܠ ܒܥܝܪܐ ܘܥܠ ܟܠܗ ܥܣܒܐ ܕܒܕܒܪܐ ܕܒܐܪܥܐ ܕܡܨܪܝܢ 23  ܘܐܪܝܡ ܡܘܫܐ ܚܘܛܪܗ ܠܐܦܝ ܫܡܝܐ ܘܡܪܝܐ ܝܗܒ ܩܠܐ ܘܒܪܕܐ ܘܡܗܠܟܐ ܗܘܬ ܢܘܪܐ ܥܠ ܐܪܥܐ ܘܐܚܬ ܡܪܝܐ ܒܪܕܐ ܥܠ ܐܪܥܐ ܕܡܨܪܝܢ 24  ܘܢܚܬ ܗܘܐ ܒܪܕܐ ܘܢܘܪܐ ܡܬܓܘܙܠܐ ܗܘܬ ܒܓܘ ܒܪܕܐ ܚܣܝܢ ܗܘܐ ܛܒ ܕܠܐ ܗܘܐ ܐܟܘܬܗ ܒܟܠܗ ܐܪܥܐ ܕܡܨܪܝܢ ܡܢ ܝܘܡܐ ܕܗܘܬ ܠܥܡܐ 25  ܘܡܚܐ ܒܪܕܐ ܠܟܠܗ ܐܪܥܐ ܕܡܨܪܝܢ ܠܟܠ ܕܐܝܬ ܒܕܒܪܐ ܡܢ ܒܢܝܢܫܐ ܘܥܕܡܐ ܠܒܥܝܪܐ ܘܟܠܗ ܥܣܒܐ ܕܚܩܠܐ ܐܘܒܕ ܒܪܕܐ ܘܟܠܗܘܢ ܐܝܠܢܐ ܕܒܚܩܠܐ ܬܒܪ 26  ܒܠܚܘܕ ܒܐܪܥܐ ܕܓܫܢ ܕܝܬܒܝܢ ܗܘܘ ܒܗ ܒܢܝ ܐܝܣܪܝܠ ܕܠܐ ܢܚܬ ܒܪܕܐ 27  ܘܫܕܪ ܦܪܥܘܢ ܘܩܪܐ ܠܡܘܫܐ ܘܠܐܗܪܘܢ ܘܐܡܪ ܠܗܘܢ ܚܛܝܬ ܙܒܢܬܐ ܗܕܐ ܡܪܝܐ ܙܕܝܩ ܘܐܢܐ ܘܥܡܝ ܪܫܝܥܝܢ 28  ܨܠܘ ܩܕܡ ܡܪܝܐ ܘܐܝܬ ܐܬܪܐ ܣܓܝ ܩܕܡܘܗܝ ܕܠܐ ܢܗܘܘܢ ܩܠܘܗܝ ܕܐܠܗܐ ܘܒܪܕܐ ܘܐܫܕܪܟܘܢ ܘܠܐ ܬܘܣܦܘܢ ܠܡܦܫ 29  ܘܐܡܪ ܠܗ ܡܘܫܐ ܡܐ ܕܢܦܩܬ ܡܢ ܩܪܝܬܐ ܐܦܫܘܛ ܐܝܕܝ ܠܘܬ ܡܪܝܐ ܩܠܐ ܢܦܪܩܘܢ ܘܒܪܕܐ ܬܘܒ ܠܐ ܢܚܘܬ ܡܛܠ ܕܬܕܥ ܕܕܡܪܝܐ ܗܝ ܐܪܥܐ 30  ܘܐܢܬ ܘܥܒܕܝܟ ܝܕܥ ܐܢܐ ܕܥܕܡܐ ܠܗܫܐ ܠܐ ܕܚܠܬܘܢ ܡܢ ܩܕܡ ܡܪܝܐ ܐܠܗܐ 31  ܘܟܬܢܐ ܘܣܥܪܐ ܐܒܕܘ ܡܛܠ ܕܣܥܪܐ ܡܚܝ ܟܢܐ ܘܟܬܢܐ ܟܦܬ 32  ܘܚܛܐ ܘܟܘܢܬܐ ܠܐ ܐܒܕܘ ܡܛܘܠ ܕܠܩܝܫܝܝܢ ܗܘܘ 33  ܘܢܦܩ ܡܘܫܐ ܡܢ ܩܪܝܬܐ ܡܢ ܠܘܬ ܦܪܥܘܢ ܘܦܪܣ ܐܝܕܘܗܝ ܠܫܡܝܐ ܠܘܬ ܡܪܝܐ ܘܦܪܩܘ ܩܠܐ ܘܒܪܕܐ ܘܡܛܪܐ ܠܐ ܣܡܟ ܠܐܪܥܐ 34  ܘܚܙܐ ܦܪܥܘܢ ܕܦܪܩ ܡܛܪܐ ܘܒܪܕܐ ܘܩܠܐ ܘܐܘܣܦ ܠܡܚܛܐ ܘܐܬܩܫܝ ܠܒܗ ܕܦܪܥܘܢ ܘܕܥܒܕܘܗܝ 35  ܘܐܬܥܒܝ ܠܒܗ ܕܦܪܥܘܢ ܘܠܐ ܫܕܪ ܠܒܢܝ ܐܝܣܪܝܠ ܐܝܟ ܕܫܠܚ ܡܪܝܐ ܒܐܝܕܐ ܕܡܘܫܐ 

1  ܘܐܡܪ ܡܪܝܐ ܠܡܘܫܐ ܙܠ ܠܘܬ ܦܪܥܘܢ ܡܛܠ ܕܐܢܐ ܩܫܝܬ ܠܒܗ ܘܠܒܐ ܕܥܒܕܘܗܝ ܡܛܠ ܕܐܥܒܕ ܐܬܘܬܐ ܗܠܝܢ ܒܝܢܬܗܘܢ 2  ܘܡܛܠ ܕܬܫܬܥܐ ܩܕܡ ܒܪܟ ܘܒܪ ܒܪܟ ܡܕܡ ܕܥܒܕܬ ܒܡܨܪܝܢ ܘܐܬܘܬܐ ܕܥܒܕܬ ܒܗܘܢ ܘܬܕܥܘܢ ܕܐܢܐ ܐܢܐ ܡܪܝܐ 3  ܘܐܬܘ ܡܘܫܐ ܘܐܗܪܘܢ ܠܘܬ ܦܪܥܘܢ ܘܐܡܪܘ ܠܗ ܗܟܢܐ ܐܡܪ ܡܪܝܐ ܐܠܗܐ ܕܥܒܪܝܐ ܥܕܡܐ ܠܐܡܬܝ ܠܐ ܨܒܐ ܐܢܬ ܠܡܕܚܠ ܡܢܝ ܫܕܪ ܠܥܡܝ ܘܢܦܠܚܢܝ 4  ܘܐܠܐ ܨܒܐ ܐܢܬ ܠܡܫܕܪܘ ܠܥܡܝ ܗܐ ܡܝܬܐ ܐܢܐ ܡܚܪ ܩܡܨܐ ܥܠ ܟܠܗ ܬܚܘܡܟ 5  ܘܢܟܣܐ ܥܝܢܗ ܕܐܪܥܐ ܘܠܐ ܢܫܟܚ ܒܪ ܐܢܫܐ ܠܡܚܙܝܗ ܠܐܪܥܐ ܘܢܐܟܘܠ ܫܪܟܐ ܕܡܕܡ ܕܫܒܩ ܠܟܘܢ ܒܪܕܐ ܘܢܐܟܘܠ ܟܠܗܘܢ ܐܝܠܢܐ ܐܝܠܝܢ ܕܝܥܘ ܠܟܘܢ ܒܚܩܠܐ 6  ܘܢܬܡܠܘܢ ܒܬܝܟ ܘܒܬܝܗܘܢ ܕܥܒܕܝܟ ܘܒܬܝܗܘܢ ܕܟܠܗܘܢ ܡܨܪܝܐ ܕܠܐ ܚܙܘ ܐܒܗܝܟ ܘܐܒܗܐ ܕܐܒܗܝܟ ܗܟܢܐ ܡܢ ܝܘܡܐ ܕܗܘܘ ܥܠ ܐܪܥܐ ܘܥܕܡܐ ܠܝܘܡܢܐ ܘܗܦܟܘ ܢܦܩܘ ܡܢ ܩܕܡ ܦܪܥܘܢ 7  ܘܐܡܪܘ ܠܗ ܥܒܕܘܗܝ ܠܦܪܥܘܢ ܥܕܡܐ ܠܐܡܬܝ ܬܗܘܐ ܠܢ ܗܕܐ ܬܘܩܠܬܐ ܫܕܪ ܠܓܒܪܐ ܘܢܦܠܚܘܢ ܠܡܪܝܐ ܐܠܗܗܘܢ ܥܕܡܐ ܠܗܫܐ ܠܐ ܝܕܥ ܐܢܬ ܕܐܒܕܬ ܠܗ ܡܨܪܝܢ 8  ܘܐܗܦܟܘ ܐܢܘܢ ܠܡܘܫܐ ܘܠܐܗܪܘܢ ܠܘܬ ܦܪܥܘܢ ܘܐܡܪ ܠܗܘܢ ܙܠܘ ܦܠܘܚܘ ܩܕܡ ܡܪܝܐ ܐܠܗܟܘܢ ܐܠܐ ܡܢ ܘܡܢ ܐܙܠܝܢ 9  ܐܡܪ ܠܗ ܡܘܫܐ ܒܥܠܝܡܝܢ ܘܒܩܫܝܫܝܢ ܢܐܙܠ ܒܒܢܝܢ ܘܒܒܢܬܢ ܒܥܢܢ ܘܒܬܘܪܝܢ ܢܐܙܠ ܡܛܠ ܕܥܕܥܐܕܐ ܗܘ ܠܢ ܕܡܪܝܐ 10  ܘܐܡܪ ܠܗܘܢ ܢܗܘܐ ܗܟܢܐ ܡܪܝܐ ܥܡܟܘܢ ܡܐ ܕܫܕܪܬܟܘܢ ܘܠܐܝܩܪܬܟܘܢ ܚܙܘ ܕܝܢ ܕܠܡܐ ܒܝܫܬܐ ܠܘܩܒܠ ܐܦܝܟܘܢ 11  ܠܐ ܗܟܢܐ ܙܠܘ ܗܫܐ ܓܒܪܐ ܘܦܠܘܚܘ ܩܕܡ ܡܪܝܐ ܡܛܘܠ ܕܢܝܚܬܐ ܗܘ ܒܥܝܢ ܐܢܬܘܢ ܘܐܦܩܘ ܐܢܘܢ ܡܢ ܩܕܡ ܐܦܘܗܝ ܕܦܪܥܘܢ 12  ܘܐܡܪ ܡܪܝܐ ܠܡܘܫܐ ܐܪܝܡ ܐܝܕܟ ܥܠ ܐܪܥܐ ܕܡܨܪܝܢ ܒܩܡܨܐ ܘܢܣܩ ܥܠ ܐܪܥܐ ܕܡܨܪܝܢ ܘܢܐܟܘܠ ܥܣܒܐ ܕܐܪܥܐ ܘܟܠܡܕܡ ܕܫܒܩ ܒܪܕܐ 13  ܘܐܪܝܡ ܡܘܫܐ ܚܘܛܪܗ ܥܠ ܐܪܥܐ ܕܡܨܪܝܢ ܘܡܪܝܐ ܐܦܩ ܪܘܚܐ ܕܫܘܒܐ ܥܠ ܐܪܥܐ ܟܠܗ ܐܝܡܡܐ ܗܘ ܘܟܘܠܗ ܠܠܝܐ ܫܦܪܐ ܗܘܐ ܘܪܘܚܐ ܕܫܘܒܐ ܫܩܠܬ ܩܡܨܐ 14  ܘܣܠܩ ܩܡܨܐ ܥܠ ܟܠܗ ܐܪܥܐ ܕܡܨܪܝܢ ܘܫܪܐ ܒܟܠܗ ܬܚܘܡܐ ܕܡܨܪܝܐ ܬܩܝܦ ܗܘܐ ܛܒ ܘܐܟܘܬܗ ܠܐ ܗܘܐ ܩܡܨܐ ܩܕܡܘܗܝ ܘܐܦ ܠܐ ܒܬܪܗ ܢܗܘܐ ܐܟܘܬܗ 15  ܘܟܣܝ ܥܝܢܗ ܕܟܠܗ ܐܪܥܐ ܘܚܫܟܬ ܐܪܥܐ ܘܐܟܠ ܟܠܗ ܥܣܒܐ ܕܐܪܥܐ ܘܟܠܗܘܢ ܦܐܪܐ ܕܐܝܠܢܐ ܕܫܒܩ ܒܪܕܐ ܘܠܐ ܐܫܬܚܪ ܛܪܦܐ ܒܐܝܠܢܐ ܐܦ ܠܐ ܥܣܒܐ ܒܚܩܠܐ ܒܟܠܗ ܐܪܥܐ ܕܡܨܪܝܢ 16  ܘܣܪܗܒ ܦܪܥܘܢ ܠܡܩܪܐ ܠܡܘܫܐ ܘܠܐܗܪܘܢ ܘܐܡܪ ܠܗܘܢ ܚܛܝܬ ܠܡܪܝܐ ܐܠܗܟܘܢ ܘܠܟܘܢ 17  ܐܦ ܗܫܐ ܫܒܘܩܘ ܣܘܪܚܢܝ ܗܢܐ ܙܒܢܐ ܘܨܠܘ ܩܕܡ ܡܪܝܐ ܐܠܗܟܘܢ ܘܢܦܪܩ ܡܢܝ ܡܘܬܐ ܗܢܐ 18  ܘܢܦܩ ܡܘܫܐ ܡܢ ܩܕܡ ܦܪܥܘܢ ܘܨܠܝ ܩܕܡ ܡܪܝܐ 19  ܘܗܦܟ ܡܪܝܐ ܐܝܬܝ ܪܘܚܐ ܡܥܪܒܐ ܕܬܩܝܦܐ ܛܒ ܘܫܩܠܬܗ ܠܩܡܨܐ ܘܐܪܡܝܬܗ ܒܝܡܐ ܕܣܘܦ ܘܠܐ ܐܫܬܚܪ ܐܦ ܠܐ ܚܕ ܩܡܨܐ ܒܟܠܗ ܬܚܘܡܐ ܕܡܨܪܝܐ 20  ܘܩܫܝ ܡܪܝܐ ܠܒܗ ܕܦܪܥܘܢ ܘܠܐ ܫܕܪ ܠܒܢܝ ܐܝܣܪܝܠ 21  ܘܐܡܪ ܡܪܝܐ ܠܡܘܫܐ ܐܪܝܡ ܐܝܕܟ ܠܘܬ ܫܡܝܐ ܘܢܗܘܐ ܚܫܟܐ ܥܠ ܟܠܗ ܐܪܥܐ ܕܡܨܪܝܢ ܘܢܥܡܛ ܚܫܟܐ 22  ܘܐܪܝܡ ܡܘܫܐ ܐܝܕܗ ܠܫܡܝܐ ܘܗܘܐ ܚܫܟܐ ܘܥܡܛܢܐ ܒܟܠܗ ܐܪܥܐ ܕܡܨܪܝܢ ܬܠܬܐ ܝܘܡܝܢ 23  ܠܐ ܚܙܐ ܐܢܫ ܠܐܚܘܗܝ 22  ܘܠܐ ܩܡ ܐܢܫ ܡܢ ܕܘܟܬܗ ܬܠܬܐ ܝܘܡܝܢ ܘܠܟܠܗܘܢ ܒܢܝ ܐܝܣܪܝܠ ܗܘܐ ܢܘܗܪܐ ܒܝܬ ܡܘܬܒܗܘܢ 24  ܘܩܪܐ ܦܪܥܘܢ ܠܡܘܫܐ ܘܐܡܪ ܠܗ ܙܠܘ ܦܠܘܚܘ ܩܕܡ ܡܪܝܐ ܒܠܚܘܕ ܥܢܟܘܢ ܘܬܘܪܝܟܘܢ ܫܒܘܩܘ ܘܐܦ ܐܝܩܪܬܟܘܢ ܬܐܙܠ ܥܡܟܘܢ 25  ܐܡܪ ܠܗ ܡܘܫܐ ܐܦ ܐܢܬ ܬܬܠ ܒܐܝܕܢ ܕܒܚܐ ܘܥܠܘܬܐ ܘܢܕܒܚ ܠܡܪܝܐ ܐܠܗܢ 26  ܘܐܦ ܒܥܝܪܢ ܬܐܙܠ ܥܡܢ ܘܠܐ ܬܫܬܚܪ ܡܢܢ ܐܦ ܠܐ ܚܕܐ ܛܦܪܐ ܬܢܢ ܡܛܠ ܕܡܢܗ ܢܣܒܝܢܢ ܠܡܦܠܚ ܩܕܡ ܡܪܝܐ ܐܠܗܢ ܘܚܢܢ ܠܐ ܝܕܥܝܢ ܚܢܢ ܡܢܐ ܢܦܠܘܚ ܩܕܡ ܡܪܝܐ ܡܐ ܕܡܛܝܢ ܠܬܡܢ27  ܘܩܫܝ ܡܪܝܐ ܠܒܗ ܕܦܪܥܘܢ ܘܠܐ ܨܒܐ ܕܢܫܕܪ ܐܢܘܢ 28  ܘܐܡܪ ܦܪܥܘܢ ܠܡܘܫܐ ܙܠ ܠܟ ܡܢ ܠܘܬܝ ܐܙܕܗܪ ܠܐ ܬܘܣܦ ܬܘܒ ܕܬܬܚܙܐ ܠܝ ܡܛܠ ܕܒܝܘܡܐ ܕܡܬܚܙܐ ܐܢܬ ܠܝ ܬܡܘܬ 29  ܐܡܪ ܠܗ ܡܘܫܐ ܫܦܝܪ ܐܡܪܬ ܬܘܒ ܠܐ ܡܘܣܦ ܐܢܐ ܠܡܚܙܐ ܐܦܝܟ 

1  ܘܐܡܪ ܡܪܝܐ ܠܡܘܫܐ ܬܘܒ ܡܚܘܬܐ ܚܕܐ ܡܝܬܐ ܐܢܐ ܥܠ ܦܪܥܘܢ ܘܥܠ ܡܨܪܝܐ ܘܗܝܕܝܢ ܐܫܕܪܟܘܢ ܡܟܐ ܘܡܐ ܕܫܕܪܬܟܘܢ ܟܠܟܘܢ ܦܘܩܘ ܠܟܘܢ ܡܟܐ 2  ܘܐܡܪ ܩܕܡ ܥܡܐ ܢܫܐܠܘܢ ܐܢܫ ܓܒܪ ܡܢ ܚܒܪܗ ܘܐܢܬܬܐ ܡܢ ܚܒܪܬܗ ܡܐܢܐ ܕܣܐܡܐ ܘܡܐܢܐ ܕܕܗܒܐ 3  ܘܝܗܒ ܐܢܘܢ ܡܪܝܐ ܠܥܡܐ ܠܪܚܡܐ ܒܥܝܢܝܗܘܢ ܕܡܨܪܝܐ ܘܐܦ ܓܒܪܐ ܡܘܫܐ ܝܩܝܪ ܗܘܐ ܛܒ ܒܐܪܥܐ ܕܡܨܪܝܢ ܒܥܝܢܝ ܥܒܕܘܗܝ ܕܦܪܥܘܢ ܘܒܥܝܢܝ ܥܡܐ 4  ܘܐܡܪ ܡܘܫܐ ܗܟܢܐ ܐܡܪ ܡܪܝܐ ܒܦܠܓܗ ܕܠܠܝܐ ܢܦܩ ܐܢܐ ܒܓܘ ܡܨܪܝܢ 5  ܘܢܡܘܬܘܢ ܟܠܗܘܢ ܒܘܟܪܐ ܕܐܪܥܐ ܕܡܨܪܝܢ ܡܢ ܒܘܟܪܗ ܕܦܪܥܘܢ ܕܝܬܒ ܥܠ ܟܘܪܣܝܗ ܘܥܕܡܐ ܠܒܘܟܪܐ ܕܐܡܬܐ ܕܐܝܬ ܒܝܬ ܪܚܝܐ ܘܟܠܗܘܢ ܒܘܟܪܐ ܕܒܥܝܪܐ 6  ܘܬܗܘܐ ܝܠܠܬܐ ܪܒܬܐ ܒܐܪܥܐ ܕܡܨܪܝܢ ܕܐܟܘܬܗ ܠܐ ܗܘܬ ܘܐܟܘܬܗ ܠܐ ܬܗܘܐ 7  ܘܡܢ ܕܒܝܬ ܐܝܣܪܝܠ ܠܐ ܢܗܪ ܐܦ ܠܐ ܟܠܒܐ ܒܠܫܢܗ ܐܦ ܠܐ ܒܢܝ ܐܢܫܐ ܐܦ ܠܐ ܒܥܝܪܐ ܡܛܠ ܕܬܕܥܘܢ ܕܦܪܫ ܡܪܝܐ ܒܝܬ ܡܨܪܝܐ ܠܕܒܝܬ ܐܝܣܪܐܝܠ 8  ܘܢܚܬܘܢ ܟܠܗܘܢ ܥܒܕܝܟ ܗܠܝܢ ܠܘܬܝ ܘܢܣܓܕܘܢ ܠܝ ܘܢܐܡܪܘܢ ܠܝ ܦܘܩ ܐܢܬ ܘܥܡܐ ܗܢܐ ܟܠܗ ܕܥܡܟ ܘܗܝܕܝܢ ܐܦܘܩ ܘܢܦܩ ܡܘܫܐ ܡܢ ܩܕܡ ܦܪܥܘܢ ܒܚܡܬܐ ܪܒܬܐ 9  ܘܐܡܪ ܡܪܝܐ ܠܡܘܫܐ ܠܐ ܢܫܡܥܟܘܢ ܦܪܥܘܢ ܡܛܠ ܕܐܣܓܐ ܦܪܝܫܬܝ ܒܐܪܥܐ ܕܡܨܪܝܢ 10  ܘܡܘܫܐ ܘܐܗܪܘܢ ܥܒܕܘ ܦܪܝܫܬܐ ܗܠܝܢ ܩܕܡ ܦܪܥܘܢ ܘܩܫܝ ܡܪܝܐ ܠܒܗ ܕܦܪܥܘܢ ܘܠܐ ܫܕܪ ܠܒܢܝ ܐܝܣܪܝܠ ܡܢ ܐܪܥܗ 

1  ܘܐܡܪ ܡܪܝܐ ܠܡܘܫܐ ܘܠܐܗܪܘܢ ܒܐܪܥܐ ܕܡܨܪܝܢ 2  ܝܪܚܐ ܗܢܐ ܢܗܘܐ ܠܟܘܢ ܪܝܫ ܝܪܚܐ ܩܕܡܝ ܢܗܘܐ ܠܟܘܢ ܠܟܠܗܘܢ ܝܪܚܐ ܕܫܢܬܐ 3  ܐܡܪ ܠܟܠܗ ܟܢܘܫܬܐ ܕܒܢܝ ܐܝܣܪܝܠ ܒܥܣܪܬܐ ܒܝܪܚܐ ܗܢܐ ܢܗܘܘܢ ܢܣܒܝܢ ܠܗܘܢ ܓܒܪ ܐܡܪܐ ܠܒܝܬܐ ܘܐܡܪܐ ܠܒܝܬ ܐܒܘܗܝ 4  ܘܐܢ ܙܥܘܪ ܗܘ ܒܝܬܐ ܕܢܦܘܩ ܒܗ ܐܡܪܐ ܢܣܒ ܗܘ ܘܫܒܒܗ ܕܩܪܝܒ ܠܒܝܬܗ ܒܡܢܝܢܐ ܕܢܦܫܬܐ ܐܢܫ ܡܣܬ ܡܐܟܠܗ ܬܡܢܘܢ ܥܠ ܐܡܪܐ 5  ܐܡܪܐ ܕܠܝܬ ܒܗ ܡܘܡܐ ܕܟܪܐ ܒܪ ܫܢܬܐ ܢܗܘܐ ܠܟܘܢ ܡܢ ܐܡܪܐ ܘܡܢ ܓܕܝܐ ܬܣܒܘܢ 6  ܘܢܗܘܐ ܢܛܝܪ ܠܟܘܢ ܥܕܡܐ ܠܐܪܒܥܣܪܐ ܒܝܪܚܐ ܗܢܐ ܘܢܟܣܘܢܗ ܟܘܠܗ ܥܡܐ ܕܟܢܘܫܬܐ ܕܒܢܝ ܐܝܣܪܝܠ ܒܡܥܪܒܝ ܫܡܫܐ 7  ܘܢܣܒܘܢ ܡܢ ܕܡܗ ܘܢܪܡܘܢ ܥܠ ܬܪܝܗܘܢ ܦܪܘܣܬܕܐ ܘܥܠ ܐܣܟܦܬܐ ܘܥܠ ܒܬܐ ܕܢܐܟܠܘܢܗ ܒܗܘܢ 8  ܘܢܐܟܠܘܢܗ ܠܒܣܪܐ ܒܠܠܝܐ ܗܢܐ ܟܕ ܡܛܘܝ ܒܢܘܪܐ ܘܦܛܝܪܐ ܥܡ ܡܪܪܐ ܢܐܟܠܘܢܗ 9  ܠܐ ܬܐܟܠܘܢ ܡܢܗ ܟܕ ܚܝ ܐܦ ܠܐ ܟܕ ܡܒܫܠܘ ܡܒܫܠ ܒܡܝܐ ܐܠܐ ܟܕ ܡܛܘܝ ܒܢܘܪܐ ܘܪܫܗ ܘܟܪܥܘܗܝ ܘܓܘܝܗ 10  ܘܠܐ ܬܘܬܪܘܢ ܡܢܗ ܠܨܦܪܐ ܘܡܕܡ ܕܝܬܪ ܡܢܗ ܠܨܦܪܐ ܒܢܘܪܐ ܬܘܩܕܘܢܗ 11  ܘܗܟܢܐ ܬܐܟܠܘܢܗ ܟܕ ܚܨܝܟܘܢ ܐܣܝܪܝܢ ܘܡܣܢܝܟܘܢ ܒܪܓܠܝܟܘܢ ܘܚܘܛܪܝܟܘܢ ܒܐܝܕܝܟܘܢ ܐܘܟܠܘܗܝ ܡܣܪܗܒܐܝܬ ܡܛܠ ܕܦܨܚܐ ܗܘ ܠܡܪܝܐ 12  ܘܐܥܒܪ ܒܐܪܥܐ ܕܡܨܪܝܢ ܒܠܠܝܐ ܗܢܐ ܘܢܡܘܬܘܢ ܟܠܗܘܢ ܒܘܟܪܐ ܕܐܪܥܐ ܕܡܨܪܝܢ ܡܢ ܒܢܝ ܐܢܫܐ ܘܥܕܡܐ ܠܒܥܝܪܐ ܘܒܟܠܗܝܢ ܕܚܠܬܗܘܢ ܕܡܨܪܝܐ ܐܥܒܕ ܕܝܢܐ ܐܢܐ ܡܪܝܐ 13  ܘܢܗܘܐ ܠܟܘܢ ܕܡܐ ܗܢܐ ܠܐܬܐ ܥܠ ܒܬܐ ܕܐܢܬܘܢ ܒܗܘܢ ܘܐܚܙܝܘܗܝ ܠܕܡܐ ܘܐܦܨܚ ܥܠܝܟܘܢ ܘܠܐ ܢܗܘܐ ܒܟܘܢ ܡܘܬܐ ܠܡܚܒܠܘ ܡܐ ܕܡܩܛܠ ܐܢܐ ܒܐܪܥܐܐ ܕܡܨܪܝܢ 14  ܘܢܗܘܐ ܠܟܘܢ ܝܘܡܐ ܗܢܐ ܠܕܘܟܪܢܐ ܘܥܘܒܕܘܗܝ ܥܕܥܐܕܐ ܠܡܪܝܐ ܥܕܥܐܕܐ ܠܕܪܝܟܘܢ ܢܡܘܣܐ ܠܥܠܡ ܗܘܝܬܘܢ ܥܒܕܝܢ ܠܗ 15  ܫܒܥܐ ܝܘܡܝܢ ܦܛܝܪܐ ܬܐܟܠܘܢ ܘܡܢ ܝܘܡܐ ܩܕܡܝܐ ܬܒܛܠܘܢ ܚܡܝܪܐ ܡܢ ܒܬܝܟܘܢ ܡܛܠ ܕܟܠ ܕܢܐܟܘܠ ܚܡܝܥܐ ܡܢ ܒܬܝܟܘܢ ܬܐܒܕ ܢܦܫܐ ܗܝ ܡܢ ܐܝܣܪܝܠ ܡܢ ܝܘܡܐ ܩܕܡܝܐ ܘܥܕܡܐ ܠܝܘܡܐ ܫܒܝܥܝܐ 16  ܘܝܘܡܐ ܩܕܡܝܐ ܩܪܐ ܘܩܕܝܫ ܘܝܘܡܐ ܫܒܝܥܝܐ ܩܪܐ ܘܩܕܝܫ ܢܗܘܐ ܠܟܘܢ ܘܟܠ ܥܒܕ ܠܐ ܢܬܥܒܕ ܒܗܘܢ ܐܠܐ ܡܕܡ ܕܐܟܠ ܒܪ ܐܢܫܐ ܒܠܚܘܕ ܗܘ ܢܬܥܒܕ ܠܟܘܢ 17  ܘܬܛܪܘܢ ܦܛܝܪܐ ܡܛܠ ܕܒܗ ܒܝܘܡܐ ܗܢܐ ܐܦܩܬ ܚܝܠܘܬܟܘܢ ܡܢ ܐܪܥܐ ܕܡܨܪܝܢ ܘܬܛܪܘܢ ܝܘܡܐ ܗܢܐ ܠܕܪܝܟܘܢ ܢܡܘܣܐ ܠܥܠܡ 18  ܒܝܪܚܐ ܩܕܡܝܐ ܒܐܪܒܥܣܪܐ ܒܝܪܚܐ ܒܪܡܫܐ ܬܐܟܠܘܢ ܦܛܝܪܐ ܘܥܕܡܐ ܠܝܘܡ ܚܕ ܘܥܣܪܝܢ ܒܝܪܚܐ ܒܪܡܫܐ 19  ܫܒܥܐ ܝܘܡܝܢ ܚܡܝܥܐ ܠܐ ܢܫܬܟܚ ܒܒܬܝܟܘܢ ܡܛܠ ܕܟܠ ܕܢܐܟܘܠ ܚܡܝܥܐ ܬܐܒܕ ܢܦܫܐ ܗܝ ܡܢ ܟܢܘܫܬܐ ܕܐܝܣܪܐܝܠ ܡܢ ܒܘܟܢܐ ܘܡܢ ܥܡܘܪܐ ܕܐܪܥܐ 20  ܟܠ ܚܡܝܥܐ ܠܐ ܬܐܟܠܘܢ ܒܟܠܗ ܒܝܬ ܡܥܡܪܟܘܢ ܬܐܟܠܘܢ ܦܛܝܪܐ 21  ܘܩܪܐ ܡܘܫܐ ܠܟܠܗܘܢ ܣܒܐ ܕܒܢܝ ܐܝܣܪܝܠ ܘܐܡܪ ܠܗܘܢ ܒܥܓܠ ܣܒܘ ܠܟܘܢ ܥܢܐ ܠܫܪܒܬܟܘܢ ܘܟܘܣܘ ܦܨܚܐ 22  ܘܬܣܒܘܢ ܡܐܣܪܬܐ ܕܙܘܦܐ ܘܬܨܒܥܘܢ ܒܕܡܐ ܕܐܡܪܐ ܘܬܪܣܘܢ ܥܠ ܐܣܟܦܬܐ ܘܥܠ ܬܪܝܗܘܢ ܦܪܘܣܬܕܐ ܡܢ ܕܡܐ ܕܐܝܬ ܒܡܐܢܐ ܘܐܢܬܘܢ ܠܐ ܬܦܩܘܢ ܐܢܫ ܡܢ ܬܪܥ ܒܝܬܗ ܥܕܡܐ ܠܨܦܪܐ 23  ܘܢܥܒܪ ܡܪܝܐ ܠܡܡܚܐ ܠܡܨܪܝܐ ܘܢܚܙܝܘܗܝ ܠܕܡܐ ܕܥܠ ܐܣܟܦܬܐ ܘܥܠ ܬܪܝܗܘܢ ܦܪܘܣܬܕܐ ܘܢܦܨܚ ܡܪܝܐ ܥܠ ܬܪܥܐ ܘܠܐ ܢܫܒܘܩ ܠܡܚܒܠܢܐ ܕܢܥܘܠ ܠܒܬܝܟܘܢ ܘܢܚܒܠ 24  ܘܬܛܪܘܢ ܦܬܓܡܐ ܗܢܐ ܘܢܡܘܣܐ ܗܢܐ ܠܟܘܢ ܘܠܒܢܝܟܘܢ ܥܕܡܐ ܠܥܠܡ 25  ܘܡܐ ܕܥܠܬܘܢ ܠܐܪܥܐ ܕܢܬܠ ܠܟܘܢ ܡܪܝܐ ܐܝܟ ܕܐܡܪ ܬܛܪܘܢ ܦܘܠܚܢܐ ܗܢܐ 26  ܘܢܗܘܐ ܟܕ ܢܐܡܪܘܢ ܠܟܘܢ ܒܢܝܟܘܢ ܗܢܐ ܦܘܠܚܢܐ ܡܢܐ ܗܘ 27  ܬܐܡܪܘܢ ܠܗܘܢ ܕܕܒܚܬܐ ܗܘ ܕܦܨܚܗ ܕܡܪܝܐ ܕܐܦܨܚ ܥܠ ܒܬܐ ܕܒܢܝ ܐܝܣܪܝܠ ܒܡܨܪܝܢ ܟܕ ܡܚܐ ܠܡܨܪܝܐ ܘܠܒܬܝܢ ܦܨܝ ܘܩܥܕܘ ܥܡܐ ܘܣܓܕܘ ܠܡܪܝܐ 28  ܘܐܙܠܘ ܘܥܒܕܘ ܒܢܝ ܐܝܣܪܝܠ ܐܝܟ ܕܦܩܕ ܡܪܝܐ ܠܡܘܫܐ ܘܠܐܗܪܘܢ ܗܟܢܐ ܥܒܕܘ 29  ܘܗܘܐ ܒܦܠܓܗ ܕܠܠܝܐ ܘܡܪܝܐ ܩܛܠ ܟܠܗܘܢ ܒܘܟܪܐ ܕܐܪܥܐ ܕܡܨܪܝܢ ܡܢ ܒܘܟܪܗ ܕܦܪܥܘܢ ܕܝܬܒ ܥܠ ܟܘܪܣܝܗ ܘܥܕܡܐ ܠܒܘܟܪܐ ܕܫܒܝܐ ܕܐܝܬ ܒܝܬ ܐܣܝܪܐ ܘܟܠܗܘܢ ܒܘܟܪܐ ܕܒܥܝܪܐ 30  ܘܩܡ ܦܪܥܘܢ ܒܠܠܝܐ ܗܘ ܘܟܠܗܘܢ ܥܒܕܘܗܝ ܘܟܠܗܘܢ ܡܨܪܝܐ ܘܗܘܬ ܝܠܠܬܐ ܪܒܬܐ ܒܐܪܥܐ ܕܡܨܪܝܢ ܕܠܝܬ ܒܝܬܐ ܕܠܐ ܗܘܐ ܒܗ ܡܝܬܐ 31  ܘܩܪܐ ܦܪܥܘܢ ܠܡܘܫܐ ܘܠܐܗܪܘܢ ܒܠܠܝܐ ܗܘ ܘܐܡܪ ܠܗܘܢ ܩܘܡܘ ܦܘܩܘ ܡܢ ܓܘ ܥܡܝ ܘܐܦ ܐܢܬܘܢ ܘܐܦ ܒܢܝ ܐܝܣܪܝܠ ܘܙܠܘ ܦܠܘܚܘ ܩܕܡ ܡܪܝܐ ܐܝܟܢܐ ܕܐܡܪܬܘܢ 32  ܐܦ ܥܢܟܘܢ ܐܦ ܬܘܪܝܟܘܢ ܕܒܪܘ ܐܝܟ ܕܐܡܪܬܘܢ ܘܙܠܘ ܘܬܒܪܟܘܢ ܐܦ ܠܝ 33  ܘܐܠܨܘ ܡܨܪܝܐ ܠܥܡܐ ܡܣܪܗܒܐܝܬ ܕܢܦܩܘܢ ܐܢܘܢ ܡܢ ܐܪܥܐ ܡܛܠ ܕܐܡܪܝܢ ܕܟܠܢ ܡܝܬܝܢܢ 34  ܘܫܩܠܘ ܥܡܐ ܠܝܫܗܘܢ ܟܕ ܠܐ ܚܡܥ ܩܪܝܪܗܘܢ ܨܪܝܪ ܒܫܘܫܦܝܗܘܢ ܘܪܡܐ ܥܠ ܟܬܦܬܗܘܢ 35  ܘܒܢܝ ܐܝܣܪܝܠ ܥܒܕܘ ܐܝܟ ܡܠܬܗ ܕܡܘܫܐ ܘܫܐܠܘ ܡܢ ܡܨܪܝܐ ܡܐܢܐ ܕܣܐܡܐ ܘܡܐܢܐ ܕܕܗܒܐ ܘܠܒܘܫܐ 36  ܘܝܗܒ ܐܢܘܢ ܡܪܝܐ ܠܥܡܐ ܠܪܚܡܐ ܒܥܝܢܝܗܘܢ ܕܡܨܪܝܐ ܘܐܫܐܠܘ ܐܢܘܢ ܘܚܠܨܘ ܠܡܨܪܝܐ 37  ܘܫܩܠܘ ܒܢܝ ܐܝܣܪܝܠ ܡܢ ܪܥܡܣܝܣ ܠܣܟܘܬ ܫܬܡܐܐ ܐܠܦܝܢ ܓܒܪܐ ܪܓܠܝܐ ܣܛܪ ܡܢ ܝܩܪܬܐ 38  ܐܦ ܥܪܘܒܐ ܣܓܝܐܐ ܣܠܩ ܥܡܗܘܢ ܘܥܢܐ ܘܬܘܪܐ ܘܩܢܝܢܐ ܕܣܓܝ ܛܒ 39  ܘܐܦܐܘܗܝ ܠܠܝܫܐ ܕܐܦܩܘ ܐܢܘܢ ܡܨܪܝܐ ܪܥܦܐ ܦܛܝܪܐ ܡܛܠ ܕܠܐ ܚܡܥ ܡܛܠ ܕܐܦܩܘ ܐܢܘܢ ܡܨܪܝܐ ܘܠܐ ܐܫܟܚܘ ܠܡܬܟܪܟܘ ܘܐܦ ܙܘܕܐ ܠܐ ܥܒܕܘ ܠܗܘܢ 40  ܘܡܘܬܒܗܘܢ ܕܝܬܒܘ ܒܢܝ ܐܝܣܪܝܠ ܒܡܨܪܝܢ ܐܪܒܥܡܐܐ ܘܬܠܬܝܢ ܫܢܝܢ 41  ܘܗܘܐ ܡܢ ܒܬܪ ܐܪܒܥܡܐܐ ܘܬܠܬܝܢ ܫܢܝܢ ܒܗ ܒܝܘܡܐ ܗܢܐ ܢܦܩܘ ܟܠܗܘܢ ܚܝܠܘܬܗ ܕܡܪܝܐ ܡܢ ܐܪܥܐ ܕܡܨܪܝܢ 42  ܠܠܝܐ ܢܛܝܪ ܗܘܐ ܠܡܪܝܐ ܠܡܦܩܘܬܗܘܢ ܡܢ ܐܪܥܐ ܕܡܨܪܝܢ ܗܘ ܠܠܝܐ ܗܢܐ ܠܡܪܝܐ ܢܛܝܪ ܗܘܐ ܠܟܠܗܘܢ ܒܢܝ ܐܝܣܪܝܠ ܠܕܪܝܗܘܢ 43  ܘܐܡܪ ܡܪܝܐ ܠܡܘܫܐ ܘܠܐܗܪܘܢ ܗܢܘ ܢܡܘܣܐ ܕܦܨܚܐ ܕܟܠ ܒܪ ܢܘܟܪܝܐ ܠܐ ܢܐܟܘܠ ܡܢܗ 44  ܘܟܠ ܥܒܕܐ ܕܓܒܪܐ ܙܒܝܢ ܟܣܦܐ ܡܐ ܕܓܙܪܬܝܗܝ ܗܝܕܝܢ ܢܐܟܘܠ ܡܢܗ 45  ܬܘܬܒܐ ܘܐܓܝܪܐ ܠܐ ܢܐܟܘܠ ܡܢܗ 46  ܒܒܝܬܐ ܚܕ ܢܬܐܟܠ ܘܠܐ ܬܦܩܘܢ ܡܢܗ ܡܢ ܒܣܪܐ ܠܒܪ ܡܢ ܒܝܬܐ ܘܓܪܡܐ ܠܐ ܬܬܒܪܘܢ ܒܗ 47  ܟܠܗ ܟܢܘܫܬܐ ܕܐܝܣܪܐܝܠ ܢܥܒܕܘܢܗ 48  ܘܟܕ ܢܥܡܪ ܥܡܟܘܢ ܬܘܬܒܐ ܘܢܥܒܕ ܦܨܚܐ ܠܡܪܝܐ ܡܐ ܕܓܙܪ ܟܠ ܕܟܪܐ ܗܝܕܝܢ ܢܬܩܪܒ ܠܡܥܒܕܗ ܘܢܗܘܐ ܐܝܟ ܒܘܟܢܐ ܕܐܪܥܐ ܘܟܘܠ ܥܘܪܠܐ ܠܐ ܢܐܟܘܠ ܡܢܗ 49  ܢܡܘܣܐ ܚܕ ܢܗܘܐ ܠܒܘܟܢܐ ܘܠܥܡܘܪܐ ܕܥܡܪܝܢ ܒܝܢܬܟܘܢ 50  ܘܥܒܕܘ ܟܠܗܘܢ ܒܢܝ ܐܝܣܪܝܠ ܐܝܟ ܕܦܩܕ ܡܪܝܐ ܠܡܘܫܐ ܘܠܐܗܪܘܢ ܗܟܢܐ ܥܒܕܘ 51  ܘܗܘܐ ܒܗ ܒܝܘܡܐ ܗܢܐ ܐܦܩ ܡܪܝܐ ܠܒܢܝ ܐܝܣܪܝܠ ܡܢ ܐܪܥܐ ܕܡܨܪܝܢ ܟܘܠ ܚܝܠܘܬܗܘܢ 

1  ܘܐܡܪ ܡܪܝܐ ܠܡܘܫܐ 2  ܩܕܫ ܠܝ ܟܠ ܒܘܟܪܐ ܕܦܬܚ ܟܠ ܪܚܡܐ ܕܒܢܝ ܐܝܣܪܝܠ ܕܐܢܫܐ ܘܕܒܥܝܪܐ ܕܝܠܝ ܐܢܘܢ 3  ܘܐܡܪ ܡܘܫܐ ܠܥܡܐ ܐܬܕܟܪܘ ܝܘܡܐ ܗܢܐ ܕܢܦܩܬܘܢ ܒܗ ܡܢ ܡܨܪܝܢ ܡܢ ܒܝܬ ܥܒܕܘܬܐ ܡܛܘܠ ܕܒܐܝܕܐ ܬܩܝܦܬܐ ܐܦܩܟܘܢ ܡܪܝܐ ܡܟܐ ܘܠܐ ܢܬܐܟܠ ܚܡܝܥܐ 4  ܒܝܘܡܐ ܗܢܐ ܢܦܩܝܢ ܐܢܬܘܢ ܒܝܪܚܐ ܕܗܒܒܐ 5  ܘܢܗܘܐ ܟܕ ܢܥܠܟܘܢ ܡܪܝܐ ܠܐܪܥܐ ܕܟܢܥܢܝܐ ܘܕܚܬܝܐ ܘܕܐܡܘܪܝܐ ܘܕܚܘܝܐ ܘܕܝܒܘܣܝܐ ܘܕܦܪܙܝܐ ܐܝܟ ܕܝܡܐ ܠܐܒܗܝܟܘܢ ܕܢܬܠ ܠܟܘܢ ܐܪܥܐ ܕܡܪܕܝܐ ܚܠܒܐ ܘܕܒܫܐ ܬܦܠܚܘܢ ܦܘܠܚܢܐ ܗܢܐ ܒܗ ܒܝܪܚܐ ܗܢܐ 6  ܫܒܥܐ ܝܘܡܝܢ ܬܐܟܠܘܢ ܦܛܝܪܐ ܘܒܝܘܡܐ ܫܒܝܥܝܐ ܥܕܥܐܕܐ ܗܘ ܠܡܪܝܐ 7  ܦܛܝܪܐ ܬܐܟܠܘܢ ܫܒܥܐ ܝܘܡܝܢ ܘܠܐ ܢܬܚܙܐ ܒܟܘܢ ܚܡܝܥܐ ܒܟܠܗ ܬܚܘܡܟܘܢ 8  ܘܬܚܘܘܢ ܠܒܢܝܟܘܢ ܒܝܘܡܐ ܗܘ ܕܡܛܠ ܗܢܐ ܥܒܕ ܠܝ ܐܠܗܝ ܟܕ ܢܦܩܬ ܡܢ ܡܨܪܝܢ 9  ܘܢܗܘܐ ܠܟ ܐܬܐ ܥܠ ܐܝܕܟ ܘܕܘܟܪܢܐ ܒܝܬ ܥܝܢܝܟ ܡܛܠ ܕܢܗܘܐ ܢܡܘܣܗ ܕܡܪܝܐ ܒܦܘܡܟ ܡܛܘܠ ܕܒܐܝܕܐ ܬܩܝܦܬܐ ܐܦܩܟ ܡܪܝܐ ܡܢ ܡܨܪܝܢ 10  ܘܛܪ ܦܘܩܕܢܐ ܗܢܐ ܘܢܡܘܣܐ ܗܢܐ ܠܙܒܢܗ ܡܢ ܥܕܢ ܠܥܕܢ 11  ܘܟܕ ܢܥܠܟ ܡܪܝܐ ܠܐܪܥܐ ܕܟܢܥܢܝܐ ܐܝܟ ܕܝܡܐ ܠܟ ܘܠܐܒܗܝܟ ܘܢܬܠܝܗ ܠܟ 12  ܬܦܪܘܫ ܟܠ ܒܘܟܪܐ ܦܬܚ ܪܚܡܐ ܠܡܪܝܐ ܘܟܠ ܦܬܚ ܪܚܡܐ ܕܒܥܝܪܐ ܕܢܗܘܐ ܠܟ ܕܟܪܐ ܠܡܪܝܐ 13  ܘܟܠ ܒܘܟܪܐ ܕܟܪܐ ܕܦܬܚ ܪܚܡܐ ܕܒܥܝܪܐ ܒܐܡܪܐ ܬܦܪܩܝܘܗܝ ܘܐܢ ܠܐ ܬܦܪܩܝܘܗܝ ܬܩܛܠܝܗܝ ܘܟܠ ܒܘܟܪܐ ܕܒܪܢܫܐ ܕܒܢܝܟ ܬܦܪܘܩ 14  ܘܟܕ ܢܫܐܠܟ ܒܪܟ ܡܚܪ ܘܢܐܡܪ ܠܟ ܡܢܘ ܗܢܐ ܬܐܡܪ ܠܗ ܕܒܐܝܕܐ ܬܩܝܦܬܐ ܐܦܩܢ ܡܪܝܐ ܡܢ ܡܨܪܝܢ ܡܢ ܒܝܬ ܥܒܕܘܬܐ 15  ܘܟܕ ܐܬܩܫܝ ܦܪܥܘܢ ܠܡܫܕܪܘܬܢ ܩܛܠ ܡܪܝܐ ܟܠ ܒܘܟܪܐ ܕܒܐܪܥܐ ܕܡܨܪܝܢ ܡܢ ܒܘܟܪܐ ܕܒܪܢܫܐ ܘܥܕܡܐ ܠܒܘܟܪܐ ܕܒܥܝܪܐ ܡܛܠ ܗܢܐ ܡܕܒܚ ܐܢܐ ܠܡܪܝܐ ܟܠ ܦܬܚ ܪܚܡܐ ܕܟܪܐ ܘܟܠ ܒܘܟܪܐ ܕܒܢܝ ܐܦܪܘܩ 16  ܘܢܗܘܐ ܠܟ ܐܬܐ ܥܠ ܐܝܕܟ ܘܕܘܟܪܢܐ ܒܝܬ ܥܝܢܝܟ ܡܛܠ ܕܒܐܝܕܐ ܬܩܝܦܬܐ ܐܦܩܟ ܡܪܝܐ ܡܢ ܡܨܪܝܢ 17  ܘܟܕ ܫܕܪ ܦܪܥܘܢ ܠܥܡܐ ܠܐ ܐܘܒܠ ܐܢܘܢ ܐܠܗܐ ܒܐܘܪܚܐ ܕܐܪܥܐ ܕܦܠܫܬܝܐ ܡܛܠ ܕܩܪܝܒܐ ܗܘܬ ܡܛܠ ܕܐܡܪ ܐܠܗܐ ܕܠܡܐ ܢܕܚܠܘܢ ܥܡܐ ܡܐ ܕܚܙܘ ܩܪܒܐ ܘܢܗܦܟܘܢ ܠܡܨܪܝܢ 18  ܘܕܒܪ ܐܠܗܐ ܠܥܡܐ ܒܐܘܪܚܐ ܕܡܕܒܪܐ ܕܝܡܐ ܕܣܘܦ ܘܡܙܝܢܝܢ ܣܠܩܘ ܗܘܘ ܕܒܝܬ ܐܝܣܪܝܠ ܡܢ ܐܪܥܐ ܕܡܨܪܝܢ 19  ܘܢܣܒ ܡܘܫܐ ܓܪܡܘܗܝ ܕܝܘܣܦ ܥܡܗ ܡܛܠ ܕܡܘܡܝܘ ܐܘܡܝ ܠܕܒܝܬ ܐܝܣܪܝܠ ܘܐܡܪ ܡܬܕܟܪܘ ܡܬܕܟܪ ܠܟܘܢ ܐܠܗܐ ܐܣܩܘ ܓܪܡܝ ܡܟܐ ܥܡܟܘܢ 20  ܘܫܩܠܘ ܡܢ ܣܟܘܬ ܘܫܪܘ ܒܐܬܡ ܕܒܣܘܦܝ ܡܕܒܪܐ 21  ܘܡܪܝܐ ܐܙܠ ܩܕܡܝܗܘܢ ܒܐܝܡܡܐ ܒܥܡܘܕܐ ܕܥܢܢܐ ܠܡܫܪܝܘ ܐܢܘܢ ܒܐܘܪܚܐ ܘܒܠܠܝܐ ܒܥܡܘܕܐ ܕܢܘܪܐ ܠܡܢܗܪܘ ܠܗܘܢ ܠܡܐܙܠ ܒܐܝܡܡܐ ܘܒܠܠܝܐ 22  ܠܐ ܦܪܩ ܗܘܐ ܥܡܘܕܐ ܕܥܢܢܐ ܒܐܝܡܡܐ ܘܥܡܘܕܐ ܕܢܘܪܐ ܒܠܠܝܐ ܡܢ ܩܕܡ ܥܡܐ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܐܡܪ ܠܕܒܝܬ ܐܝܣܪܝܠ ܢܗܦܟܘܢ ܘܢܫܪܘܢ ܥܠ ܦܘܡܗ ܕܚܪܝܬܐ ܒܝܬ ܡܓܕܘܠ ܠܒܝܬ ܝܡܐ ܩܕܡ ܒܥܠ ܨܦܘܢ ܠܩܘܒܠܗ ܬܫܪܘܢ ܥܠ ܝܡܐ 3  ܘܐܡܪ ܦܪܥܘܢ ܥܠ ܒܢܝ ܐܝܣܪܝܠ ܕܢܘܟܪܝܝܢ ܐܢܘܢ ܒܐܪܥܐ ܐܬܚܕ ܥܠܝܗܘܢ ܡܕܒܪܐ 4  ܘܐܡܪ ܡܪܝܐ ܠܡܘܫܐ ܐܢܐ ܐܩܫܐ ܠܒܗ ܕܦܪܥܘܢ ܘܢܪܕܘܦ ܒܬܪܟܘܢ ܘܐܫܬܒܚ ܒܦܪܥܘܢ ܘܒܟܠܗ ܚܝܠܗ ܘܢܕܥܘܢ ܡܨܪܝܐ ܕܐܢܐ ܐܢܐ ܡܪܝܐ ܘܥܒܕܘ ܗܟܢܐ 5  ܘܐܬܚܘܝ ܠܡܠܟܐ ܕܡܨܪܝܢ ܕܐܙܠ ܠܗ ܥܡܐ ܘܐܬܗܦܟ ܠܒܗ ܕܦܪܥܘܢ ܘܕܥܒܕܘܗܝ ܥܠ ܥܡܐ ܘܐܡܪܝܢ ܡܢܐ ܥܒܕܢ ܕܫܕܪܢ ܠܐܝܣܪܝܠ ܡܢ ܫܘܥܒܕܢ 6  ܘܦܓܕ ܩܪܘܟܘܗܝ ܘܥܡܗ ܕܒܪ ܥܡܗ 7  ܘܕܒܪ ܫܬܡܐܐ ܡܪܟܒܬܐ ܕܓܒܝܢ ܘܟܠܗܝܢ ܕܡܨܪܝܐ ܘܓܒܪܐ ܥܠ ܟܠܗܝܢ 8  ܘܩܫܝ ܡܪܝܐ ܠܒܗ ܕܦܪܥܘܢ ܡܠܟܐ ܕܡܨܪܝܢ ܘܪܕܦ ܒܬܪ ܒܢܝ ܐܝܣܪܝܠ ܘܒܢܝ ܐܝܣܪܝܠ ܢܦܩܘ ܒܐܝܕܐ ܪܡܬܐ 9  ܘܪܕܦܘ ܡܨܪܝܐ ܒܬܪܗܘܢ ܘܐܕܪܟܘ ܐܢܘܢ ܟܕ ܫܪܝܢ ܥܠ ܝܡܐ ܟܠ ܪܟܫܗ ܕܦܪܥܘܢ ܘܡܪܟܒܬܗ ܘܦܪܫܘܗܝ ܘܚܝܠܗ ܫܪܝܢ ܥܠ ܦܘܡܗ ܕܚܪܝܬܐ ܠܘܩܒܠ ܒܥܠ ܨܦܘܢ 10  ܘܩܪܒ ܦܪܥܘܢ ܘܐܪܝܡܘ ܕܒܝܬ ܐܝܣܪܝܠ ܥܝܢܝܗܘܢ ܘܚܙܘ ܠܡܨܪܝܐ ܟܕ ܐܬܝܢ ܒܬܪܗܘܢ ܘܕܚܠܘ ܛܒ ܘܨܠܝܘ ܒܢܝ ܐܝܣܪܝܠ ܩܕܡ ܡܪܝܐ 11  ܘܐܡܪܘ ܠܡܘܫܐ ܡܛܠ ܕܠܝܬ ܩܒܪܐ ܒܡܨܪܝܢ ܕܒܪܬܢ ܕܢܡܘܬ ܒܡܕܒܪܐ ܠܡܢܐ ܥܒܕܬ ܠܢ ܗܟܢܐ ܘܐܦܩܬܢ ܡܢ ܡܨܪܝܢ 12  ܠܐ ܗܘܐ ܗܢܐ ܦܬܓܡܐ ܕܐܡܪܢ ܗܘܝܢ ܠܟ ܒܡܨܪܝܢ ܕܫܒܘܩܝܢ ܕܢܦܠܘܚ ܠܡܨܪܝܐ ܡܛܠ ܕܛܒ ܗܘܐ ܠܢ ܕܢܦܠܘܚ ܠܡܨܪܝܐ ܡܢ ܕܢܡܘܬ ܒܡܕܒܪܐ ܗܢܐ 13  ܘܐܡܪ ܡܘܫܐ ܠܥܡܐ ܠܐ ܬܕܚܠܘܢ ܟܬܪܘ ܘܚܙܘ ܦܘܪܩܢܗ ܕܡܪܝܐ ܕܥܒܕ ܠܟܘܢ ܝܘܡܢܐ ܕܐܝܟܢܐ ܕܚܙܝܬܘܢ ܠܡܨܪܝܐ ܝܘܡܢܐ ܬܘܒ ܠܐ ܬܘܣܦܘܢ ܠܡܚܙܐ ܐܢܘܢ ܠܥܠܡ 14  ܡܪܝܐ ܢܬܟܬܫ ܥܠ ܐܦܝܟܘܢ ܟܕ ܐܢܬܘܢ ܬܗܘܘܢ ܫܠܝܢ ܘܨܠܝ ܡܘܫܐ ܩܕܡ ܡܪܝܐ 15  ܘܐܡܪ ܡܪܝܐ ܠܡܘܫܐ ܡܢܐ ܡܨܠܐ ܐܢܬ ܩܕܡܝ ܐܡܪ ܠܕܒܝܬ ܐܝܣܪܝܠ ܢܫܩܠܘܢ 16  ܘܐܢܬ ܐܪܝܡ ܚܘܛܪܟ ܘܐܪܟܢ ܐܝܕܟ ܥܠ ܝܡܐ ܘܦܠܘܓܝܗܝ ܘܢܥܠܘܢ ܒܢܝ ܐܝܣܪܝܠ ܒܓܘ ܝܡܐ ܒܝܒܫܐ 17  ܘܐܢܐ ܗܐ ܡܥܒܐ ܐܢܐ ܠܒܗܘܢ ܕܡܨܪܝܐ ܕܢܥܠܘܢ ܒܬܪܗܘܢ ܘܐܫܬܒܚ ܒܦܪܥܘܢ ܘܒܟܠܗ ܚܝܠܗ ܘܒܡܪܟܒܬܗ ܘܒܦܪܫܘܗܝ 18  ܘܢܕܥܘܢ ܡܨܪܝܐ ܕܐܢܐ ܐܢܐ ܡܪܝܐ ܡܐ ܕܐܫܬܒܚܬ ܒܦܪܥܘܢ ܘܒܟܠܗ ܚܝܠܗ ܘܒܡܪܟܒܬܗ ܘܒܦܪܫܘܗܝ 19  ܘܫܩܠ ܡܠܐܟܗ ܕܡܪܝܐ ܕܐܙܠ ܩܕܡ ܡܫܪܝܬܐ ܕܐܝܣܪܝܠ ܘܐܙܠ ܡܢ ܒܬܪܗܘܢ ܘܫܩܠ ܥܡܘܕܐ ܕܥܢܢܐ ܡܢ ܩܕܡܝܗܘܢ ܘܩܡ ܡܢ ܒܣܬܪܗܘܢ 20  ܘܥܠ ܒܝܬ ܡܫܪܝܬܐ ܕܡܨܪܝܐ ܠܡܫܪܝܬܐ ܕܐܝܣܪܝܠ ܘܗܘܬ ܥܢܢܐ ܘܚܫܘܟܐ ܟܠܗ ܠܠܝܐ ܘܢܗܪ ܟܠܗ ܠܠܝܐ ܠܒܢܝ ܐܝܣܪܝܠ ܘܠܐ ܩܪܒܘ ܗܠܝܢ ܠܘܬ ܗܠܝܢ ܟܠܗ ܠܠܝܐ 21  ܘܐܪܝܡ ܡܘܫܐ ܐܝܕܗ ܥܠ ܝܡܐ ܘܕܒܪܗ ܡܪܝܐ ܠܝܡܐ ܒܪܘܚܐ ܕܫܘܒܐ ܥܙܝܙܬܐ ܟܠܗ ܠܠܝܐ ܘܣܡܗ ܠܝܡܐ ܒܝܒܫܐ ܘܐܬܦܠܓܘ ܡܝܐ 22  ܘܥܠܘ ܒܢܝ ܐܝܣܪܐܝܠ ܒܓܘ ܝܡܐ ܒܝܒܫܐ ܘܡܝܐ ܗܘܘ ܠܗܘܢ ܐܝܟ ܫܘܪܐ ܡܢ ܝܡܝܢܗܘܢ ܘܡܢ ܣܡܠܗܘܢ 23  ܘܪܕܦܘ ܡܨܪܝܐ ܘܥܠܘ ܒܬܪܗܘܢ ܟܠ ܪܟܫܗ ܕܦܪܥܘܢ ܘܡܪܟܒܬܗ ܘܦܪܫܘܗܝ ܒܓܘ ܝܡܐ 24  ܘܗܘܐ ܒܡܛܪܬܐ ܕܨܦܪܐ ܘܐܬܚܙܝ ܡܪܝܐ ܠܡܫܪܝܬܐ ܕܡܨܪܝܐ ܒܥܡܘܕܐ ܕܢܘܪܐ ܘܕܥܢܢܐ ܘܫܓܫ ܠܡܫܪܝܬܐ ܕܡܨܪܝܐ 25  ܘܐܣܪ ܓܝܓܠܐ ܕܡܪܟܒܬܗܘܢ ܘܗܢܘܢ ܡܕܒܪܝܢ ܠܗܝܢ ܒܬܩܝܦܘܬܐ ܘܐܡܪܝܢ ܡܨܪܝܐ ܢܥܪܘܩ ܡܢ ܩܕܡ ܕܒܝܬ ܐܝܣܪܝܠ ܡܛܠ ܕܡܪܝܐ ܥܒܕ ܠܗܘܢ ܩܪܒܐ ܒܡܨܪܝܢ 26  ܘܐܡܪ ܡܪܝܐ ܠܡܘܫܐ ܐܪܟܢ ܐܝܕܟ ܥܠ ܝܡܐ ܘܢܗܦܟܘܢ ܡܝܐ ܥܠ ܡܨܪܝܐ ܥܠ ܡܪܟܒܬܗܘܢ ܘܥܠ ܦܪܫܝܗܘܢ 27  ܘܐܪܝܡ ܡܘܫܐ ܐܝܕܗ ܥܠ ܝܡܐ ܘܗܦܟ ܝܡܐ ܠܥܕܢ ܨܦܪܐ ܠܕܘܟܬܗ ܘܡܨܪܝܐ ܥܪܩܝܢ ܠܩܘܒܠܗ ܘܛܪܦ ܡܪܝܐ ܠܡܨܪܝܐ ܒܓܘ ܝܡܐ 28  ܘܗܦܟܘ ܡܝܐ ܘܟܣܝܘ ܠܡܪܟܒܬܐ ܘܠܦܪܫܐ ܘܠܟܠܗ ܚܝܠܗ ܕܦܪܥܘܢ ܕܥܠܘ ܒܬܪܗܘܢ ܠܝܡܐ ܘܠܐ ܐܫܬܚܪ ܡܢܗܘܢ ܐܦ ܠܐ ܚܕ 29  ܘܒܢܝ ܐܝܣܪܝܠ ܗܠܟܘ ܒܝܡܐ ܐܝܟ ܕܒܝܒܫܐ ܘܡܝܐ ܗܘܘ ܠܗܘܢ ܐܝܟ ܫܘܪܐ ܡܢ ܝܡܝܢܗܘܢ ܘܡܢ ܣܡܠܗܘܢ 30  ܘܦܪܩ ܡܪܝܐ ܒܝܘܡܐ ܗܘ ܠܐܝܣܪܝܠ ܡܢ ܐܝܕܐ ܕܡܨܪܝܐ ܘܚܙܐ ܐܝܣܪܝܠ ܠܡܨܪܝܐ ܟܕ ܡܝܬܝܢ ܥܠ ܣܦܬܗ ܕܝܡܐ 31  ܘܚܙܐ ܐܝܣܪܝܠ ܐܝܕܐ ܪܒܬܐ ܕܥܒܕ ܡܪܝܐ ܒܡܨܪܝܐ ܘܕܚܠܘ ܥܡܐ ܡܢ ܡܪܝܐ ܘܗܝܡܢܘ ܒܡܪܝܐ ܘܒܡܘܫܐ ܥܒܕܗ 

  
15
1  ܗܝܕܝܢ ܫܒܚܘ ܡܘܫܐ ܘܒܢܝ ܐܝܣܪܝܠ ܬܫܒܘܚܬܐ ܗܕܐ ܠܡܪܝܐ ܘܐܡܪܘ ܢܫܒܚ ܠܡܪܝܐ ܓܐܝܐ ܕܐܬܓܐܝ ܥܠ ܪܟܫܐ ܘܪܟܒܝܗܘܢ ܐܪܡܝ ܒܝܡܐ 2  ܬܩܝܦܐ ܘܡܫܒܚܐ ܝܗ ܡܪܝܐ ܘܗܘܐ ܠܢ ܦܪܘܩܐ ܗܢܘ ܐܠܗܝ ܐܫܒܚܝܘܗܝ ܐܠܗܗ ܕܐܒܝ ܐܪܡܪܡܝܘܗܝ 3  ܡܪܝܐ ܓܢܒܪܐ ܘܩܪܒܬܢܐ ܡܪܝܐ ܫܡܗ 4  ܡܪܟܒܬܗ ܕܦܪܥܘܢ ܘܚܝܠܗ ܫܕܐ ܒܝܡܐ ܘܓܒܝܐ ܕܓܢܒܪܘܗܝ ܛܒܥ ܒܝܡܐ ܕܣܘܦ 5  ܬܗܘܡܐ ܟܣܝܘ ܐܢܘܢ ܢܚܬܘ ܠܥܘܡܩܐ ܘܛܒܥܘ ܐܝܟ ܟܐܦܐ 6  ܝܡܝܢܟ ܡܪܝܐ ܗܕܝܪܐ ܒܚܝܠܐ ܝܡܝܢܟ ܡܪܝܐ ܬܒܪܬ ܠܒܥܠܕܒܒܝܟ 7  ܘܒܣܘܓܐܐ ܕܬܘܩܦܟ ܣܚܦܬ ܠܣܢܐܝܟ ܫܕܪܬ ܪܘܓܙܟ ܘܐܟܠ ܐܢܘܢ ܐܝܟ ܕܠܚܒܬܐ 8  ܒܪܘܚܐ ܕܐܦܝܟ ܐܬܥܪܡܘ ܡܝܐ ܩܡܘ ܐܝܟ ܕܒܙܩܐ ܪܕܝܐ ܩܦܘ ܬܗܘܡܐ ܒܠܒܗ ܕܝܡܐ 9  ܐܡܪ ܒܥܠܕܒܒܐ ܐܪܕܘܦ ܘܐܕܪܟ ܘܐܦܠܓ ܒܙܬܐ ܬܒܠܥ ܐܢܘܢ ܢܦܫܝ ܐܫܡܘܛ ܣܝܦܝ ܘܬܚܪܘܒ ܐܢܘܢ ܐܝܕܝ 10  ܐܫܒܬ ܪܘܚܟ ܘܟܣܝ ܐܢܘܢ ܝܡܐ ܛܒܥܘ ܐܝܟ ܐܒܪܐ ܒܡܝܐ ܬܩܝܦܐ 11  ܡܢܘ ܐܟܘܬܟ ܡܪܝܐ ܡܢܘ ܐܟܘܬܟ ܗܕܝܪ ܒܩܘܕܫܗ ܕܚܝܠܐ ܘܡܫܒܚܐ ܘܥܒܕ ܬܕܡܪܬܐ 12  ܐܪܝܡܬ ܝܡܝܢܟ ܘܒܠܥܬ ܐܢܘܢ ܐܪܥܐ 13  ܕܒܪܬ ܒܛܝܒܘܬܟ ܠܥܡܐ ܗܢܐ ܕܦܪܩܬ ܕܒܪܬ ܒܬܘܩܦܟ ܠܕܝܪܐ ܕܩܘܕܫܟ 14  ܫܡܥܘ ܥܡܡܐ ܘܙܥܘ ܘܕܚܠܬܐ ܐܚܕܬ ܐܢܘܢ ܠܝܬܒܐ ܕܦܠܫܬ 15  ܗܝܕܝܢ ܕܚܠܘ ܪܘܪܒܢܐ ܕܐܕܘܡ ܘܠܓܒܪܐ ܕܡܘܐܒ ܐܚܕ ܐܢܘܢ ܪܬܝܬܐ ܐܬܬܒܪܘ ܟܠܗܘܢ ܥܡܘܪܐ ܕܟܢܥܢ 16  ܬܦܠ ܥܠܝܗܘܢ ܕܚܠܬܐ ܘܙܘܥܬܐ ܒܪܒܘܬܐ ܕܕܪܥܟ ܢܛܒܥܘܢ ܐܝܟ ܟܐܦܐ ܥܕܡܐ ܕܢܥܒܪ ܥܡܟ ܡܪܝܐ ܥܕܡܐ ܕܢܥܒܪ ܥܡܐ ܗܢܐ ܕܦܪܩܬ 17  ܬܝܬܐ ܐܢܘܢ ܘܬܨܘܒ ܐܢܘܢ ܒܛܘܪܐ ܕܝܪܬܘܬܟ ܡܬܩܢܐ ܠܡܘܬܒܟ ܥܒܕܬ ܡܪܝܐ ܡܩܕܫܟ ܡܪܝܐ ܬܩܢܝܗܝ ܒܐܝܕܝܟ 18  ܡܪܝܐ ܢܡܠܟ ܠܥܠܡ ܥܠܡܝܢ 19  ܡܛܠ ܕܥܠܘ ܪܟܫܗ ܕܦܪܥܘܢ ܘܡܪܟܒܬܗ ܘܦܪܫܘܗܝ ܒܓܘ ܝܡܐ ܘܐܗܦܟ ܥܠܝܗܘܢ ܡܪܝܐ ܡܝܐ ܕܝܡܐ ܘܒܢܝ ܐܝܣܪܝܠ ܗܠܟܘ ܒܝܒܫܐ ܒܓܘ ܝܡܐ 20  ܘܢܣܒܬ ܡܪܝܡ ܢܒܝܬܐ ܚܬܗ ܕܐܗܪܘܢ ܦܠܓܐ ܒܐܝܕܗ ܘܢܦܩܝ ܟܠܗܝܢ ܢܫܐ ܒܬܪܗ ܒܦܠܓܐ ܘܒܪܒܝܥܐ 21  ܘܡܥܢܝܐ ܗܘܬ ܠܗܝܢ ܡܪܝܡ ܫܒܚܝܢ ܠܡܪܝܐ ܓܐܝܐ ܕܐܬܓܐܝ ܥܠ ܪܟܫܐ ܘܪܟܒܝܗܘܢ ܐܪܡܝ ܒܝܡܐ 22  ܘܐܫܩܠ ܡܘܫܐ ܠܕܒܝܬ ܐܝܣܪܝܠ ܡܢ ܝܡܐ ܕܣܘܦ ܘܢܦܩܘ ܠܡܕܒܪܐ ܕܫܘܕ ܘܐܬܘ ܡܪܕܐ ܬܠܬܐ ܝܘܡܝܢ ܒܡܕܒܪܐ ܘܠܐ ܐܫܟܚܘ ܡܝܐ 23  ܘܐܬܘ ܠܡܘܪܬ ܘܠܐ ܐܫܟܚܘ ܠܡܫܬܐ ܡܝܐ ܡܢ ܡܘܪܬ ܡܛܠ ܕܡܪܝܪܝܢ ܗܘܘ ܡܛܠ ܗܢܐ ܩܪܐ ܫܡܗ ܕܐܬܪܐ ܗܘ ܡܘܪܬ 24  ܘܐܬܪܥܡܘ ܥܡܐ ܥܠ ܡܘܫܐ ܘܐܡܪܝܢ ܠܗ ܡܢܐ ܢܫܬܐ 25  ܘܨܠܝ ܡܘܫܐ ܩܕܡ ܡܪܝܐ ܘܚܘܝܗ ܡܪܝܐ ܩܝܣܐ ܘܐܪܡܝܗ ܒܡܝܐ ܘܚܠܝܘ ܡܝܐ ܬܡܢ ܐܠܦܗ ܢܡܘܣܐ ܘܕܝܢܐ ܘܬܡܢ ܢܣܝܗ 26  ܘܐܡܪ ܠܗ ܐܢ ܡܫܡܥ ܬܫܡܥ ܒܩܠܗ ܕܡܪܝܐ ܐܠܗܟ ܘܡܕܡ ܕܫܦܝܪ ܩܕܡܘܗܝ ܬܥܒܕ ܘܬܨܘܬ ܠܦܘܩܕܢܘܗܝ ܘܬܛܪ ܟܠܗܘܢ ܩܝܡܘܗܝ ܟܘܠ ܡܚܘܬܐ ܕܐܝܬܝܬ ܥܠ ܡܨܪܝܐ ܠܐ ܐܝܬܐ ܐܢܝܢ ܥܠܝܟ ܡܛܠ ܕܐܢܐ ܐܢܐ ܡܪܝܐ ܐܣܝܟ 27  ܘܐܬܘ ܠܐܠܝܡ ܘܬܡܢ ܐܝܬ ܗܘܝ ܬܪܬܥܣܪܐ ܥܝܢܬܐ ܕܡܝܐ ܘܫܒܥܝܢ ܕܩܠܝܢ ܘܫܪܘ ܬܡܢ ܥܠ ܡܝܐ 

1  ܘܫܩܠܘ ܡܢ ܐܠܝܡ ܘܐܬܘ ܟܘܠܗ ܟܢܘܫܬܐ ܕܒܢܝ ܐܝܣܪܐܝܠ ܠܡܕܒܪܐ ܕܣܝܢ ܕܐܝܬ ܒܝܬ ܐܠܝܡ ܠܒܝܬ ܣܝܢܝ ܒܚܡܫܥܣܪܐ ܒܝܪܚܐ ܬܢܝܢܐ ܒܙܒܢܐ ܕܢܦܩܘ ܒܢܝ ܐܝܣܪܝܠ ܡܢ ܡܨܪܝܢ 2  ܘܪܛܢܘ ܟܠܗ ܟܢܘܫܬܐ ܕܒܢܝ ܐܝܣܪܝܠ ܥܠ ܡܘܫܐ ܘܥܠ ܐܗܪܘܢ ܒܡܕܒܪܐ 3  ܘܐܡܪܘ ܠܗܘܢ ܒܢܝ ܐܝܣܪܝܠ ܨܒܝܢ ܗܘܝܢ ܕܝܢ ܕܡܝܬܢ ܒܐܝܕܗ ܕܡܪܝܐ ܒܐܪܥܐ ܕܡܨܪܝܢ ܟܕ ܝܬܒܝܢ ܗܘܝܢ ܥܠ ܩܕܣܐ ܕܒܣܪܐ ܘܐܟܠܝܢ ܗܘܝܢ ܠܚܡܐ ܘܣܒܥܝܢ ܕܐܦܩܬܘܢܢ ܠܡܕܒܪܐ ܗܢܐ ܠܡܚܪܒ ܠܟܠܗ ܟܢܘܫܬܐ ܕܒܢܝ ܐܝܣܪܝܠ ܒܟܦܢܐ 4  ܘܐܡܪ ܡܪܝܐ ܠܡܘܫܐ ܗܐ ܡܡܛܪ ܐܢܐ ܠܟܘܢ ܠܚܡܐ ܡܢ ܫܡܝܐ ܘܢܦܩܘܢ ܥܡܐ ܘܢܠܩܛܘܢ ܡܐܟܘܠܬܐ ܕܝܘܡܐ ܒܝܘܡܐ ܡܛܠ ܕܐܢܣܐ ܐܢܘܢ ܐܢ ܡܗܠܟܝܢ ܒܢܡܘܣܝ ܐܘ ܠܐ 5  ܘܢܗܘܐ ܒܝܘܡܐ ܫܬܝܬܝܐ ܢܛܝܒܘܢ ܡܕܡ ܕܢܝܬܘܢ ܘܢܗܘܐ ܚܕ ܬܪܝܢ ܥܠ ܡܕܡ ܕܠܩܛܝܢ ܒܟܠ ܝܘܡ 6  ܘܐܡܪ ܡܘܫܐ ܘܐܗܪܘܢ ܠܟܠܗܘܢ ܒܢܝ ܐܝܣܪܝܠ ܒܪܡܫܐ ܬܕܥܘܢ ܕܡܪܝܐ ܐܦܩܟܘܢ ܡܢ ܡܨܪܝܢ 7  ܘܒܨܦܪܐ ܬܚܙܘܢ ܫܘܒܚܗ ܕܡܪܝܐ ܡܛܠ ܕܐܫܬܡܥ ܪܛܢܟܘܢ ܩܕܡ ܡܪܝܐ ܘܚܢܢ ܡܢܐ ܚܢܢ ܕܪܛܢܝܢ ܐܢܬܘܢ ܥܠܝܢ 8  ܘܐܡܪ ܠܗܘܢ ܡܘܫܐ ܡܐ ܕܝܗܒ ܠܟܘܢ ܡܪܝܐ ܒܣܪܐ ܒܪܡܫܐ ܠܡܐܟܠ ܘܒܨܦܪܐ ܠܚܡܐ ܠܡܣܒܥ ܡܛܠ ܕܫܡܥ ܡܪܝܐ ܪܛܢܟܘܢ ܕܪܛܢܝܢ ܐܢܬܘܢ ܥܠܘܗܝ ܘܚܢܢ ܡܢܐ ܚܢܢ ܠܐ ܗܘܐ ܥܠܝܢ ܡܪܛܢܝܢ ܐܢܬܘܢ ܐܠܐ ܥܠ ܡܪܝܐ 9  ܘܐܡܪ ܡܘܫܐ ܠܐܗܪܘܢ ܐܡܪ ܠܟܠܗ ܟܢܘܫܬܐ ܕܒܢܝ ܐܝܣܪܝܠ ܩܪܘܒܘ ܩܕܡ ܡܪܝܐ ܡܛܠ ܕܫܡܥ ܪܛܢܟܘܢ 10  ܘܗܘܐ ܕܟܕ ܐܡܪ ܐܗܪܘܢ ܠܟܠܗ ܟܢܘܫܬܐ ܕܒܢܝ ܐܝܣܪܝܠ ܐܬܦܢܝܘ ܠܡܕܒܪܐ ܘܗܐ ܫܘܒܚܗ ܕܡܪܝܐ ܐܬܚܙܝ ܒܥܢܢܐ 11  ܘܐܡܪ ܡܪܝܐ ܠܡܘܫܐ 12  ܫܡܥܬ ܪܛܢܐ ܕܒܢܝ ܐܝܣܪܝܠ ܐܡܪ ܠܗܘܢ ܡܥܪܒܝ ܫܡܫܐ ܗܘܝܬܘܢ ܐܟܠܝܢ ܒܣܪܐ ܘܒܨܦܪܐ ܬܗܘܘܢ ܣܒܥܝܢ ܠܚܡܐ ܘܬܕܥܘܢ ܕܐܢܐ ܐܢܐ ܡܪܝܐ ܐܠܗܟܘܢ 13  ܘܗܘܐ ܒܪܡܫܐ ܘܣܠܩܬ ܣܠܘܝ ܘܟܣܝܬ ܠܡܫܪܝܬܐ ܘܒܨܦܪܐ ܗܘܝܐ ܗܘܬ ܕܝܡܬܐ ܕܛܠܐ ܚܕܪܝܗ ܕܡܫܪܝܬܐ 14  ܘܣܠܩܬ ܕܝܡܬܐ ܕܛܠܐ ܘܗܐ ܥܠ ܐܦܝ ܡܕܒܪܐ ܪܩܝܩ ܘܡܬܩܠܦ ܘܩܪܝܡ ܐܝܟ ܐܓܠܝܕܐ ܥܠ ܐܪܥܐ 15  ܘܚܙܘ ܒܢܝ ܐܝܣܪܝܠ ܘܐܡܪܘ ܓܒܪ ܠܐܚܘܗܝ ܡܢܐ ܗܘ ܡܢܘ ܡܛܘܠ ܕܠܐ ܝܕܥܝܢ ܗܘܘ ܡܢܐ ܗܘ ܐܡܪ ܠܗܘܢ ܡܘܫܐ ܗܢܘ ܠܚܡܐ ܕܝܗܒ ܠܟܘܢ ܡܪܝܐ ܠܡܐܟܠ 16  ܘܗܢܐ ܦܬܓܡܐ ܕܦܩܕ ܡܪܝܐ ܠܩܘܛܘ ܡܢܗ ܐܢܫ ܡܣܬ ܡܐܟܠܗ ܟܝܠܐ ܠܪܝܫܐ ܡܢܝܢ ܢܦܫܬܟܘܢ ܐܢܫ ܠܕܒܡܫܟܢܗ ܬܣܒܘܢ 17  ܘܥܒܕܘ ܗܟܢܐ ܒܢܝ ܐܝܣܪܝܠ ܘܠܩܛܘ ܐܝܬ ܕܐܣܓܝ ܘܐܝܬ ܕܐܙܥܪ 18  ܘܐܟܝܠܘܗܝ ܒܟܝܠܐ ܘܠܐ ܐܘܬܪ ܕܐܣܓܝ ܘܕܐܙܥܪ ܠܐ ܐܚܣܪ ܐܢܫ ܡܣܬ ܡܐܟܠܗ ܠܩܛܘ 19  ܐܡܪ ܠܗܘܢ ܡܘܫܐ ܐܢܫ ܠܐ ܢܘܬܪ ܡܢܗ ܠܨܦܪܐ 20  ܘܠܐ ܫܡܥܘܗܝ ܠܡܘܫܐ ܘܐܘܬܪܘ ܡܢܗ ܓܒܪܐ ܠܨܦܪܐ ܘܐܪܚܫ ܬܘܠܥܐ ܘܣܪܝ ܘܪܓܙ ܥܠܝܗܘܢ ܡܘܫܐ 21  ܘܠܩܛܝܢ ܗܘܘ ܠܗ ܒܨܦܪܐ ܒܨܦܪܐ ܐܢܫ ܡܣܬ ܡܐܟܠܗ ܘܡܐ ܕܚܡܐ ܗܘܬ ܫܡܫܐ ܦܫܪ ܗܘܐ 22  ܘܗܘܐ ܒܝܘܡܐ ܫܬܝܬܝܐ ܠܩܛܘ ܠܚܡܐ ܚܕ ܬܪܝܢ ܬܪܝܢ ܟܝܠܝܢ ܠܚܕ ܘܐܬܘ ܟܠܗܘܢ ܩܫܝܫܐ ܕܟܢܘܫܬܐ ܘܚܘܝܘ ܠܡܘܫܐ 23  ܐܡܪ ܠܗܘܢ ܡܘܫܐ ܗܢܘ ܕܐܡܪ ܡܪܝܐ ܫܒܬܐ ܢܝܚܐ ܩܘܕܫܐ ܠܡܪܝܐ ܡܚܪ ܡܕܡ ܕܐܦܝܢ ܐܢܬܘܢ ܐܦܘ ܘܡܕܡ ܕܡܒܫܠܝܢ ܐܢܬܘܢ ܒܫܠܘ ܘܡܕܡ ܕܝܬܪ ܛܪܘ ܠܟܘܢ ܩܪܝܪܐ ܠܨܦܪܐ 24  ܘܫܒܩܘ ܡܢܗ ܠܨܦܪܐ ܐܝܟ ܕܦܩܕ ܐܢܘܢ ܡܘܫܐ ܘܠܐ ܣܪܝ ܘܪܚܫܐ ܠܐ ܗܘܐ ܒܗ 25  ܐܡܪ ܠܗܘܢ ܡܘܫܐ ܐܘܟܠܘܗܝ ܝܘܡܢܐ ܡܛܠ ܕܫܒܬܐ ܗܝ ܝܘܡܢܐ ܠܡܪܝܐ ܝܘܡܢܐ ܠܐ ܡܫܟܚܝܢ ܐܢܬܘܢ ܠܗ ܒܚܩܠܐ 26  ܫܬܐ ܝܘܡܝܢ ܗܘܝܬܘܢ ܠܩܛܝܢ ܠܗ ܘܝܘܡܐ ܫܒܝܥܝܐ ܫܒܬܐ ܗܝ ܠܐ ܗܘܐ ܒܗ 27  ܘܗܘܐ ܒܝܘܡܐ ܫܒܝܥܝܐ ܢܦܩܘ ܡܢ ܥܡܐ ܠܡܠܩܛ ܘܠܐ ܐܫܟܚܘ 28  ܘܐܡܪ ܡܪܝܐ ܠܡܘܫܐ ܥܕܡܐ ܠܐܡܬܝ ܠܐ ܨܒܝܢ ܐܢܬܘܢ ܠܡܛܪ ܦܘܩܕܢܝ ܘܢܡܘܣܝ 29  ܚܙܘ ܕܡܪܝܐ ܝܗܒ ܠܟܘܢ ܫܒܬܐ ܡܛܠ ܗܢܐ ܝܗܒ ܠܟܘܢ ܡܪܝܐ ܒܝܘܡܐ ܫܬܝܬܝܐ ܠܚܡܐ ܕܬܪܝܢ ܝܘܡܝܢ ܬܒܘ ܐܢܫ ܒܐܬܪܗ ܘܠܐ ܢܦܘܩ ܐܢܫ ܡܢ ܬܪܥ ܒܝܬܗ ܒܝܘܡܐ ܫܒܝܥܝܐ 30  ܘܐܬܢܝܚܘ ܥܡܐ ܒܝܘܡܐ ܫܒܝܥܝܐ 31  ܘܩܪܘ ܒܢܝ ܐܝܣܪܝܠ ܫܡܗ ܡܢܢܐ ܘܗܘ ܐܝܟ ܙܪܥܐ ܕܟܘܣܒܪܬܐ ܚܘܪ ܘܛܥܡܗ ܐܝܟ ܟܟܪܝܬܐ ܕܕܒܫܐ 32  ܘܐܡܪ ܡܘܫܐ ܗܢܐ ܦܬܓܡܐ ܕܦܩܕ ܡܪܝܐ ܡܠܐ ܟܝܠܐ ܡܢܗ ܢܬܢܛܪ ܠܕܪܝܟܘܢ ܡܛܠ ܕܢܚܙܘܢ ܠܚܡܐ ܕܐܘܟܠܬܟܘܢ ܒܡܕܒܪܐ ܟܕ ܐܦܩܬܟܘܢ ܡܢ ܡܨܪܝܢ 33  ܘܐܡܪ ܡܘܫܐ ܠܐܗܪܘܢ ܣܒ ܩܣܛܐ ܚܕܐ ܘܐܪܡܐ ܒܗ ܡܠܐ ܟܝܠܐ ܡܢܢܐ ܘܣܝܡܝܗ ܩܕܡ ܡܪܝܐ ܕܢܬܢܛܪ ܠܕܪܝܟܘܢ 34  ܐܝܟܢܐ ܕܦܩܕܢܝ ܡܪܝܐ ܘܣܡܗ ܐܗܪܘܢ ܠܣܗܕܘܬܐ ܕܢܬܢܛܪ 35  ܘܒܢܝ ܐܝܣܪܝܠ ܐܟܠܘ ܡܢܢܐ ܐܪܒܥܝܢ ܫܢܝܢ ܥܕܡܐ ܕܡܛܘ ܠܐܪܥܐ ܝܬܒܬܐ ܡܢܢܐ ܐܟܠܘ ܥܕܡܐ ܕܡܛܘ ܠܣܘܦܗ ܕܐܪܥܐ ܕܟܢܥܢ 36  ܘܟܝܠܐ ܚܕ ܡܢ ܥܣܪܐ ܗܘܐ ܠܣܐܬܐ 

1  ܘܫܩܠܘ ܟܠܗ ܟܢܘܫܬܐ ܕܒܢܝ ܐܝܣܪܝܠ ܡܢ ܡܕܒܪܐ ܕܣܝܢ ܠܡܫܩܠܢܝܗܘܢ ܥܠ ܡܠܬ ܦܘܡܗ ܕܡܪܝܐ ܘܫܪܘ ܒܪܦܝܕܝܢ ܘܠܝܬ ܗܘܐ ܡܝܐ ܕܢܫܬܐ ܥܡܐ 2  ܘܢܨܘ ܥܡܐ ܥܡ ܡܘܫܐ ܘܐܡܪܘ ܠܗ ܗܒ ܠܢ ܡܝܐ ܢܫܬܐ ܐܡܪ ܠܗܘܢ ܡܘܫܐ ܡܢܐ ܢܨܝܢ ܐܢܬܘܢ ܥܡܝ ܘܡܢܐ ܡܢܣܝܢ ܐܢܬܘܢ ܠܡܪܝܐ 3  ܘܨܗܝܘ ܬܡܢ ܥܡܐ ܠܡܝܐ ܘܪܛܢܘ ܥܡܐ ܥܠ ܡܘܫܐ ܘܐܡܪܘ ܠܗ ܠܡܢܐ ܐܣܩܬܢ ܡܢ ܡܨܪܝܢ ܠܡܩܛܠܢ ܠܢ ܘܠܒܢܝܢ ܘܠܒܥܝܪܢ ܒܨܗܝܐ 4  ܘܨܠܝ ܡܘܫܐ ܩܕܡ ܡܪܝܐ ܘܐܡܪ ܡܢܐ ܐܥܒܕ ܠܗ ܠܥܡܐ ܗܢܐ ܕܥܕ ܩܠܝܠ ܪܓܡܝܢ ܗܘܘ ܠܝ 5  ܘܐܡܪ ܡܪܝܐ ܠܡܘܫܐ ܥܒܪ ܩܕܡ ܥܡܐ ܘܕܒܪ ܥܡܟ ܡܢ ܩܫܝܫܐ ܕܐܝܣܪܝܠ ܘܚܘܛܪܟ ܕܡܚܝܬ ܒܗ ܠܢܗܪܐ ܣܒ ܒܐܝܕܟ ܘܙܠ 6  ܘܗܐ ܐܢܐ ܩܐܡ ܐܢܐ ܬܡܢ ܩܕܡܝܟ ܥܠ ܛܪܢܐ ܒܚܘܪܝܒ ܘܬܡܚܐ ܠܛܪܢܐ ܘܢܦܩܘܢ ܡܢܗ ܡܝܐ ܘܢܫܬܐ ܥܡܐ ܘܥܒܕ ܗܟܢܐ ܡܘܫܐ ܠܥܝܢ ܣܒܐ ܕܒܢܝ ܐܝܣܪܝܠ 7  ܘܩܪܐ ܫܡܗ ܕܐܬܪܐ ܗܘ ܢܣܐ ܘܡܪܝܒܐ ܥܠ ܕܢܨܘ ܒܢܝ ܐܝܣܪܐܝܠ ܘܥܠ ܕܢܣܝܘ ܠܡܪܝܐ ܘܐܡܪܘ ܕܐܢ ܐܝܬ ܡܪܝܐ ܒܝܢܬܢ ܐܘ ܠܐ 8  ܘܐܬܐ ܥܡܠܝܩ ܠܡܥܒܕ ܩܪܒܐ ܥܡ ܐܝܣܪܝܠ ܒܪܦܝܕܝܢ 9  ܘܐܡܪ ܡܘܫܐ ܠܝܫܘܥ ܓܒܝ ܠܟ ܓܒܪܐ ܘܦܘܩ ܢܥܒܕ ܩܪܒܐ ܥܡ ܥܡܠܝܩ ܡܚܪ ܘܐܢܐ ܗܐ ܩܐܡ ܐܢܐ ܥܠ ܪܫܗ ܕܪܡܬܐ ܘܚܘܛܪܐ ܕܐܠܗܐ ܒܐܝܕܝ 10  ܘܥܒܕ ܝܫܘܥ ܐܝܟ ܕܐܡܪ ܠܗ ܡܘܫܐ ܘܐܙܠ ܠܡܥܒܕ ܩܪܒܐ ܥܡ ܥܡܠܝܩ ܘܡܘܫܐ ܘܐܗܪܘܢ ܘܚܘܪ ܣܠܩܘ ܠܪܝܫ ܪܡܬܐ 11  ܘܟܕ ܡܪܝܡ ܗܘܐ ܡܘܫܐ ܐܝܕܘܗܝ ܬܩܦ ܗܘܐ ܐܝܣܪܝܠ ܘܟܕ ܡܢܝܚ ܗܘܐ ܐܝܕܘܗܝ ܬܩܦ ܗܘܐ ܥܡܠܝܩ 12  ܘܐܝܕܘܗܝ ܕܡܘܫܐ ܠܐܝ ܘܢܣܒܘ ܟܐܦܐ ܘܣܡܘ ܬܚܘܬܘܗܝ ܘܝܬܒ ܥܠܝܗ ܘܐܗܪܘܢ ܘܚܘܪ ܡܣܡܟܝܢ ܗܘܘ ܐܝܕܘܗܝ ܚܕ ܡܟܐ ܘܚܕ ܡܟܐ ܘܗܘܝ ܐܝܕܘܗܝ ܒܗܝܡܢܘܬܐ ܥܕܡܐ ܕܥܪܒܬ ܫܡܫܐ 13  ܘܬܒܪ ܝܫܘܥ ܠܥܡܠܝܩ ܘܠܥܡܗ ܒܦܘܡܐ ܕܚܪܒܐ 14  ܘܐܡܪ ܡܪܝܐ ܠܡܘܫܐ ܟܬܘܒ ܕܘܟܪܢܐ ܗܢܐ ܒܣܦܪܐ ܘܣܝܡ ܩܕܡ ܝܫܘܥ ܒܪܢܘܢ ܡܛܘܠ ܕܡܥܛܐ ܥܛܐ ܐܢܐ ܕܘܟܪܢܗ ܕܥܡܠܝܩ ܡܢ ܬܚܝܬ ܫܡܝܐ 15  ܘܒܢܐ ܡܘܫܐ ܡܕܒܚܐ ܘܩܪܐ ܫܡܗ ܡܪܝܐ ܢܣܝ 16  ܘܐܡܪ ܗܐ ܐܝܕܐ ܥܠ ܟܘܪܣܝܐ ܩܪܒܐ ܠܡܪܝܐ ܒܥܡܠܝܩ ܡܢ ܕܪܕܪܝܢ 

1  ܘܫܡܥ ܝܬܪܘܢ ܟܘܡܪܐ ܕܡܕܝܢ ܚܡܘܗܝ ܕܡܘܫܐ ܟܠ ܡܕܡ ܕܥܒܕ ܐܠܗܐ ܠܡܘܫܐ ܘܠܐܝܣܪܝܠ ܥܡܗ ܕܐܦܩ ܡܪܝܐ ܠܒܢܝ ܐܝܣܪܝܠ ܡܢ ܡܨܪܝܢ 2  ܘܕܒܪ ܝܬܪܘܢ ܚܡܘܗܝ ܕܡܘܫܐ ܠܨܦܘܪܐ ܒܪܬܗ ܐܢܬܬܗ ܕܡܘܫܐ ܡܢ ܒܬܪ ܕܫܒܩܗ 3  ܘܠܬܪܝܢ ܒܢܝܗ ܕܫܡܗ ܕܚܕ ܓܪܫܘܢ ܡܛܠ ܕܐܡܪ ܕܬܘܬܒܐ ܗܘܝܬ ܒܐܪܥܐ ܢܘܟܪܝܬܐ 4  ܘܫܡܗ ܕܐܚܪܢܐ ܐܠܝܥܙܪ ܡܛܠ ܕܐܠܗܐ ܕܐܒܗܝ ܒܥܕܪܝ ܘܦܨܝܢܝ ܡܢ ܚܪܒܗ ܕܦܪܥܘܢ 5  ܘܐܬܐ ܝܬܪܘܢ ܚܡܘܗܝ ܕܡܘܫܐ ܘܒܢܘܗܝ ܘܐܢܬܬܗ ܠܘܬ ܡܘܫܐ ܠܡܕܒܪܐ ܕܫܪܐ ܗܘܐ ܬܡܢ ܠܛܘܪܗ ܕܐܠܗܐ 6  ܘܐܬܐܡܪ ܠܡܘܫܐ ܕܗܐ ܚܡܘܟ ܝܬܪܘܢ ܐܬܐ ܠܘܬܟ ܘܐܢܬܬܟ ܘܬܪܝܗܘܢ ܒܢܝܟ ܥܡܗ 7  ܘܢܦܩ ܡܘܫܐ ܠܐܘܪܥܗ ܕܚܡܘܗܝ ܘܣܓܕ ܠܗ ܘܢܫܩܗ ܘܫܐܠܘ ܐܢܫ ܒܫܠܡܐ ܕܚܒܪܗ ܘܥܠܘ ܠܡܫܟܢܐ 8  ܘܐܫܬܥܝ ܡܘܫܐ ܠܚܡܘܗܝ ܟܠ ܡܕܡ ܕܥܒܕ ܡܪܝܐ ܠܦܪܥܘܢ ܘܠܡܨܪܝܐ ܥܠ ܨܒܘܬܐ ܕܒܢܝ ܐܝܣܪܝܠ ܘܟܠ ܠܐܘܬܐ ܕܠܐܝܘ ܒܐܘܪܚܐ ܘܦܨܝ ܐܢܘܢ ܡܪܝܐ 9  ܘܚܕܝ ܝܬܪܘܢ ܥܠ ܟܘܠ ܛܒܬܐ ܕܥܒܕ ܡܪܝܐ ܠܐܝܣܪܝܠ ܘܦܨܝ ܐܢܘܢ ܡܢ ܐܝܕܐ ܕܡܨܪܝܐ ܘܡܢ ܐܝܕܗ ܕܦܪܥܘܢ 10  ܘܐܡܪ ܝܬܪܘܢ ܒܪܝܟ ܗܘ ܡܪܝܐ ܕܦܨܝܟܘܢ ܡܢ ܐܝܕܐ ܕܡܨܪܝܐ ܘܡܢ ܐܝܕܗ ܕܦܪܥܘܢ ܕܦܨܝ ܠܥܡܗ ܡܢ ܬܚܝܬ ܐܝܕܐ ܕܡܨܪܝܐ 11  ܗܫܐ ܝܕܥܬ ܕܪܒ ܗܘ ܡܪܝܐ ܡܢ ܟܠܗܘܢ ܐܠܗܐ ܡܛܠ ܬܪܥܝܬܐ ܕܐܬܪܥܝܘ ܥܠܝܗܘܢ 12  ܘܩܪܒ ܝܬܪܘܢ ܚܡܘܗܝ ܕܡܘܫܐ ܝܩܕܐ ܫܠܡܐ ܘܕܒܚܐ ܠܡܪܝܐ ܘܐܬܐ ܐܗܪܘܢ ܘܟܠܗܘܢ ܣܒܐ ܕܒܢܝ ܐܝܣܪܝܠ ܠܡܐܟܠ ܠܚܡܐ ܥܡ ܚܡܘܗܝ ܕܡܘܫܐ ܩܕܡ ܐܠܗܐ 13  ܘܗܘܐ ܠܒܬܪ ܝܘܡܐ ܘܝܬܒ ܡܘܫܐ ܠܡܕܢ ܠܥܡܐ ܘܩܝܡܝܢ ܗܘܘ ܥܡܐ ܠܥܠ ܡܢ ܡܘܫܐ ܡܢ ܨܦܪܐ ܘܥܕܡܐ ܠܪܡܫܐ 14  ܘܚܙܐ ܚܡܘܗܝ ܕܡܘܫܐ ܟܘܠ ܡܕܡ ܕܥܒܕ ܠܥܡܐ ܘܐܡܪ ܠܗ ܡܢܘ ܦܬܓܡܐ ܗܢܐ ܕܥܒܕ ܐܢܬ ܠܥܡܐ ܠܡܢܐ ܝܬܒ ܐܢܬ ܒܠܚܘܕܝܟ ܘܟܠܗ ܥܡܐ ܩܐܡ ܠܥܠ ܡܢܟ ܡܢ ܨܦܪܐ ܘܥܕܡܐ ܠܪܡܫܐ 15  ܘܐܡܪ ܡܘܫܐ ܠܚܡܘܗܝ ܕܐܬܝܢ ܠܘܬܝ ܥܡܐ ܠܡܫܐܠ ܡܠܬܐ ܡܢ ܐܠܗܐ 16  ܘܡܐ ܕܗܘܐ ܠܗܘܢ ܦܬܓܡܐ ܐܬܝܢ ܠܘܬܝ ܘܕܐܢ ܐܢܐ ܒܝܬ ܓܒܪܐ ܠܚܒܪܗ ܘܡܚܘܐ ܐܢܐ ܠܗܘܢ ܦܘܩܕܢܘܗܝ ܕܐܠܗܐ ܘܢܡܘܣܘܗܝ 17  ܘܐܡܪ ܠܗ ܚܡܘܗܝ ܠܡܘܫܐ ܠܐ ܫܦܝܪ ܥܒܕ ܐܢܬ 18  ܡܨܛܥܪܘ ܡܨܛܥܪ ܐܢܬ ܐܦ ܐܢܬ ܐܦ ܟܠܗ ܥܡܐ ܗܢܐ ܕܥܡܟ ܡܛܘܠ ܕܝܩܝܪ ܗܘ ܡܢܟ ܦܬܓܡܐ ܘܠܐ ܡܫܟܚ ܐܢܬ ܠܡܥܒܕܗ ܒܠܚܘܕܝܟ 19  ܗܫܐ ܫܡܥ ܒܩܠܝ ܘܐܡܠܟܟ ܘܢܗܘܐ ܐܠܗܐ ܥܡܟ ܗܘܝ ܐܢܬ ܡܠܦܢܐ ܠܥܡܐ ܡܢ ܐܠܗܐ ܘܗܘܝܬ ܡܥܠ ܦܬܓܡܝܗܘܢ ܩܕܡ ܐܠܗܐ 20  ܘܬܙܗܪ ܐܢܘܢ ܕܢܛܪܘܢ ܦܘܩܕܢܐ ܘܢܡܘܣܐ ܘܬܚܘܐ ܐܢܘܢ ܐܘܪܚܐ ܕܢܐܙܠܘܢ ܒܗ ܘܥܒܕܐ ܕܢܥܒܕܘܢ 21  ܘܐܢܬ ܬܚܙܐ ܡܢ ܟܠܗ ܥܡܐ ܓܒܪܐ ܕܚܝܠܐ ܕܕܚܠܝܢ ܡܢ ܐܠܗܐ ܓܒܪܝܢ ܫܪܝܪܝܢ ܘܣܢܝܢ ܫܘܚܕܐ ܘܢܟܠܐ ܘܐܩܝܡ ܥܠܝܗܘܢ ܪܝܫܝ ܐܠܦܐ ܘܪܝܫܝ ܡܐܘܬܐ ܘܪܝܫܝ ܚܡܫܝܢ ܘܪܫܝ ܥܣܪܐ 22  ܘܢܗܘܘܢ ܕܝܢܝܢ ܠܥܡܐ ܒܟܠ ܥܕܢ ܘܟܕ ܢܗܘܐ ܦܬܓܡܐ ܪܒܐ ܢܐܬܘܢ ܠܘܬܟ ܘܟܠ ܦܬܓܡܐ ܙܥܘܪܐ ܗܢܘܢ ܢܕܘܢܘܢ ܘܐܩܠ ܡܢܟ ܘܢܫܩܠܘܢ ܥܡܟ 23  ܘܐܢ ܦܬܓܡܐ ܗܢܐ ܬܥܒܕ ܡܦܩܕ ܠܟ ܐܠܗܐ ܘܡܫܟܚ ܐܢܬ ܠܡܩܡ ܘܐܦ ܟܠܗ ܥܡܐ ܗܢܐ ܐܢܫ ܠܒܝܬܗ ܢܐܙܠܘܢ ܒܫܠܡܐ 24  ܘܫܡܥ ܡܘܫܐ ܒܩܠܗ ܕܚܡܘܗܝ ܘܥܒܕ ܟܠ ܡܕܡ ܕܐܡܪ ܠܗ 25  ܘܓܒܐ ܡܘܫܐ ܓܒܪܐ ܕܚܝܠܐ ܡܢ ܟܠܗ ܐܝܣܪܝܠ ܘܐܩܝܡ ܐܢܘܢ ܪܫܐ ܥܠ ܥܡܐ ܪܝܫܝ ܐܠܦܐ ܘܪܫܝ ܡܐܘܬܐ ܘܪܫܝ ܚܡܫܝܢ ܘܪܫܝ ܥܣܪܐ 26  ܘܕܝܢܝܢ ܗܘܘ ܠܥܡܐ ܒܟܠ ܥܕܢ ܘܦܬܓܡܐ ܕܩܫܐ ܡܝܬܝܢ ܗܘܘ ܠܘܬ ܡܘܫܐ ܘܦܬܓܡܐ ܙܥܘܪܐ ܕܝܢܝܢ ܗܘܘ ܗܢܘܢ 27  ܘܫܕܪ ܡܘܫܐ ܠܚܡܘܗܝ ܘܐܙܠ ܠܐܪܥܗ 

1  ܒܝܪܚܐ ܬܠܝܬܝܐ ܒܬܪ ܡܦܩܢܐ ܕܒܢܝ ܐܝܣܪܝܠ ܡܢ ܡܨܪܝܢ ܒܗ ܒܝܘܡܐ ܗܢܐ ܐܬܘ ܠܡܕܒܪܐ ܕܣܝܢ 2  ܘܫܩܠܘ ܡܢ ܪܦܝܕܝܢ ܘܐܬܘ ܠܡܕܒܪܐ ܕܣܝܢܝ ܘܫܪܘ ܒܡܕܒܪܐ ܘܫܪܐ ܬܡܢ ܐܝܣܪܝܠ ܠܘܩܒܠ ܛܘܪܐ 3  ܘܡܘܫܐ ܣܠܩ ܠܘܬ ܐܠܗܐ ܘܩܪܐ ܠܗ ܐܠܗܐ ܡܢ ܛܘܪܐ ܘܐܡܪ ܗܟܢܐ ܬܐܡܪ ܠܕܒܝܬ ܝܥܩܘܒ ܘܬܚܘܐ ܠܒܢܝ ܐܝܣܪܝܠ 4  ܐܢܬܘܢ ܚܙܝܬܘܢ ܡܕܡ ܕܥܒܕܬ ܠܡܨܪܝܐ ܘܫܩܠܬܟܘܢ ܐܝܟ ܕܥܠ ܓܦܝ ܢܫܪܐ ܘܐܝܬܝܬܟܘܢ ܠܘܬܝ 5  ܘܗܫܐ ܐܢ ܡܫܡܥ ܬܫܡܥܘܢ ܒܩܠܝ ܘܬܛܪܘܢ ܩܝܡܝ ܬܗܘܘܢ ܚܒܝܒܝܢ ܠܝ ܡܢ ܟܠܗܘܢ ܥܡܡܐ ܕܐܪܥܐ ܡܛܠ ܕܕܝܠܝ ܗܝ ܐܪܥܐ 6  ܘܐܢܬܘܢ ܬܗܘܘܢ ܠܝ ܡܠܟܘܬܐ ܘܟܗܢܐ ܘܥܡܐ ܩܕܝܫܐ ܗܠܝܢ ܦܬܓܡܐ ܬܐܡܪ ܠܕܒܝܬ ܐܝܣܪܝܠ 7  ܘܐܬܐ ܡܘܫܐ ܘܩܪܐ ܠܩܫܝܫܐ ܕܥܡܐ ܘܐܡܪ ܩܕܡܝܗܘܢ ܟܠܗܘܢ ܦܬܓܡܐ ܗܠܝܢ ܕܦܩܕܗ ܡܪܝܐ 8  ܘܥܢܘ ܟܠܗ ܥܡܐ ܐܟܚܕܐ ܘܐܡܪܘ ܟܠ ܡܕܡ ܕܐܡܪ ܡܪܝܐ ܢܥܒܕ ܘܐܗܦܟ ܡܘܫܐ ܦܬܓܡܘܗܝ ܕܥܡܐ ܠܘܬ ܡܪܝܐ 9  ܘܐܡܪ ܡܪܝܐ ܠܡܘܫܐ ܗܐ ܐܬܐ ܐܢܐ ܠܘܬܟ ܒܥܡܛܢܐ ܕܥܢܢܐ ܡܛܠ ܕܢܫܡܥܘܢ ܥܡܐ ܟܕ ܡܡܠܠ ܐܢܐ ܥܡܟ ܘܐܦ ܠܟ ܢܗܝܡܢܘܢ ܠܥܠܡ ܘܚܘܝ ܡܘܫܐ ܦܬܓܡܘܗܝ ܕܥܡܐ ܩܕܡ ܡܪܝܐ 10  ܘܐܡܪ ܡܪܝܐ ܠܡܘܫܐ ܙܠ ܠܘܬ ܥܡܐ ܘܩܕܫ ܐܢܘܢ ܝܘܡܢܐ ܘܡܚܪ ܘܢܚܘܪܘܢ ܠܒܘܫܝܗܘܢ 11  ܘܢܗܘܘܢ ܡܛܝܒܝܢ ܠܝܘܡܐ ܬܠܝܬܝܐ ܡܛܠ ܕܒܝܘܡܐ ܬܠܝܬܝܐ ܢܚܬ ܡܪܝܐ ܠܥܝܢ ܟܠܗ ܥܡܐ ܠܛܘܪܐ ܕܣܝܢܝ 12  ܘܐܪܡܐ ܣܗܕܘܬܐ ܒܥܡܐ ܘܐܡܪ ܠܗܘܢ ܐܙܕܗܪܘ ܠܐ ܬܣܩܘܢ ܠܛܘܪܐ ܘܠܐ ܬܬܩܪܒܘܢ ܠܫܦܘܠܘܗܝ ܘܟܠ ܡܢ ܕܢܩܪܘܒ ܠܛܘܪܐ ܢܬܩܛܠ  13  ܠܐ ܬܩܪܘܒ ܒܗ ܐܝܕܐ ܐܠܐ ܡܬܪܓܡܘ ܢܬܪܓܡ ܘܡܫܬܕܝܘ ܢܫܬܕܐ ܐܢ ܒܥܝܪܐ ܗܝ ܘܐܢ ܒܪܢܫܐ ܠܐ ܢܚܐ ܘܡܐ ܕܫܬܩܬ ܩܪܢܐ ܫܪܐ ܠܟܘܢ ܠܡܣܩ ܠܛܘܪܐ 14  ܘܢܚܬ ܡܘܫܐ ܡܢ ܛܘܪܐ ܠܘܬ ܥܡܐ ܘܩܕܫ ܠܥܡܐ ܘܚܘܪܘ ܠܒܘܫܝܗܘܢ 15  ܘܐܡܪ ܠܥܡܐ ܗܘܝܬܘܢ ܡܛܝܒܝܢ ܠܝܘܡܐ ܬܠܝܬܝܐ ܠܐ ܬܬܩܪܒܘܢ ܠܐܢܬܬܐ 16  ܘܗܘܐ ܒܝܘܡܐ ܬܠܝܬܝܐ ܟܕ ܗܘܐ ܫܦܪܐ ܗܘܘ ܩܠܐ ܘܒܪܩܐ ܘܥܢܢܐ ܬܩܝܦܬܐ ܗܘܬ ܥܠ ܛܘܪܐ ܘܩܠܐ ܕܩܪܢܐ ܚܣܝܢ ܗܘܐ ܛܒ ܘܙܥܘ ܟܠܗ ܥܡܐ ܕܐܝܬ ܒܡܫܪܝܬܐ 17  ܘܐܦܩ ܡܘܫܐ ܠܥܡܐ ܠܐܘܪܥܗ ܕܐܠܗܐ ܡܢ ܡܫܪܝܬܐ ܘܩܡܘ ܒܫܦܘܠܘܗܝ ܕܛܘܪܐ 18  ܘܛܘܪܐ ܕܣܝܢܝ ܬܐܢ ܗܘܐ ܟܠܗ ܡܛܠ ܕܢܚܬ ܥܠܘܗܝ ܡܪܝܐ ܒܢܘܪܐ ܘܣܠܩ ܬܢܢܗ ܐܝܟ ܬܢܢܐ ܕܐܬܘܢܐ ܘܙܥ ܟܠܗ ܛܘܪܐ ܛܒ 19  ܘܗܘܐ ܩܠܐ ܕܩܪܢܐ ܐܙܠ ܗܘܐ ܘܬܩܦ ܛܒ ܘܡܘܫܐ ܡܡܠܠ ܗܘܐ ܘܐܠܗܐ ܥܢܐ ܠܗ ܒܩܠܐ 20  ܘܢܚܬ ܡܪܝܐ ܠܛܘܪܐ ܕܣܝܢܝ ܠܪܝܫܗ ܕܛܘܪܐ ܘܩܪܐ ܡܪܝܐ ܠܡܘܫܐ ܠܪܝܫܗ ܕܛܘܪܐ ܘܣܠܩ ܡܘܫܐ 21  ܘܐܡܪ ܡܪܝܐ ܠܡܘܫܐ ܚܘܬ ܣܗܕ ܒܥܡܐ ܕܠܐ ܢܪܚܩܘܢ ܩܕܡ ܡܪܝܐ ܠܡܚܙܐ ܘܢܦܠ ܡܢܗܘܢ ܣܓܝ 22  ܘܐܦ ܟܗܢܐ ܕܩܪܝܒܝܢ ܠܡܪܝܐ ܢܬܩܕܫܘܢ ܕܠܐ ܢܫܠܛ ܒܗܘܢ ܡܪܝܐ 23  ܘܐܡܪ ܡܘܫܐ ܠܡܪܝܐ ܠܐ ܡܫܟܚܝܢ ܥܡܐ ܠܡܣܩ ܠܛܘܪܐ ܕܣܝܢܝ ܡܛܠ ܕܐܢܬ ܣܗܕܬ ܒܢ ܘܐܡܪܬ ܠܝ ܕܬܚܡܝܗܝ ܠܛܘܪܐ ܘܩܕܫܝܗܝ 24  ܘܐܡܪ ܠܗ ܡܪܝܐ ܙܠ ܚܘܬ ܘܣܩ ܐܢܬ ܘܐܗܪܘܢ ܐܚܘܟ ܥܡܟ ܘܟܗܢܐ ܘܥܡܐ ܠܐ ܢܪܚܩܘܢ ܠܡܣܩ ܩܕܡ ܡܪܝܐ ܕܠܡܐ ܢܩܛܠ ܡܢܗܘܢ 25  ܘܢܚܬ ܡܘܫܐ ܠܘܬ ܥܡܐ ܘܐܡܪ ܠܗܘܢ 

1  ܘܐܡܪ ܐܠܗܐ ܟܠܗܘܢ ܦܬܓܡܐ ܗܠܝܢ 2  ܐܢܐ ܡܪܝܐ ܐܠܗܟ ܕܐܣܩܬܟ ܡܢ ܐܪܥܐ ܕܡܨܪܝܢ ܡܢ ܒܝܬ ܥܒܕܘܬܐ 3  ܠܐ ܢܗܘܘܢ ܠܟ ܐܠܗܝܢ ܐܚܪܢܝܢ ܠܒܪ ܡܢܝ 4  ܠܐ ܬܥܒܕ ܠܟ ܟܠ ܨܠܡ ܘܟܠ ܕܡܘ ܕܐܝܬ ܒܫܡܝܐ ܡܢ ܠܥܠ ܘܕܐܝܬ ܒܐܪܥܐ ܡܢ ܠܬܚܬ ܘܕܐܝܬ ܒܡܝܐ ܠܬܚܬ ܡܢ ܐܪܥܐ 5  ܠܐ ܬܣܓܘܕ ܠܗܘܢ ܘܠܐ ܬܦܠܘܚ ܐܢܘܢ ܡܛܠ ܕܐܢܐ ܐܢܐ ܡܪܝܐ ܐܠܗܟ ܐܠܗܐ ܛܢܢܐ ܦܪܥ ܚܘܒܐ ܕܐܒܗܐ ܥܠ ܒܢܝܐ ܥܠ ܬܠܬܐ ܘܥܠ ܐܪܒܥܐ ܕܪܝܢ ܠܣܢܐܝ 6  ܘܥܒܕ ܐܢܐ ܛܝܒܘܬܐ ܠܐܠܦܐ ܕܕܪܐ ܠܪܚܡܝ ܘܠܢܛܪܝ ܦܘܩܕܢܝ 7  ܠܐ ܬܐܡܐ ܒܫܡܗ ܕܡܪܝܐ ܐܠܗܟ ܒܕܓܠܘܬܐ ܡܛܠ ܕܠܐ ܡܙܟܐ ܡܪܝܐ ܠܡܢ ܕܝܡܐ ܒܫܡܗ ܒܕܓܠܘܬܐ 8  ܐܬܕܟܪ ܝܘܡܐ ܕܫܒܬܐ ܠܡܩܕܫܘܬܗ 9  ܫܬܐ ܝܘܡܝܢ ܬܦܠܘܚ ܘܬܥܒܕ ܟܠ ܥܒܕܟ 10  ܘܝܘܡܐ ܫܒܝܥܝܐ ܫܒܬܐ ܠܡܪܝܐ ܐܠܗܟ ܠܐ ܬܥܒܕ ܟܠ ܥܒܕ ܐܢܬ ܘܒܪܟ ܘܒܪܬܟ ܘܥܒܕܟ ܘܐܡܬܟ ܘܒܥܝܪܟ ܘܬܘܬܒܟ ܕܒܩܘܪܝܟ 11  ܡܛܠ ܕܠܫܬܐ ܝܘܡܝܢ ܥܒܕ ܡܪܝܐ ܫܡܝܐ ܘܐܪܥܐ ܘܝܡܡܐ ܘܟܠ ܕܐܝܬ ܒܗܘܢ ܘܐܬܬܢܝܚ ܒܝܘܡܐ ܫܒܝܥܝܐ ܡܛܠ ܗܢܐ ܒܪܟ ܡܪܝܐ ܠܝܘܡܐ ܫܒܝܥܝܐ ܘܩܕܫܗ 12  ܝܩܪ ܠܐܒܘܟ ܘܠܐܡܟ ܕܢܣܓܘܢ ܝܘܡܝܟ ܒܐܪܥܐ ܕܡܪܝܐ ܐܠܗܟ ܝܗܒ ܠܟ 13  ܠܐ ܬܩܛܘܠ 14  ܠܐ ܬܓܘܪ 15  ܠܐ ܬܓܢܘܒ 16  ܠܐ ܬܣܗܕ ܒܚܒܪܟ ܣܗܕܘܬܐ ܕܓܠܬܐ 17  ܠܐ ܬܪܓ ܒܝܬܗ ܕܚܒܪܟ ܠܐ ܬܪܓ ܐܢܬܬܗ ܕܚܒܪܟ ܘܥܒܕܗ ܘܐܡܬܗ ܘܬܘܪܗ ܘܚܡܪܗ ܘܟܠ ܡܕܡ ܕܐܝܬ ܠܚܒܪܟ 18  ܘܟܠܗ ܥܡܐ ܚܙܝܢ ܩܠܐ ܘܠܡܦܐܕܐ ܘܩܠܐ ܕܩܪܢܐ ܘܛܘܪܐ ܕܬܐܢ ܘܚܙܘ ܥܡܐ ܘܕܚܠܘ ܘܩܡܘ ܡܢ ܪܘܚܩܐ 19  ܘܐܡܪܘ ܠܡܘܫܐ ܡܠܠ ܐܢܬ ܥܡܢ ܘܢܫܡܥ ܘܠܐ ܢܡܠܠ ܥܡܢ ܐܠܗܐ ܕܠܐ ܢܡܘܬ 20  ܘܐܡܪ ܡܘܫܐ ܠܥܡܐ ܠܐ ܬܕܚܠܘܢ ܡܛܠ ܕܠܡܢܣܝܘܬܟܘܢ ܐܬܐ ܐܠܗܐ ܘܡܛܠ ܕܬܗܘܐ ܕܚܠܬܗ ܩܕܡ ܐܦܝܟܘܢ ܘܕܠܐ ܬܚܛܘܢ 21  ܘܩܡܘ ܥܡܐ ܡܢ ܪܘܚܩܐ ܘܡܘܫܐ ܩܪܒ ܠܘܬ ܥܪܦܠܐ ܕܬܡܢ ܐܠܗܐ 22  ܘܐܡܪ ܡܪܝܐ ܠܡܘܫܐ ܗܟܢܐ ܬܐܡܪ ܠܕܒܝܬ ܐܝܣܪܐܝܠ ܐܢܬܘܢ ܚܙܝܬܘܢ ܕܡܢ ܫܡܝܐ ܡܠܠܬ ܥܡܟܘܢ23  ܠܐ ܬܥܒܕܘܢ ܠܟܘܢ ܥܡܝ ܐܠܗܐ ܕܕܗܒܐ ܘܐܠܗܐ ܕܣܐܡܐ ܠܐ ܬܥܒܕܘܢ ܠܟܘܢ 24  ܡܕܒܚܐ ܕܐܕܡܬܐ ܬܥܒܕ ܠܝ ܘܬܕܒܚ ܥܠܘܗܝ ܥܠܘܬܟ ܘܩܘܪܒܢܝܟ ܘܥܢܟ ܘܬܘܪܝܟ ܒܟܠ ܐܬܪ ܕܬܕܟܪ ܫܡܝ ܐܬܐ ܠܘܬܟ ܘܐܒܪܟܟ 25  ܘܐܢ ܡܕܒܚܐ ܕܟܐܦܐ ܬܥܒܕ ܠܝ ܠܐ ܬܒܢܝܘܗܝ ܒܦܣܝܠܬܐ ܡܛܠ ܕܦܪܙܠܐ ܐܢܝܦܬ ܥܠܘܗܝ ܘܛܘܫܬܝܗܝ 26  ܘܠܐ ܬܣܩ ܒܕܪܓܐ ܠܡܕܒܚܝ ܕܠܐ ܢܬܓܠܐ ܦܘܪܣܝܟ ܥܠܘܗܝ 

1  ܘܗܠܝܢ ܕܝܢܐ ܕܬܣܝܡ ܩܕܡܝܗܘܢ 2  ܟܕ ܬܙܒܢ ܥܒܕܐ ܝܗܘܕܝܐ ܫܬ ܫܢܝܢ ܢܦܠܚܟ ܘܒܕܫܒܥ ܢܦܘܩ ܒܪ ܚܐܪܐ ܡܢ ܠܘܬܟ 3  ܘܐܢ ܒܠܚܘܕܘܗܝ ܢܥܘܠ ܒܠܚܘܕܘܗܝ ܢܦܘܩ ܘܐܢ ܒܥܠ ܐܢܬܬܐ ܗܘ ܬܦܘܩ ܐܢܬܬܗ ܥܡܗ 4  ܘܐܢ ܡܪܗ ܢܬܠ ܠܗ ܐܢܬܬܐ ܘܬܐܠܕ ܠܗ ܒܢܝܐ ܘܒܢܬܐ ܐܢܬܬܐ ܘܒܢܝܗ ܬܗܘܐ ܕܡܪܗ ܘܗܘ ܢܦܘܩ ܒܠܚܘܕܘܗܝ 5  ܘܐܢ ܢܐܡܪ ܥܒܕܐ ܕܪܚܡ ܐܢܐ ܠܡܪܝ ܘܠܐܢܬܬܝ ܘܠܒܢܝ ܠܐ ܢܦܩ ܐܢܐ ܒܪ ܚܐܪܐ 6  ܢܩܪܒܝܘܗܝ ܡܪܗ ܠܘܬ ܕܝܢܐ ܘܢܩܪܒܝܘܗܝ ܠܘܬ ܬܪܥܐ ܐܘ ܠܘܬ ܐܣܟܘܦܬܐ ܘܢܩܘܒ ܡܪܗ ܐܕܢܗ ܒܡܩܒܐ ܘܢܗܘܐ ܠܗ ܥܒܕ ܦܠܚ ܠܥܠܡ 7  ܘܟܕ ܢܙܒܢ ܓܒܪܐ ܒܪܬܗ ܠܐܡܬܐ ܠܐ ܬܦܘܩ ܐܝܟ ܕܢܦܩܝܢ ܥܒܕܐ 8  ܐܢ ܣܢܝܐ ܗܝ ܒܥܝܢܝ ܡܪܗ ܕܠܐ ܢܣܒܝܗ ܢܦܪܩܝܗ ܠܥܡ ܢܘܟܪܝ ܠܐ ܫܠܝܛ ܠܗ ܠܡܙܒܢܘܬܗ ܡܛܠ ܕܕܓܠ ܒܗ 9  ܘܐܢ ܠܒܪܗ ܢܣܒܝܗ ܐܝܟ ܢܡܘܣܐ ܕܡܬܥܒܕ ܠܒܢܬܐ ܢܥܒܕ ܠܗ 10  ܘܐܢ ܐܚܪܬܐ ܢܣܒ ܠܗ ܬܘܪܣܝܗ ܘܠܒܘܫܗ ܘܡܫܟܒܗ ܠܐ ܢܒܨܪ 11  ܘܐܢ ܗܠܝܢ ܬܠܬ ܠܐ ܢܥܒܕ ܠܗ ܬܦܘܩ ܡܓܢ ܕܠܐ ܟܣܦ 12  ܕܢܡܚܐ ܠܓܒܪܐ ܘܢܡܘܬ ܡܬܩܛܠܘ ܢܬܩܛܠ 13  ܘܕܠܐ ܟܡܢ ܠܗ ܘܐܠܗܐ ܐܫܠܡܗ ܒܐܝܕܗ ܥܒܕ ܠܟ ܐܬܪܐ ܕܢܥܪܘܩ ܠܬܡܢ 14  ܘܐܢ ܢܡܪܚ ܓܒܪܐ ܥܠ ܚܒܪܗ ܘܢܩܛܠܝܘܗܝ ܒܢܟܠܐ ܡܢ ܠܘܬ ܡܕܒܚܝ ܕܒܪܝܗܝ ܠܡܩܛܠܗ 15  ܕܢܡܚܐ ܠܐܒܘܗܝ ܘܠܐܡܗ ܡܬܩܛܠܘ ܢܬܩܛܠ 16  ܕܢܓܢܘܒ ܢܦܫܐ ܘܢܙܒܢܝܗ ܘܬܫܬܟܚ ܒܐܝܕܗ ܡܬܩܛܠܘ ܢܬܩܛܠ 17  ܕܢܨܚܐ ܠܐܒܘܗܝ ܘܠܐܡܗ ܡܬܩܛܠܘ ܢܬܩܛܠ 18  ܘܟܕ ܢܨܘܢ ܬܪܝܢ ܓܒܪܝܢ ܘܢܡܚܐ ܓܒܪܐ ܠܚܒܪܗ ܒܟܐܦܐ ܐܘ ܒܩܛܝܪܐ ܘܠܐ ܢܡܘܬ ܘܢܦܠ ܠܡܪܥܐ 19  ܐܢ ܢܩܘܡ ܘܢܗܠܟ ܒܫܘܩܐ ܥܠ ܚܘܛܪܗ ܢܙܟܐ ܡܢ ܕܡܚܝܗܝ ܒܠܚܘܕ ܒܛܠܢܗ ܘܐܓܪ ܐܣܝܐ ܢܬܠ 20  ܘܟܕ ܢܡܚܐ ܓܒܪܐ ܠܥܒܕܗ ܐܘ ܠܐܡܬܗ ܒܚܘܛܪܐ ܘܢܡܘܬ ܬܚܝܬ ܐܝܕܗ ܡܬܕܢܘ ܢܬܕܝܢ 21  ܒܪܡ ܕܝܢ ܐܢ ܚܕ ܝܘܡ ܐܘ ܬܪܝܢ ܝܘܡܝܢ ܢܚܐ ܠܐ ܢܬܕܝܢ ܡܛܠ ܕܟܣܦܗ ܗܘ 22  ܘܟܕ ܢܨܘܢ ܬܪܝܢ ܓܒܪܝܢ ܘܢܡܚܘܢ ܐܢܬܬܐ ܕܒܛܢܐ ܘܢܦܩܘܢ ܥܘܠܗ ܘܠܐ ܢܗܘܐ ܩܐܪܣܐ ܡܬܚܣܪܘ ܢܬܚܣܪ ܐܝܟ ܕܪܡܐ ܥܠܘܗܝ ܒܥܠܗ ܕܐܢܬܬܐ ܘܢܬܠ ܐܝܟ ܕܦܣܩܝܢ ܕܝܢܐ 23  ܘܐܢ ܩܐܪܣܐ ܗܘ ܢܬܠ ܢܦܫܐ ܚܠܦ ܢܦܫܐ 24  ܥܝܢܐ ܚܠܦ ܥܝܢܐ ܫܢܐ ܚܠܦ ܫܢܐ ܐܝܕܐ ܚܠܦ ܐܝܕܐ ܪܓܠܐ ܚܠܦ ܪܓܠܐ 25  ܟܘܝܐ ܚܠܦ ܟܘܝܐ ܨܘܠܦܬܐ ܚܠܦ ܨܘܠܦܬܐ ܦܟܐ ܚܠܦ ܦܟܐ 26  ܘܟܕ ܢܡܚܐ ܓܒܪܐ ܠܥܝܢܐ ܕܥܒܕܗ ܐܘ ܠܥܝܢܐ ܕܐܡܬܗ ܘܢܣܪܚܝܗ ܒܪ ܚܐܪܐ ܢܫܒܩܝܘܗܝ ܚܠܦ ܥܝܢܗ 27  ܘܐܢ ܫܢܐ ܕܥܒܕܗ ܐܘ ܫܢܐ ܕܐܡܬܗ ܢܪܡܐ ܒܪ ܚܐܪܐ ܢܫܒܩܝܘܗܝ ܚܠܦ ܫܢܗ 28  ܘܟܕ ܢܕܩܘܪ ܬܘܪܐ ܠܓܒܪܐ ܐܘ ܠܐܢܬܬܐ ܘܢܡܘܬ ܡܬܪܓܡܘ ܢܬܪܓܡ ܬܘܪܐ ܘܠܐ ܢܬܐܟܠ ܒܣܪܗ ܘܡܪܗ ܕܬܘܪܐ ܢܗܘܐ ܙܟܝ 29  ܘܐܢ ܬܘܪܐ ܥܓܘܫܐ ܗܘܐ ܡܢ ܐܬܡܠܝ ܘܡܢ ܕܩܕܡܘܗܝ ܘܐܣܗܕܘ ܒܡܪܗ ܘܠܐ ܢܛܪܗ ܘܢܩܛܘܠ ܠܓܒܪܐ ܐܘ ܠܐܢܬܬܐ ܬܘܪܐ ܢܬܪܓܡ ܘܐܦ ܡܪܗ ܢܬܩܛܠ 30  ܘܐܢ ܡܡܘܢܐ ܢܪܡܘܢ ܥܠܘܗܝ ܢܬܠ ܦܘܪܩܢܐ ܕܢܦܫܗ ܟܡܐ ܕܫܐܠܝܢ ܠܗ 31  ܘܐܢ ܠܒܪܐ ܐܘ ܠܒܪܬܐ ܢܕܩܘܪ ܬܘܪܐ ܐܝܟ ܕܝܢܐ ܗܢܐ ܢܬܥܒܕ ܠܗ 32  ܘܐܢ ܠܥܒܕܐ ܐܘ ܠܐܡܬܐ ܢܕܩܘܪ ܬܘܪܐ ܬܠܬܝܢ ܐܣܬܝܪܝܢ ܕܟܣܦܐ ܢܬܠ ܠܡܪܗ ܘܬܘܪܐ ܢܬܪܓܡ 33  ܘܟܕ ܢܦܬܚ ܓܒܪܐ ܓܘܒܐ ܐܘ ܢܚܦܘܪ ܓܒܪܐ ܒܪܐ ܘܠܐ ܢܟܣܐ ܐܢܘܢ ܘܢܦܠ ܬܡܢ ܬܘܪܐ ܐܘ ܚܡܪܐ 34  ܡܪܗ ܕܓܘܒܐ ܢܦܪܘܥ ܟܣܦܐ ܠܡܪܘܗܝ ܘܡܝܬܐ ܢܗܘܐ ܕܝܠܗ 35  ܘܟܕ ܢܕܩܘܪ ܬܘܪܐ ܕܓܒܪܐ ܠܬܘܪܐ ܕܓܒܪܐ ܚܒܪܗ ܘܢܡܘܬ ܢܙܒܢܘܢ ܠܬܘܪܐ ܚܝܐ ܘܢܦܠܓܘܢ ܟܣܦܗ ܘܐܦ ܕܡܝܬܐ ܢܦܠܓܘܢ 36  ܘܐܢ ܢܬܝܕܥ ܕܬܘܪܐ ܥܓܘܫܐ ܗܘܐ ܡܢ ܐܬܡܠܝ ܘܡܢ ܡܢܬܡܠܝ ܘܠܐ ܢܛܪܗ ܡܪܗ ܢܬܠ ܬܘܪܐ ܚܠܦ ܬܘܪܐ ܘܡܝܬܐ ܢܗܘܐ ܕܝܠܗ 37  ܘܟܕ ܢܓܢܘܒ ܓܒܪܐ ܬܘܪܐ ܐܘ ܢܩܝܐ ܘܢܟܘܣ ܐܢܘܢ ܐܘ ܢܙܒܢ ܐܢܘܢ ܚܡܫܐ ܬܘܪܝܢ ܢܬܠ ܚܠܦ ܬܘܪܐ ܘܐܪܒܥ ܢܩܘܢ ܢܬܠ ܚܠܦ ܢܩܝܐ 

1  ܘܐܢ ܒܦܘܠܫܬܐ ܢܫܬܟܚ ܓܢܒܐ ܘܢܒܠܥ ܘܢܡܘܬ ܠܝܬ ܠܗ ܥܝܪܬܐ 2  ܘܐܢ ܕܢܚܬ ܥܠܘܗܝ ܫܡܫܐ ܐܝܬ ܠܗ ܥܝܪܬܐ ܘܡܦܪܥ ܢܦܪܘܥ ܘܐܢ ܠܝܬ ܠܗ ܢܙܕܒܢ ܒܓܢܘܒܬܗ 3  ܘܐܢ ܡܫܬܟܚܘ ܬܫܬܟܚ ܒܐܝܕܘܗܝ ܓܢܘܒܬܐ ܡܢ ܬܘܪܐ ܘܠܚܡܪܐ ܘܥܕܡܐ ܠܢܩܝܐ ܟܕ ܚܝܝܢ ܚܕ ܒܬܪܝܢ ܢܫܠܡ 4  ܘܟܕ ܢܘܟܠ ܓܒܪܐ ܚܩܠܐ ܐܘ ܟܪܡܐ ܘܢܫܡܪ ܒܥܝܪܗ ܘܢܘܟܠ ܒܚܩܠܐ ܐܚܪܬܐ ܡܢ ܛܒܐ ܕܚܩܠܗ ܘܡܢ ܛܒܐ ܕܟܪܡܗ ܢܦܪܘܥ 5  ܘܟܕ ܬܦܘܩ ܢܘܪܐ ܘܬܫܟܚ ܟܘܒܐ ܘܬܐܟܘܠ ܓܕܝܫܐ ܐܘ ܩܝܡܬܐ ܐܘ ܚܩܠܐ ܡܫܠܡܘ ܢܫܠܡ ܡܢ ܕܐܘܩܕ ܝܩܕܢܐ 6  ܘܟܕ ܢܬܠ ܓܒܪܐ ܠܚܒܪܗ ܟܣܦܐ ܐܘ ܡܐܢܐ ܠܡܛܪ ܘܢܬܓܢܒ ܡܢ ܒܝܬ ܓܒܪܐ ܐܢ ܢܫܬܟܚ ܓܢܒܐ ܢܫܠܡ ܚܕ ܬܪܝܢ 7  ܘܐܢ ܠܐ ܢܫܬܟܚ ܓܢܒܐ ܢܩܪܘܒ ܡܪܗ ܕܒܝܬܐ ܠܘܬ ܕܝܢܐ ܐܠܐ ܐܘܫܒ ܐܝܕܗ ܒܥܒܝܕܬܐ ܕܚܒܪܗ 8  ܥܠ ܟܠܡܕܡ ܕܚܛܐ ܥܠ ܬܘܪܐ ܘܥܠ ܚܡܪܐ ܘܥܠ ܐܡܪܐ ܘܥܠ ܠܒܘܫܐ ܘܥܠ ܟܠ ܐܒܕܬܐ ܕܢܐܡܪ ܗܕܐ ܗܝ ܩܕܡ ܕܝܢܐ ܢܥܠܢ ܡܠܐ ܕܬܪܝܗܘܢ ܘܠܡܢ ܕܢܚܝܒܘܢ ܕܝܢܐ ܢܫܠܡ ܚܕ ܬܪܝܢ ܠܚܒܪܗ 9  ܘܟܕ ܢܬܠ ܓܒܪܐ ܠܚܒܪܗ ܚܡܪܐ ܐܘ ܬܘܪܐ ܐܘ ܐܡܪܐ ܐܘ ܟܠ ܒܥܝܪܐ ܠܡܛܪ ܘܢܡܘܬ ܐܘ ܢܬܬܒܪ ܐܘ ܢܫܬܒܐ ܘܠܝܬ ܐܢܫ ܕܚܙܐ 10  ܡܘܡܬܗ ܕܡܪܝܐ ܬܗܘܐ ܒܝܬ ܬܪܝܗܘܢ ܐܠܐ ܐܘܫܒ ܐܝܕܗ ܒܥܒܝܕܬܐ ܕܚܒܪܗ ܘܢܩܒܠ ܡܪܗܘܢ ܡܘܡܬܐ ܘܠܐ ܢܫܠܡ 11  ܘܐܢ ܡܬܓܢܒܘ ܢܬܓܢܒ ܡܢܗ ܢܫܠܡ ܠܡܪܘܗܝ 12  ܘܐܢ ܡܬܬܒܪܘ ܢܬܬܒܪ ܘܢܝܬܝܘܗܝ ܠܣܗܕܘܬܐ ܕܬܒܝܪܐ ܠܐ ܢܫܠܡ 13  ܘܟܕ ܢܫܐܠ ܓܒܪܐ ܡܢ ܚܒܪܗ ܒܥܝܪܐ ܘܢܬܬܒܪ ܐܘ ܢܡܘܬ ܘܡܪܗ ܠܐ ܗܘܐ ܥܡܗ ܡܫܠܡܘ ܢܫܠܡ 14  ܘܐܢ ܡܪܗ ܥܡܗ ܠܐ ܢܫܠܡ ܘܐܢ ܐܓܝܪܐ ܗܘ ܒܠܥ ܒܐܓܪܗ 15  ܘܟܕ ܢܫܕܠ ܓܒܪܐ ܒܬܘܠܬܐ ܕܠܐ ܗܘܬ ܡܟܝܪܐ ܘܢܕܡܟ ܥܡܗ ܡܣܒ ܢܣܒܝܗ ܠܗ ܐܢܬܬܐ 16  ܘܐܢ ܠܐ ܨܒܐ ܐܒܘܗ ܕܢܬܠܝܗ ܠܗ ܟܣܦܐ ܢܬܩܘܠ ܐܝܟ ܡܗܪܐ ܕܒܬܘܠܬܐ 17  ܚܪܫܐ ܠܐ ܬܚܐ 18  ܘܟܠ ܡܢ ܕܢܕܡܟ ܥܡ ܒܥܝܪܐ ܡܬܩܛܠܘ ܢܬܩܛܠ 19  ܕܢܕܒܚ ܠܕܚܠܬܐ ܢܐܒܕ ܐܠܐ ܠܡܪܝܐ ܒܠܚܘܕܘܗܝ 20  ܘܠܥܡܘܪܐ ܠܐ ܬܗܪܘܢ ܘܠܐ ܬܥܝܩܘܢ ܡܛܠ ܕܥܡܘܪܐ ܗܘܝܬܘܢ ܒܐܪܥܐ ܕܡܨܪܝܢ 21  ܘܟܠ ܐܪܡܠܬܐ ܘܝܬܡܐ ܠܐ ܬܗܪܘܢ 22  ܘܐܢ ܡܗܪܝܢ ܐܢܬܘܢ ܠܗܘܢ ܘܡܨܠܝܢ ܩܕܡܝ ܡܫܡܥ ܐܫܡܥ ܨܠܘܬܗܘܢ 23  ܘܢܬܩܦ ܪܘܓܙܝ ܘܐܩܛܠܟܘܢ ܒܚܪܒܐ ܘܢܗܘܝܢ ܢܝܫܝܟܘܢ ܐܪܡܠܢ ܘܒܢܝܟܘܢ ܢܗܘܘܢ ܝܬܡܝܢ 24  ܘܐܢ ܟܣܦܐ ܬܘܙܦ ܒܥܡܝ ܠܡܣܟܢܐ ܕܥܡܟ ܠܐ ܬܗܘܐ ܠܗ ܐܝܟ ܡܪܐ ܚܘܒܐ ܘܠܐ ܬܣܒ ܡܢܗ ܪܒܝܬܐ 25  ܘܐܢ ܬܣܒ ܡܫܟܢܐ ܠܒܫܗ ܕܚܒܪܟ ܡܥܪܒܝ ܫܡܫܐ ܗܒܝܗܝ ܠܗ 26  ܡܛܠ ܕܗܘܝܘ ܠܒܫܗ ܒܠܚܘܕܘܗܝ ܘܗܘܝܘ ܬܟܣܝܬܗ ܠܒܣܪܗ ܒܡܢܐ ܢܕܡܟ ܘܐܢ ܢܨܠܐ ܩܕܡܝ ܐܫܡܥܝܘܗܝ ܡܛܠ ܕܡܪܚܡܢܐ ܐܢܐ 27  ܠܕܝܢܐ ܠܐ ܬܨܚܐ ܘܠܪܫܐ ܕܥܡܟ ܠܐ ܬܠܘܛ 28  ܪܝܫ ܥܠܠܬܗ ܕܐܕܪܟ ܘܪܝܫ ܡܥܨܪܬܟ ܠܐ ܬܫܘܚܪ ܒܘܟܪܐ ܕܒܢܝܟ ܬܬܠ ܠܝ 29  ܘܗܟܢܐ ܬܥܒܕ ܠܬܘܪܝܟ ܘܠܥܢܟ ܫܒܥܐ ܝܘܡܝܢ ܢܗܘܐ ܥܡ ܐܡܗ ܘܒܝܘܡܐ ܬܡܝܢܝܐ ܬܬܠܝܘܗܝ ܠܝ 30  ܘܐܢܫܝܢ ܩܕܝܫܝܢ ܬܗܘܘܢ ܠܝ ܘܒܣܪܐ ܕܢܬܝܫ ܡܢ ܚܝܘܬܐ ܚܝܬܐ ܠܐ ܬܐܟܠܘܢ ܠܟܠܒܐ ܬܫܕܘܢܗ 

1  ܠܐ ܬܫܪ ܫܡܥܐ ܟܕܒܐ ܠܐ ܬܘܫܛ ܐܝܕܟ ܥܡ ܚܝܒܐ ܠܡܗܘܐ ܠܗ ܣܗܕܐ ܟܕܒܐ 2  ܠܐ ܬܗܘܐ ܒܬܪ ܣܓܝܐܐ ܠܡܒܐܫܘ ܘܠܐ ܬܥܢܐ ܥܠ ܕܝܢܐ ܠܡܨܠܐ ܒܬܪ ܣܓܝܐܐ ܕܨܠܝܢ 3  ܘܠܡܣܟܢܐ ܠܐ ܬܥܕܪ ܒܕܝܢܗ 4  ܘܟܕ ܬܦܓܥ ܒܬܘܪܐ ܕܒܥܠܕܒܒܟ ܐܘ ܒܚܡܪܗ ܟܕ ܛܥܝܢ ܡܗܦܟܘ ܐܗܦܟ ܐܢܘܢ ܠܗ 5  ܘܟܕ ܬܚܙܐ ܚܡܪܐ ܕܒܥܠܕܒܒܟ ܕܪܒܝܥ ܬܚܝܬ ܛܥܢܗ ܘܒܥܐ ܐܢܬ ܕܠܐ ܬܫܩܘܠ ܥܡܗ ܡܫܩܠ ܫܩܘܠ ܥܡܗ 6  ܠܐ ܬܨܠܐ ܕܝܢܐ ܕܡܣܟܢܐ ܒܕܝܢܗ 7  ܘܡܢ ܡܠܬܐ ܟܕܒܬܐ ܗܘܝܬ ܡܪܚܩ ܘܙܟܝܐ ܘܙܕܝܩܐ ܠܐ ܬܩܛܘܠ ܡܛܠ ܕܠܐ ܡܙܟܐ ܐܢܐ ܠܚܝܒܐ 8  ܫܘܚܕܐ ܠܐ ܬܣܒ ܡܛܠ ܕܫܘܚܕܐ ܡܥܘܪ ܥܝܢܝܗܘܢ ܕܚܟܝܡܐ ܒܕܝܢܐ ܘܡܗܦܟ ܡܠܝܗܘܢ ܕܙܟܝܐ 9  ܘܠܥܡܘܪܐ ܠܐ ܬܥܝܩܘܢ ܐܢܬܘܢ ܓܝܪ ܝܕܥܝܢ ܐܢܬܘܢ ܢܦܫܐ ܕܥܡܘܪܐ ܡܛܠ ܕܥܡܘܪܐ ܗܘܝܬܘܢ ܒܐܪܥܐ ܕܡܨܪܝܢ 10  ܫܬ ܫܢܝܢ ܬܙܪܘܥ ܐܪܥܟ ܘܬܚܡܘܠ ܥܠܠܬܗ 11  ܘܒܫܒܝܥܝܬܐ ܬܟܪܒܝܗ ܘܬܫܒܩܝܗ ܘܢܐܟܠܘܢ ܡܣܟܢܐ ܕܥܡܟ ܘܫܪܟܗܘܢ ܬܐܟܘܠ ܚܝܘܬܐ ܕܕܒܪܐ ܘܗܟܢܐ ܬܥܒܕ ܠܟܪܡܝܟ ܘܠܙܝܬܝܟ 12  ܫܬܐ ܝܘܡܝܢ ܬܥܒܕ ܥܒܕܟ ܘܒܝܘܡܐ ܫܒܝܥܝܐ ܬܬܢܝܚ ܡܛܠ ܕܢܬܢܝܚ ܬܘܪܟ ܘܚܡܪܟ ܘܢܬܬܢܝܚ ܒܪ ܐܡܬܟ ܘܥܡܘܪܐ ܕܒܩܘܪܝܟ 13  ܘܟܠ ܡܕܡ ܕܐܡܪܬ ܠܟܘܢ ܬܙܕܗܪܘܢ ܘܫܡ ܕܚܠܬܐ ܐܚܪܢܝܬܐ ܠܐ ܬܬܕܟܪܘܢ ܘܠܐ ܢܣܩܢ ܥܠ ܠܒܟܘܢ 14  ܬܠܬ ܙܒܢܝܢ ܥܒܕܘ ܠܝ ܥܕܥܐܕܐ ܒܫܢܬܐ 15  ܥܕܥܐܕܐ ܕܦܛܝܪܐ ܬܛܪ ܫܒܥܐ ܝܘܡܝܢ ܦܛܝܪܐ ܬܐܟܘܠ ܐܝܟ ܕܦܩܕܬܟ ܒܝܪܚܐ ܕܗܒܒܐ ܡܛܠ ܕܒܝܪܚܐ ܕܗܒܒܐ ܢܦܩܬܘܢ ܡܢ ܡܨܪܝܢ ܘܠܐ ܬܬܚܙܘܢ ܩܕܡܝ ܣܪܝܩܐܝܬ 16  ܘܥܕܥܐܕܐ ܕܚܨܕܐ ܪܝܫ ܥܒܘܪܟܘܢ ܕܬܙܪܥܘܢ ܒܚܩܠܐ ܘܥܕܥܐܕܐ ܕܚܡܠܐ ܒܡܦܩܗ ܕܫܢܬܐ ܡܐ ܕܟܢܫ ܐܢܬ ܥܠܠܬܟ ܡܢ ܚܩܠܐ 17  ܬܠܬ ܙܒܢܝܢ ܒܫܢܬܐ ܢܬܚܙܐ ܟܠ ܕܘܟܪܢܟ ܩܕܡ ܡܪܝܐ ܐܠܗܟ 18  ܠܐ ܬܕܒܚ ܥܠ ܚܡܝܥܐ ܕܡܐ ܕܕܒܚܬܐ ܘܠܐ ܢܒܘܬ ܬܪܒܐ ܕܥܕܥܐܕܐ ܥܕܡܐ ܠܨܦܪܐ 19  ܪܝܫ ܥܠܠܬܗ ܕܐܪܥܟ ܬܝܬܐ ܠܒܝܬܗ ܕܡܪܝܐ ܐܠܗܟ ܠܐ ܬܒܫܠ ܓܕܝܐ ܒܚܠܒܐ ܕܐܡܗ 20  ܗܐ ܡܫܕܪ ܐܢܐ ܡܠܐܟܐ ܩܕܡܝܟ ܕܢܢܛܪܟ ܒܐܘܪܚܐ ܘܕܢܥܠܟ ܠܐܪܥܐ ܕܬܩܢܬ 21  ܐܙܕܗܪ ܡܢܗ ܘܫܡܥ ܒܩܠܗ ܠܐ ܬܬܚܪܐ ܠܩܘܒܠܗ ܕܠܡܐ ܠܐ ܢܫܒܘܩ ܠܚܘܒܝܟܘܢ ܡܛܠ ܕܫܡܝ ܥܠܘܗܝ 22  ܘܐܢ ܡܫܡܥ ܬܫܡܥ ܒܩܠܗ ܘܬܥܒܕ ܟܠܡܕܡ ܕܐܡܪ ܠܟ ܐܣܢܐ ܠܣܢܐܝܟ ܘܐܥܝܩ ܠܒܥܠܕܒܒܝܟ 23  ܡܛܠ ܕܢܐܙܠ ܡܠܐܟܝ ܩܕܡܝܟ ܘܢܥܠܟ ܥܠ ܐܡܘܪܝܐ ܘܚܬܝܐ ܘܦܪܙܝܐ ܘܟܢܥܢܝܐ ܘܚܘܝܐ ܘܝܒܘܣܝܐ ܘܐܚܪܘܒ ܐܢܘܢ 24  ܠܐ ܬܣܓܘܕ ܠܐܠܗܝܗܘܢ ܘܠܐ ܬܦܠܘܚ ܐܢܘܢ ܘܠܐ ܬܥܒܕ ܐܝܟ ܥܒܕܝܗܘܢ ܐܠܐ ܡܣܚܦܘ ܣܚܦ ܐܢܘܢ ܘܡܬܒܪܘ ܬܒܪ ܩܝܡܬܗܘܢ 25  ܘܬܦܠܚܘܢ ܠܡܪܝܐ ܐܠܗܟܘܢ ܘܢܒܪܟ ܠܚܡܟܘܢ ܘܡܝܟܘܢ ܘܢܥܒܪ ܡܚܘܬܐ ܡܢ ܒܬܝܟܘܢ 26  ܘܠܐ ܬܗܘܐ ܕܡܓܙܝܐ ܘܕܥܩܪܐ ܒܐܪܥܟܘܢ ܘܡܢܝܢ ܝܘܡܬܟܘܢ ܐܫܠܡ 27  ܘܕܚܠܬܝ ܐܫܕܪ ܩܕܡܝܟ ܘܐܚܪܘܒ ܠܟܠ ܥܡܡܐ ܕܬܐܙܠ ܥܠܝܗܘܢ ܘܐܬܠ ܠܒܥܠܕܒܒܝܟ ܕܢܦܢܘܢ ܩܕܠܗܘܢ ܩܕܡܝܟ 28  ܘܐܫܕܪ ܕܒܘܪܝܬܐ ܩܕܡܝܟ ܘܐܚܪܘܒ ܠܟܢܥܢܝܐ ܘܠܚܬܝܐ ܡܢ ܩܕܡܝܟ 29  ܠܐ ܐܚܪܘܒ ܐܢܘܢ ܡܢ ܩܕܡܝܟ ܒܫܢܬܐ ܚܕܐ ܕܠܐ ܬܗܘܐ ܐܪܥܐ ܚܪܒܐ ܘܬܣܓܐ ܥܠܝܟ ܚܝܘܬ ܒܪܐ 30  ܒܩܠܝܠ ܩܠܝܠ ܐܚܪܘܒ ܐܢܘܢ ܡܢ ܩܕܡܝܟ ܥܕܡܐ ܕܬܬܩܦ ܘܬܐܪܬ ܐܪܥܐ 31  ܘܐܥܒܕ ܬܚܘܡܟ ܡܢ ܝܡܐ ܕܣܘܦ ܘܥܕܡܐ ܠܝܡܐ ܕܦܠܫܬܝܐ ܘܡܢ ܡܕܒܪܐ ܘܥܕܡܐ ܠܢܗܪܐ ܡܛܠ ܕܡܫܠܡ ܐܢܐ ܒܐܝܕܝܟܘܢ ܝܬܒܝ ܐܪܥܐ ܘܬܚܪܒܘܢ ܐܢܘܢ 32  ܠܐ ܬܩܝܡ ܠܗܘܢ ܘܠܕܚܠܬܗܘܢ ܩܝܡܐ 33  ܘܠܐ ܢܬܒܘܢ ܒܐܪܥܟ ܕܠܡܐ ܢܚܛܘܢܟ ܩܕܡܝ ܘܠܐ ܬܦܠܘܚ ܠܐܠܗܝܗܘܢ ܕܠܐ ܢܗܘܘܢ ܠܟ ܬܘܩܠܬܐ 

1  ܘܠܡܘܫܐ ܐܡܪ ܣܩ ܠܘܬ ܡܪܝܐ ܐܢܬ ܘܐܗܪܘܢ ܘܢܕܒ ܘܐܒܝܗܘ ܘܫܒܥܝܢ ܓܒܪܝܢ ܡܢ ܣܒܐ ܕܐܝܣܪܐܝܠ ܘܬܣܓܕܘܢ ܡܢ ܪܘܚܩܐ 2  ܘܢܩܪܘܒ ܡܘܫܐ ܒܠܚܘܕܘܗܝ ܩܕܡ ܡܪܝܐ ܘܗܢܘܢ ܠܐ ܢܩܪܒܘܢ ܘܥܡܐ ܠܐ ܢܣܩܘܢ ܥܡܗ 3  ܘܐܬܐ ܡܘܫܐ ܘܐܫܬܥܝ ܠܥܡܐ ܟܠܗܘܢ ܦܬܓܡܘܗܝ ܕܡܪܝܐ ܘܟܠܗܘܢ ܕܝܢܐ ܘܩܥܐ ܟܠܗ ܥܡܐ ܒܩܠܐ ܚܕ ܘܐܡܪܘ ܟܠܡܕܡ ܕܐܡܪ ܡܪܝܐ ܢܥܒܕ 4  ܘܟܬܒ ܡܘܫܐ ܟܠܗܘܢ ܦܬܓܡܘܗܝ ܕܡܪܝܐ ܘܩܕܡ ܒܨܦܪܐ ܘܒܢܐ ܡܕܒܚܐ ܒܫܦܘܠܝ ܛܘܪܐ ܘܬܪܬܥܣܪܐ ܩܝܡܬܐ ܠܬܪܥܣܪ ܫܒܛܐ ܕܐܝܣܪܝܠ 5  ܘܫܕܪ ܠܥܠܝܡܐ ܕܒܢܝ ܐܝܣܪܝܠ ܘܐܣܩܘ ܝܩܕܐ ܫܠܡܐ ܘܕܒܚܘ ܕܒܚܐ ܫܠܡܐ ܬܘܪܐ ܠܡܪܝܐ 6  ܘܢܣܒ ܡܘܫܐ ܦܠܓܗ ܕܕܡܐ ܘܐܪܡܝ ܒܠܩܢܐ ܘܦܠܓܗ ܕܕܡܐ ܐܫܕ ܥܠ ܡܕܒܚܐ 7  ܘܢܣܒ ܣܦܪܐ ܕܩܝܡܐ ܘܩܪܐ ܩܕܡ ܥܡܐ ܘܐܡܪܘ ܟܠ ܡܕܡ ܕܐܡܪ ܡܪܝܐ ܢܫܡܥ ܘܢܥܒܕ 8  ܘܢܣܒ ܡܘܫܐ ܕܡܐ ܘܪܙܦ ܥܠ ܥܡܐ ܘܐܡܪ ܗܢܘ ܕܡܐ ܕܩܝܡܐ ܕܐܩܝܡ ܡܪܝܐ ܥܡܟܘܢ ܥܠ ܟܠܗܘܢ ܦܬܓܡܐ ܗܠܝܢ 9  ܘܣܠܩ ܡܘܫܐ ܘܐܗܪܘܢ ܘܢܕܒ ܘܐܒܝܗܘ ܘܫܒܥܝܢ ܡܢ ܣܒܐ ܕܐܝܣܪܝܠ 10  ܘܚܙܘ ܠܐܠܗܐ ܕܐܝܣܪܝܠ ܘܬܚܝܬ ܪܓܠܘܗܝ ܐܝܟ ܥܒܕܐ ܕܠܒܬܐ ܕܣܦܝܠܐ ܘܐܝܟ ܟܪܘܡܐ ܕܫܡܝܐ ܒܕܟܝܘܬܐ 11  ܘܥܠ ܣܒܐ ܕܒܢܝ ܐܝܣܪܝܠ ܠܐ ܐܘܫܒ ܐܝܕܗ ܘܚܙܘ ܠܐܠܗܐ ܘܐܟܠܘ ܘܐܫܬܝܘ 12  ܘܐܡܪ ܡܪܝܐ ܠܡܘܫܐ ܣܩ ܠܘܬܝ ܠܛܘܪܐ ܘܗܘܝ ܬܡܢ ܘܐܬܠ ܠܟ ܠܘܚܐ ܕܟܐܦܐ ܘܢܡܘܣܐ ܘܦܘܩܕܢܐ ܕܟܬܒܬ ܠܡܠܦܘ ܐܢܘܢ 13  ܘܩܡ ܡܘܫܐ ܘܗܘܫܥ ܡܫܡܫܢܗ ܘܣܠܩ ܡܘܫܐ ܠܛܘܪܗ ܕܐܠܗܐ 14  ܘܠܣܒܐ ܐܡܪ ܟܬܪܘ ܠܢ ܗܪܟܐ ܥܕܡܐ ܕܢܗܦܘܟ ܠܘܬܟܘܢ ܘܗܐ ܐܗܪܘܢ ܘܚܘܪ ܥܡܟܘܢ ܡܢ ܕܐܝܬ ܠܗ ܡܠܬܐ ܢܬܩܪܒ ܩܕܡܝܗܘܢ 15  ܘܣܠܩ ܡܘܫܐ ܠܛܘܪܐ ܘܟܣܝܬܗ ܥܢܢܐ 16  ܘܫܪܐ ܫܘܒܚܗ ܕܡܪܝܐ ܥܠ ܛܘܪܐ ܕܣܝܢܝ ܘܟܣܝܬܗ ܥܢܢܐ ܫܬܐ ܝܘܡܝܢ ܘܩܪܐ ܡܪܝܐ ܠܡܘܫܐ ܒܝܘܡܐ ܫܒܝܥܝܐ ܡܢ ܓܘ ܥܢܢܐ 17  ܘܚܙܐ ܫܘܒܚܗ ܕܡܪܝܐ ܐܝܟ ܢܘܪܐ ܕܝܩܕܐ ܒܪܫܗ ܕܛܘܪܐ ܠܥܝܢ ܟܠܗܘܢ ܕܒܝܬ ܐܝܣܪܝܠ 18  ܘܥܠ ܡܘܫܐ ܒܓܘ ܥܢܢܐ ܘܣܠܩ ܠܛܘܪܐ ܘܗܘܐ ܡܘܫܐ ܒܛܘܪܐ ܐܪܒܥܝܢ ܐܝܡܡܝܢ ܘܐܪܒܥܝܢ ܠܝܠܘܢ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܐܡܪ ܠܕܒܝܬ ܐܝܣܪܝܠ ܘܢܦܪܫܘܢ ܠܝ ܦܘܪܫܢܐ ܡܢ ܟܠ ܓܒܪܐ ܕܐܬܚܫܒ ܒܠܒܗ ܬܣܒܘܢ ܦܘܪܫܢܐ 3  ܘܗܢܐ ܦܘܪܫܢܐ ܕܬܣܒܘܢ ܡܢܗܘܢ ܕܗܒܐ ܘܣܐܡܐ ܘܢܚܫܐ 4  ܘܬܟܠܬܐ ܘܐܪܓܘܢܐ ܘܙܚܘܪܝܬܐ ܘܒܘܨܐ ܘܣܥܪܐ ܕܥܙܐ 5  ܘܡܫܟܐ ܕܕܟܪܐ ܕܐܣܦܝܢܝܩܐ ܘܡܫܟܐ ܕܣܣܓܘܢܐ ܘܩܝܣܐ ܕܐܫܟܪܥܐ 6  ܘܡܫܚܐ ܠܡܢܗܪܘ ܘܒܣܡܐ ܠܡܫܚܐ ܕܡܫܝܚܘܬܐ ܘܠܥܛܪܐ ܕܒܣܡܐ 7  ܘܟܐܦܐ ܕܒܪܘܠܐ ܘܟܐܦܐ ܛܒܬܐ ܠܦܕܬܐ ܘܠܦܪܝܣܐ 8  ܘܢܥܒܕܘܢ ܠܝ ܡܩܕܫܐ ܘܐܫܪܐ ܒܝܢܬܗܘܢ 9  ܟܠ ܡܕܡ ܕܡܚܘܐ ܐܢܐ ܠܟ ܕܡܘܬܐ ܕܡܫܟܢܐ ܘܕܟܠܗܘܢ ܡܐܢܘܗܝ ܗܟܢܐ ܢܥܒܕܘܢ 10  ܘܢܥܒܕܘܢ ܩܒܘܬܐ ܕܩܝܣܐ ܕܐܫܟܪܥܐ ܬܪܬܝܢ ܐܡܝܢ ܘܦܠܓ ܐܘܪܟܗ ܘܐܡܐ ܘܦܠܓ ܦܬܝܗ ܘܐܡܐ ܘܦܠܓ ܪܘܡܗ 11  ܘܩܪܘܡܝܗ ܕܗܒܐ ܕܟܝܐ ܡܢ ܠܒܪ ܘܡܢ ܠܓܘ ܬܩܪܡܝܗ ܘܬܥܒܕ ܠܗ ܟܠܝܠܐ ܕܕܗܒܐ ܟܕ ܚܕܪܐ 12  ܘܬܚܫܘܠ ܠܗ ܐܪܒܥ ܙܩܙܩܢ ܕܕܗܒܐ ܘܬܬܠ ܒܐܪܒܥ ܙܘܝܬܗ ܬܪܬܝܢ ܙܩܙܩܢ ܒܣܛܪܐ ܚܕ ܘܬܪܬܝܢ ܙܩܙܩܢ ܥܠ ܣܛܪܗ ܐܚܪܢܐ 13  ܘܬܥܒܕ ܩܘܦܐ ܕܩܝܣܐ ܕܐܫܟܪܥܐ ܘܬܩܪܘܡ ܐܢܘܢ ܕܗܒܐ 14  ܘܬܥܠ ܩܘܦܐ ܒܙܩܙܩܬܐ ܥܠ ܣܛܪܝܗ ܕܩܒܘܬܐ ܕܬܫܬܩܠ ܒܗܘܢ ܩܒܘܬܐ 15  ܒܙܩܙܩܬܐ ܕܩܒܘܬܐ ܢܗܘܘܢ ܩܘܦܐ ܘܠܐ ܢܥܢܕܘܢ ܡܢܗܝܢ 16  ܘܬܣܝܡ ܒܩܒܘܬܐ ܣܗܕܘܬܐ ܕܐܬܠ ܠܟ 17  ܘܥܒܕ ܚܘܣܝܐ ܕܕܗܒܐ ܕܟܝܐ ܬܪܬܝܢ ܐܡܝܢ ܘܦܠܓ ܐܘܪܟܗ ܘܐܡܐ ܘܦܠܓ ܦܬܝܗ 18  ܘܥܒܕ ܬܪܝܢ ܟܪܘܒܐ ܕܕܗܒܐ ܕܢܣܟܬܐ ܥܒܕ ܐܢܘܢ ܡܢ ܬܪܝܢ ܣܛܪܘܗܝ ܕܚܘܣܝܐ 19  ܘܥܒܕ ܟܪܘܒܐ ܚܕ ܡܢ ܣܛܪܗ ܡܟܐ ܘܟܪܘܒܐ ܐܚܪܢܐ ܡܢ ܣܛܪܗ ܐܚܪܢܐ ܕܚܘܣܝܐ ܬܥܒܕ ܬܪܝܢ ܟܪܘܒܐ ܥܠ ܬܪܝܢ ܣܛܪܘܗܝ 20  ܘܢܗܘܘܢ ܟܪܘܒܐ ܦܪܝܣܝܢ ܓܦܝܗܘܢ ܠܥܠ ܘܡܟܣܝܢ ܒܟܢܦܝܗܘܢ ܥܠ ܚܘܣܝܐ ܘܐܦܝܗܘܢ ܚܕ ܠܘܩܒܠ ܚܕ ܠܥܠ ܡܢ ܚܘܣܝܐ ܢܗܘܝܢ ܐܦܝܗܘܢ ܕܟܪܘܒܐ 21  ܘܬܣܝܡ ܚܘܣܝܐ ܥܠ ܩܒܘܬܐ ܡܢ ܠܥܠ ܘܬܣܝܡ ܒܩܒܘܬܐ ܣܗܕܘܬܐ ܕܐܬܠ ܠܟ 22  ܘܐܬܘܥܕ ܠܟ ܬܡܢ ܘܐܡܠܠ ܥܡܟ ܡܢ ܠܥܠ ܡܢ ܚܘܣܝܐ ܡܢ ܒܝܢܬ ܬܪܝܢ ܟܪܘܒܐ ܕܐܝܬ ܠܥܠ ܡܢ ܩܒܘܬܐ ܕܣܗܕܘܬܐ ܟܠ ܡܕܡ ܕܡܦܩܕ ܐܢܐ ܠܟ ܥܠ ܒܢܝ ܐܝܣܪܝܠ 23  ܘܥܒܕ ܦܬܘܪܐ ܕܩܝܣܐ ܕܐܫܟܪܥܐ ܬܪܬܝܢ ܐܡܝܢ ܐܘܪܟܗ ܘܐܡܐ ܦܬܝܗ ܘܐܡܐ ܘܦܠܓ ܪܘܡܗ 24  ܘܩܪܘܡܝܗܝ ܕܗܒܐ ܕܟܝܐ ܘܥܒܕ ܠܗ ܟܠܝܠܐ ܕܕܗܒܐ ܟܕ ܚܕܪ 25  ܘܥܒܕ ܠܗ ܣܦܬܐ ܕܬܗܘܐ ܪܡܐ ܦܫܟ ܟܕ ܚܕܪ ܘܥܒܕ ܟܠܝܠܐ ܕܕܗܒܐ ܥܠ ܣܦܬܗ ܟܕ ܚܕܪ 26  ܘܥܒܕ ܠܗ ܐܪܒܥ ܙܩܙܩܢ ܕܕܗܒܐ ܘܬܥܒܕ ܙܩܙܩܬܐ ܐܪܒܥ ܕܕܗܒܐ ܥܠ ܐܪܒܥ ܙܘܝܬܗ ܠܥܠ ܡܢ ܐܪܒܥ ܪܓܠܘܗܝ 27  ܠܘܩܒܠ ܣܦܬܗ ܢܗܘܝܢ ܙܩܙܩܬܗ ܐܬܪܐ ܠܩܘܦܐ ܠܡܫܩܠܗ ܠܦܬܘܪܐ 28  ܘܥܒܕ ܩܘܦܐ ܕܩܝܣܐ ܕܐܫܟܪܥܐ ܘܩܪܘܡ ܐܢܘܢ ܕܗܒܐ ܕܢܗܘܘܢ ܫܩܠܝܢ ܒܗܘܢ ܦܬܘܪܐ 29  ܘܥܒܕ ܦܝܠܣܐ ܘܟܦܐ ܘܙܒܘܪܐ ܘܡܢܩܝܬܐ ܕܡܬܢܩܐ ܒܗܝܢ ܕܕܗܒܐ ܕܟܝܐ ܬܥܒܕ ܐܢܝܢ 30  ܘܬܣܝܡ ܥܠ ܦܬܘܪܐ ܠܚܡ ܐܦܐ ܩܕܡܝ ܐܡܝܢܐܝܬ 31  ܘܥܒܕ ܡܢܪܬܐ ܕܕܗܒܐ ܕܟܝܐ ܕܢܣܟܬܐ ܬܥܒܕܝܗ ܠܡܢܪܬܐ ܒܣܣ ܕܝܠܗ ܘܩܢܝܗ ܘܐܣܩܦܝܗ ܘܚܙܘܪܝܗ ܘܫܘܫܢܝܗ ܡܢܗ ܢܗܘܘܢ 32  ܘܫܬܐ ܩܢܝܢ ܕܢܦܩܝܢ ܡܢ ܣܛܪܝܗ ܬܠܬܐ ܩܢܝܢ ܡܢ ܣܛܪܗ ܚܕ ܕܡܢܪܬܐ ܘܬܠܬܐ ܩܢܝܢ ܡܢ ܣܛܪܗ ܐܚܪܢܐ 33  ܬܠܬܐ ܐܣܩܦܝܢ ܩܒܝܥܝܢ ܒܩܢܝܐ ܚܕ ܘܚܙܘܪܐ ܘܫܘܫܢܐ ܘܬܠܬܐ ܐܣܩܦܝܢ ܩܒܝܥܝܢ ܒܩܢܝܐ ܚܕ ܘܚܙܘܪܐ ܘܫܘܫܢܐ ܗܟܢܐ ܒܫܬܐ ܩܢܝܢ ܕܢܦܩܝܢ ܡܢܗ ܡܢ ܡܢܪܬܐ 34  ܘܒܡܢܪܬܐ ܢܗܘܘܢ ܐܪܒܥܐ ܐܣܩܦܝܢ ܘܚܙܘܪܐ ܘܫܘܫܢܐ 35  ܚܙܘܪܐ ܬܚܝܬ ܬܪܝܢ ܩܢܝܢ ܕܡܢܗ ܘܚܙܘܪܐ ܬܚܝܬ ܬܪܝܢ ܩܢܝܢ ܕܡܢܗ ܘܚܙܘܪܐ ܬܚܝܬ ܬܪܝܢ ܩܢܝܢ ܕܡܢܗ ܗܟܢܐ ܒܫܬܐ ܩܢܝܢ ܕܢܦܩܝܢ ܡܢܗ ܡܢ ܡܢܪܬܐ 36  ܘܚܙܘܪܝܗ ܘܩܢܝܗ ܡܢܗ ܢܗܘܘܢ ܟܘܠܗ ܕܢܣܟܬܐ ܚܕܐ ܕܕܗܒܐ ܕܟܝܐ 37  ܘܥܒܕ ܫܪܓܝܗ ܫܒܥܐ ܘܐܢܗܪ ܫܪܓܝܗ ܕܢܗܘܘܢ ܡܢܗܪܝܢ ܠܘܩܒܠ ܐܦܝܗ 38  ܘܥܒܕ ܡܠܩܛܝܗ ܘܡܙܡܟܝܗ ܕܕܗܒܐ ܕܟܝܐ 39  ܡܢ ܟܟܪܐ ܕܕܗܒܐ ܕܟܝܐ ܬܥܒܕܝܗ ܠܗ ܘܠܟܠܗܘܢ ܡܐܢܐ ܗܠܝܢ 40  ܘܚܙܝ ܘܥܒܕ ܒܕܡܘܬܐ ܗܝ ܕܡܚܘܐ ܐܢܐ ܠܟ ܒܛܘܪܐ 

1  ܘܠܡܫܟܢܐ ܬܥܒܕ ܥܣܪ ܝܪܝܥܢ ܕܒܘܨܐ ܥܙܝܠܐ ܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܟܪܘܒܐ ܥܒܕܐ ܕܐܘܡܢܐ ܬܥܒܕ ܐܢܝܢ 2  ܐܘܪܟܗ ܕܝܪܝܥܬܐ ܚܕܐ ܥܣܪܝܢ ܘܬܡܢܐ ܐܡܝܢ ܘܦܬܝܗ ܐܪܒܥ ܐܡܝܢ ܕܝܪܝܥܬܐ ܚܕܐ ܡܫܘܚܬܐ ܚܕܐ ܠܟܠܗܝܢ ܝܪܝܥܬܐ 3  ܚܡܫ ܝܪܝܥܢ ܢܗܘܝܢ ܡܕܒܩܢ ܚܕܐ ܒܚܕܐ ܘܚܡܫ ܝܪܝܥܢ ܢܗܘܝܢ ܡܕܒܩܢ ܚܕܐ ܒܚܕܐ 4  ܘܥܒܕ ܬܐܢܬܐ ܕܬܟܠܬܐ ܥܠ ܣܦܬܗ ܕܝܪܝܥܬܐ ܚܕܐ ܒܣܛܪܗ ܕܕܒܩܐ ܘܗܟܢܐ ܬܥܒܕ ܒܣܛܪܗ ܕܝܪܝܥܬܐ ܡܢ ܣܛܪܐ ܕܕܒܩܐ ܐܚܪܢܐ 5  ܚܡܫܝܢ ܬܢܐܢ ܬܥܒܕ ܒܣܦܬܗ ܕܝܪܝܥܬܐ ܚܕܐ ܘܚܡܫܝܢ ܬܢܐܢ ܬܥܒܕ ܒܣܦܬܗ ܐܚܪܬܐ ܕܝܪܝܥܬܐ ܒܕܒܩܐ ܐܚܪܢܐ ܘܢܗܘܝܢ ܬܪܝܨܢ ܬܐܢܬܐ ܚܕܐ ܠܘܩܒܠ ܚܕܐ 6  ܘܥܒܕ ܚܡܫܝܢ ܩܘܪܩܣܐ ܕܕܗܒܐ ܘܕܒܩ ܝܪܝܥܬܐ ܚܕܐ ܒܚܕܐ ܒܩܘܪܩܣܐ ܘܢܗܘܐ ܡܫܟܢܐ ܚܕ 7  ܘܥܒܕ ܝܪܝܥܬܐ ܕܣܥܪܐ ܠܦܪܣܐ ܕܡܫܟܢܐ ܚܕܥܣܪܐ ܝܪܝܥܢ ܬܥܒܕ ܐܢܝܢ 8  ܐܘܪܟܗ ܕܝܪܝܥܬܐ ܚܕܐ ܡܢܗܝܢ ܬܠܬܝܢ ܐܡܝܢ ܘܦܬܝܗ ܐܪܒܥ ܐܡܝܢ ܕܝܪܝܥܬܐ ܚܕܐ ܡܫܘܚܬܐ ܚܕܐ ܠܟܠܗܝܢ ܝܪܝܥܬܐ ܗܠܝܢ ܚܕܥܣܪܐ 9  ܘܕܒܩ ܚܡܫ ܝܪܝܥܢ ܐܟܚܕܐ ܘܫܬ ܝܪܝܥܢ ܐܝܟ ܚܕܐ ܘܐܥܦ ܝܪܝܥܬܐ ܫܬܝܬܝܬܐ ܠܘܩܒܠ ܐܦܝ ܡܫܟܢܐ 10  ܘܥܒܕ ܚܡܫܝܢ ܬܢܐܢ ܥܠ ܣܦܬܗ ܕܝܪܝܥܬܐ ܚܕܐ ܡܢ ܣܛܪܗ ܕܕܒܩܐ ܘܚܡܫܝܢ ܬܢܐܢ ܥܠ ܣܦܬܗ ܕܝܪܝܥܬܐ ܒܕܒܩܐ ܐܚܪܢܐ 11  ܘܥܒܕ ܩܘܪܩܣܐ ܕܢܚܫܐ ܚܡܫܝܢ ܘܐܥܠ ܩܘܪܩܣܐ ܒܬܐܢܬܐ ܘܕܒܩܝܗܝ ܠܡܫܟܢܐ ܘܢܗܘܐ ܚܕ 12  ܘܡܕܡ ܕܝܬܪ ܡܢ ܝܪܝܥܬܐ ܕܡܫܟܢܐ ܦܠܓܗ ܕܝܪܝܥܬܐ ܕܝܬܪ ܬܪܡܐ ܠܒܣܬܪܗ ܕܡܫܟܢܐ 13  ܘܐܡܬܐ ܡܢ ܚܕ ܓܒܐ ܘܐܡܬܐ ܡܢ ܓܒܐ ܐܚܪܢܐ ܕܝܬܪ ܒܐܘܪܟܐ ܕܝܪܝܥܬܐ ܕܡܫܟܢܐ ܢܗܘܐ ܪܡܐ ܥܠ ܣܛܪܘܗܝ ܕܡܫܟܢܐ ܡܢ ܗܢܐ ܓܒܐ ܘܡܢ ܗܢܐ ܠܡܟܣܝܘܬܗ 14  ܘܥܒܕ ܦܪܣܐ ܠܡܫܟܢܐ ܡܫܟܐ ܕܕܟܪܐ ܕܐܣܦܝܢܝܩܐ ܡܫܟܐ ܕܕܟܪܐ ܕܣܣܓܘܢܐ ܡܢ ܠܥܠ 15  ܘܥܒܕ ܕܦܐ ܠܡܫܟܢܐ ܕܩܝܣܐ ܕܐܫܟܪܥܐ ܩܝܡܐ 16  ܥܣܪ ܐܡܝܢ ܐܘܪܟܗ ܕܕܦܐ ܚܕ ܘܐܡܐ ܘܦܠܓ ܦܬܝܗ ܕܕܦܐ ܚܕ 17  ܘܬܪܬܝܢ ܨܝܪܬܐ ܠܕܦܐ ܚܕ ܬܪܝܨܢ ܚܕܐ ܠܘܩܒܠ ܚܕܐ ܗܟܢܐ ܬܥܒܕ ܠܟܠܗܘܢ ܕܦܘܗܝ ܕܡܫܟܢܐ 18  ܘܥܒܕ ܕܦܐ ܠܡܫܟܢܐ ܥܣܪܝܢ ܕܦܝܢ ܠܣܛܪܐ ܕܪܘܚܐ ܕܬܝܡܢܐ 19  ܘܐܪܒܥܝܢ ܣܡܟܐ ܕܣܐܡܐ ܬܥܒܕ ܬܚܝܬ ܥܣܪܝܢ ܕܦܝܢ ܬܪܝܢ ܣܡܟܝܢ ܬܚܝܬ ܕܦܐ ܚܕ ܠܬܪܬܝܢ ܨܝܪܬܗ ܘܬܪܝܢ ܣܡܟܝܢ ܬܚܝܬ ܕܦܐ ܐܚܪܢܐ ܠܬܪܬܝܢ ܨܝܪܬܗ 20  ܘܠܣܛܪܐ ܐܚܪܢܐ ܕܡܫܟܢܐ ܡܢ ܪܘܚܐ ܕܓܪܒܝܐ ܥܣܪܝܢ ܕܦܝܢ 21  ܘܐܪܒܥܝܢ ܣܡܟܝܢ ܕܣܐܡܐ ܬܪܝܢ ܣܡܟܝܢ ܬܚܝܬ ܕܦܐ ܚܕ ܘܬܪܝܢ ܣܡܟܝܢ ܬܚܝܬ ܕܦܐ ܐܚܪܢܐ 22  ܘܡܢ ܫܦܘܠܘܗܝ ܕܡܫܟܢܐ ܡܢ ܡܥܪܒܐ ܥܒܕ ܫܬܐ ܕܦܝܢ 23  ܘܬܪܝܢ ܕܦܝܢ ܬܥܒܕ ܠܙܘܝܬܐ ܕܡܫܟܢܐ ܡܢ ܫܦܘܠܝܗܘܢ 24  ܕܢܗܘܘܢ ܫܘܝܢ ܡܢ ܠܬܚܬ ܘܐܟܚܕܐ ܢܗܘܘܢ ܓܦܝܢ ܥܠ ܪܫܗ ܥܠ ܙܩܙܩܬܐ ܚܕܐ ܗܟܢܐ ܠܬܪܝܗܘܢ ܣܡܟܐ ܠܬܪܬܝܢ ܙܘܝܬܐ ܢܗܘܘܢ 25  ܘܢܗܘܘܢ ܬܡܢܝܐ ܕܦܝܢ ܘܣܡܟܝܗܘܢ ܕܣܐܡܐ ܫܬܬܥܣܪ ܬܪܝܢ ܣܡܟܝܢ ܬܚܝܬ ܕܦܐ ܚܕ ܘܬܪܝܢ ܣܡܟܝܢ ܬܚܝܬ ܕܦܐ ܐܚܪܢܐ 26  ܘܥܒܕ ܡܘܟܠܐ ܕܩܝܣܐ ܕܐܫܟܪܥܐ ܚܡܫܐ ܠܕܦܐ ܕܣܛܪܗ ܚܕ ܕܡܫܟܢܐ 27  ܘܚܡܫܐ ܡܘܟܠܝܢ ܠܕܦܘܗܝ ܕܣܛܪܐ ܐܚܪܢܐ ܕܡܫܟܢܐ ܘܚܡܫܐ ܡܘܟܠܝܢ ܠܕܦܘܗܝ ܕܣܛܪܐ ܐܚܪܢܐ ܡܢ ܫܦܘܠܘܗܝ ܕܡܫܟܢܐ ܡܢ ܡܥܪܒܐ 28  ܘܡܘܟܠܐ ܡܨܥܝܐ ܒܓܘ ܕܦܐ ܡܥܒܪ ܡܢ ܗܢܐ ܓܒܐ ܠܗܢܐ 29  ܘܕܦܐ ܩܪܘܡ ܕܗܒܐ ܘܙܩܙܩܬܐ ܥܒܕ ܕܕܗܒܐ ܕܘܟܬܐ ܠܡܘܟܠܐ ܘܩܪܘܡ ܠܡܘܟܠܐ ܕܗܒܐ 30  ܘܐܩܝܡܝܗܝ ܠܡܫܟܢܐ ܒܙܕܩܗ ܐܝܟ ܕܚܘܝܬܟ ܒܛܘܪܐ 31  ܘܥܒܕ ܦܪܣܐ ܕܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ ܥܒܕܐ ܕܐܘܡܢܐ ܥܒܕܝܗܝ ܟܪܘܒܐ 32  ܘܣܝܡܝܗܝ ܥܠ ܐܪܒܥܐ ܥܡܘܕܐ ܕܐܫܟܪܥܐ ܕܩܪܝܡܝܢ ܕܗܒܐ ܘܩܘܒܥܝܗܘܢ ܕܕܗܒܐ ܥܠ ܐܪܒܥܐ ܣܡܟܐ ܕܣܐܡܐ 33  ܘܗܒ ܦܪܣܐ ܬܚܝܬ ܕܦܐ ܘܐܥܠ ܠܬܡܢ ܠܓܘ ܡܢ ܦܪܣܐ ܩܒܘܬܐ ܕܣܗܕܘܬܐ ܘܬܦܪܘܣ ܠܟܘܢ ܦܪܣܐ ܒܝܬ ܩܘܕܫܐ ܘܒܝܬ ܩܕܘܫ ܩܘܕܫܐ 34  ܘܬܣܝܡ ܚܘܣܝܐ ܥܠ ܩܒܘܬܐ ܕܣܗܕܘܬܐ ܒܩܕܘܫ ܩܘܕܫܐ 35  ܘܬܣܝܡ ܦܬܘܪܐ ܠܒܪ ܡܢ ܦܪܣܐ ܘܡܢܪܬܐ ܠܘܩܒܠ ܦܬܘܪܐ ܥܠ ܣܛܪܐ ܕܡܫܟܢܐ ܡܢ ܬܝܡܢܐ ܘܦܬܘܪܐ ܬܣܝܡ ܥܠ ܣܛܪܐ ܕܓܪܒܝܐ 36  ܘܥܒܕ ܦܪܣܐ ܠܬܪܥܐ ܕܡܫܟܢܐ ܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ ܥܒܕܐ ܕܨܘܪܬܐ 37  ܘܥܒܕ ܠܦܪܣܐ ܚܡܫܐ ܥܡܘܕܐ ܕܐܫܟܪܥܐ ܘܩܪܘܡ ܐܢܘܢ ܕܗܒܐ ܘܩܘܒܥܝܗܘܢ ܕܕܗܒܐ ܘܥܒܕ ܠܗܘܢ ܚܡܫܐ ܣܡܟܐ ܕܢܚܫܐ 

1  ܘܥܒܕ ܡܕܒܚܐ ܕܩܝܣܐ ܕܐܫܟܪܥܐ ܚܡܫ ܐܡܝܢ ܐܘܪܟܗ ܘܚܡܫ ܐܡܝܢ ܦܬܝܗ ܡܪܒܥ ܢܗܘܐ ܡܕܒܚܐ ܘܬܠܬ ܐܡܝܢ ܪܘܡܗ 2  ܘܥܒܕ ܩܪܢܬܗ ܥܠ ܐܪܒܥ ܙܘܝܬܗ ܡܢܗ ܢܗܘܝܢ ܩܪܢܬܗ ܘܩܪܘܡܝܗܝ ܢܚܫܐ 3  ܘܥܒܕ ܩܕܣܘܗܝ ܠܬܫܡܫܬܗ ܘܐܝܪܘܗܝ ܘܩܪܕܠܘܗܝ ܘܡܫܠܘܬܗ ܘܦܝܪܡܘܗܝ ܘܟܠܗܘܢ ܡܐܢܘܗܝ ܬܥܒܕ ܕܢܚܫܐ 4  ܘܥܒܕ ܩܪܩܠ ܐܝܟ ܥܒܕܐ ܕܡܨܝܕܬܐ ܕܢܚܫܐ ܘܥܒܕ ܥܠ ܩܪܩܠ ܐܪܒܥ ܙܩܙܩܢ ܕܢܚܫܐ ܥܠ ܐܪܒܥܐ ܣܛܪܘܗܝ 5  ܗܒܝܗܝ ܬܚܝܬ ܫܦܘܠܘܗܝ ܕܡܕܒܚܐ ܡܢ ܠܬܚܬ ܘܬܗܘܐ ܩܪܩܠ ܥܕܡܐ ܠܦܠܓܗ ܕܡܕܒܚܐ 6  ܘܥܒܕ ܩܘܦܐ ܠܡܕܒܚܐ ܩܘܦܐ ܕܩܝܣܐ ܕܐܫܟܪܥܐ ܘܩܪܘܡ ܐܢܘܢ ܢܚܫܐ 7  ܘܐܥܠ ܩܘܦܐ ܒܙܩܙܩܬܐ ܘܢܗܘܘܢ ܥܠ ܬܪܝܢ ܣܛܪܘܗܝ ܕܡܕܒܚܐ ܡܐ ܕܫܩܠܝܢ ܠܗ 8  ܚܠܝܠܐ ܕܕܦܐ ܬܥܒܕܝܘܗܝ ܐܝܟ ܕܚܘܝܬܟ ܒܛܘܪܐ ܗܟܢܐ ܢܥܒܕܘܢ 9  ܘܥܒܕ ܕܪܬܐ ܠܡܫܟܢܐ ܠܣܛܪ ܪܘܚܐ ܕܬܝܡܢܐ ܣܕܪܐ ܕܕܪܬܐ ܕܒܘܨܐ ܥܙܝܠܐ ܡܐܐ ܐܡܝܢ ܐܘܪܟܗ ܕܣܕܪܐ ܚܕ 10  ܘܥܡܘܕܘܗܝ ܥܣܪܝܢ ܘܣܡܟܝܗܘܢ ܥܣܪܝܢ ܕܢܚܫܐ ܘܩܘܒܥܝܗܘܢ ܕܥܡܘܕܐ ܘܩܪܡܗܘܢ ܕܣܐܡܐ 11  ܘܗܟܢܐ ܠܣܛܪܐ ܕܓܪܒܝܐ ܒܐܘܪܟܐ ܣܕܪܐ ܡܐܐ ܐܡܝܢ ܘܥܡܘܕܘܗܝ ܥܣܪܝܢ ܘܣܡܟܝܗܘܢ ܥܣܪܝܢ ܕܢܚܫܐ ܘܩܘܒܥܝܗܘܢ ܕܥܡܘܕܐ ܘܩܪܡܗܘܢ ܕܣܐܡܐ 12  ܘܦܬܝܗ ܕܕܪܬܐ ܠܣܛܪܐ ܕܡܥܪܒܐ ܣܕܪܐ ܚܡܫܝܢ ܐܡܝܢ ܥܡܘܕܝܗܘܢ ܥܣܪܐ ܘܣܡܟܝܗܘܢ ܥܣܪܐ 13  ܘܦܬܝܗ ܕܕܪܬܐ ܠܣܛܪܐ ܕܪܘܚܐ ܕܡܕܢܚܐ ܠܣܛܪ ܪܘܚܐ ܚܡܫܝܢ ܐܡܝܢ 14  ܘܚܡܫܥܣܪܐ ܐܡܝܢ ܣܕܪܐ ܕܣܛܪܐ ܥܡܘܕܝܗܘܢ ܬܠܬܐ ܘܣܡܟܝܗܘܢ ܬܠܬܐ 15  ܘܠܣܛܪܐ ܬܢܝܢܐ ܚܡܫܬܥܣܪ ܣܕܪܝܢ ܥܡܘܕܝܗܘܢ ܬܠܬܐ ܘܣܡܟܝܗܘܢ ܬܠܬܐ 16  ܘܠܬܪܥܐ ܕܕܪܬܐ ܦܪܣܐ ܥܣܪܝܢ ܐܡܝܢ ܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ ܥܒܕܐ ܕܨܘܪܬܐ ܥܡܘܕܝܗܘܢ ܐܪܒܥܐ ܘܣܡܟܝܗܘܢ ܐܪܒܥܐ 17  ܟܠܗܘܢ ܥܡܘܕܐ ܕܕܪܬܐ ܟܕ ܚܕܪܐ ܩܪܝܡܝܢ ܣܐܡܐ ܘܩܘܒܥܝܗܘܢ ܕܣܐܡܐ ܘܣܡܟܝܗܘܢ ܕܢܚܫܐ 18  ܘܐܘܪܟܗ ܕܕܪܬܐ ܡܐܐ ܐܡܝܢ ܘܦܬܝܗ ܚܡܫܝܢ ܒܚܡܫܝܢ ܘܪܘܡܗ ܚܡܫ ܐܡܝܢ ܕܒܘܨܐ ܥܙܝܠܐ ܘܣܡܟܝܗܘܢ ܕܢܚܫܐ 19  ܟܠܗܘܢ ܡܐܢܐ ܕܡܫܟܢܐ ܘܟܠܗ ܦܘܠܚܢܗ ܘܟܠܗܝܢ ܣܟܘܗܝ ܘܟܠܗܝܢ ܣܟܐ ܕܕܪܬܐ ܕܢܚܫܐ 20  ܘܐܢܬ ܦܩܕ ܠܒܢܝ ܐܝܣܪܝܠ ܘܢܣܒܘܢ ܠܟ ܡܫܚܐ ܕܟܝܐ ܕܙܝܬܐ ܥܨܝܪܐ ܠܡܢܗܪܘ ܫܪܓܐ ܐܡܝܢܐܝܬ 21  ܒܡܫܟܢ ܙܒܢܐ ܠܒܪ ܡܢ ܦܪܣܐ ܕܥܠ ܣܗܕܘܬܐ ܘܢܣܕܘܪ ܐܢܘܢ ܐܗܪܘܢ ܘܒܢܘܗܝ ܡܢ ܪܡܫܐ ܘܥܕܡܐ ܠܨܦܪܐ ܩܕܡ ܡܪܝܐ ܢܡܘܣܐ ܠܥܠܡ ܠܕܪܝܟܘܢ ܡܢ ܠܘܬ ܒܢܝ ܐܝܣܪܐܝܠ 

1  ܘܐܢܬ ܩܪܒ ܠܟ ܠܐܗܪܘܢ ܐܚܘܟ ܘܠܒܢܘܗܝ ܥܡܗ ܡܢ ܓܘ ܒܢܝ ܐܝܣܪܝܠ ܠܡܟܗܢܘ ܠܝ ܐܗܪܘܢ ܘܢܕܒ ܘܐܒܝܗܘ ܘܐܠܝܥܙܪ ܘܐܝܬܡܪ ܒܢܝ ܐܗܪܘܢ 2  ܘܥܒܕ ܠܒܘܫܝ ܩܘܕܫܐ ܠܐܗܪܘܢ ܐܚܘܟ ܠܐܝܩܪܐ ܘܠܬܫܒܘܚܬܐ 3  ܘܐܢܬ ܐܡܪ ܠܟܠܗܘܢ ܚܟܝܡܝ ܠܒܐ ܕܡܠܝܬ ܐܢܘܢ ܪܘܚܐ ܕܚܟܡܬܐ ܘܢܥܒܕܘܢ ܠܒܘܫܝ ܩܘܕܫܐ ܠܐܗܪܘܢ ܠܡܩܕܫܘܬܗ ܠܡܟܗܢܘ ܠܝ 4  ܘܗܠܝܢ ܠܒܘܫܐ ܕܢܥܒܕܘܢ ܠܗܘܢ ܦܪܙܘܡܐ ܘܦܕܬܐ ܘܦܪܝܣܐ ܘܟܘܬܝܢܐ ܕܒܘܨܐ ܘܡܨܢܦܬܐ ܘܗܡܝܢܐ ܘܢܥܒܕܘܢ ܠܒܘܫܝ ܩܘܕܫܐ ܠܐܗܪܘܢ ܐܚܘܟ ܘܠܒܢܘܗܝ ܠܡܟܗܢܘ ܠܝ 5  ܘܗܢܘܢ ܢܣܒܘܢ ܕܗܒܐ ܘܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ 6  ܘܢܥܒܕܘܢ ܦܕܬܐ ܕܕܗܒܐ ܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ ܥܒܕܐ ܕܐܘܡܢܐ 7  ܬܪܬܝܢ ܟܬܦܢ ܡܕܒܩܢ ܢܗܘܝܢ ܠܗ ܥܠ ܬܪܝܢ ܣܛܪܝܗ ܘܢܕܒܩ 8  ܗܡܝܢܐ ܕܦܕܬܐ ܕܥܠܝܗ ܡܢܗ ܢܗܘܐ ܐܝܟ ܥܒܕܗ ܕܗܒܐ ܘܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ 9  ܘܣܒ ܬܪܬܝܢ ܟܐܦܐ ܕܒܪܘܠܐ ܘܓܠܘܦ ܥܠܝܗܝܢ ܫܡܗܐ ܕܒܢܝ ܐܝܣܪܐܝܠ 10  ܫܬܐ ܡܢ ܫܡܗܝܗܘܢ ܓܠܘܦ ܥܠ ܟܐܦܐ ܚܕܐ ܘܫܬܐ ܫܡܗܐ ܕܐܫܬܚܪܘ ܓܠܘܦ ܥܠ ܟܐܦܐ ܐܚܪܬܐ ܐܝܟ ܬܘܠܕܬܗܘܢ 11  ܥܒܕܐ ܕܐܘܡܢܐ ܟܐܦܐ ܓܠܝܦܬܐ ܓܠܦܐ ܕܚܬܡܐ ܓܠܘܦ ܬܪܬܝܢ ܟܐܦܐ ܥܠ ܫܡܗܐ ܕܒܢܝ ܐܝܣܪܝܠ ܡܘܚܕܢ ܘܡܫܪܢ ܒܕܗܒܐ ܥܒܕ ܐܢܝܢ 12  ܘܣܝܡ ܬܪܬܝܢ ܟܐܦܐ ܥܠ ܟܬܦܬܗ ܕܦܕܬܐ ܟܐܦܐ ܕܕܘܟܪܢܐ ܠܒܢܝ ܐܝܣܪܝܠ ܘܢܗܘܐ ܫܩܠ ܐܗܪܘܢ ܫܡܗܝܗܘܢ ܩܕܡ ܡܪܝܐ ܥܠ ܬܪܬܝܢ ܟܬܦܬܗ ܠܕܘܟܪܢܐ 13  ܘܥܒܕ ܡܘܚܕܬܐ ܕܕܗܒܐ 14  ܘܬܪܬܝܢ ܫܫܠܬܐ ܕܕܗܒܐ ܕܟܝܐ ܡܬܐܡܬܐ ܥܒܕ ܐܢܝܢ ܥܒܕܐ ܓܕܝܠܐ ܘܣܝܡ ܬܪܬܝܢ ܫܫܠܬܐ ܡܬܐܡܬܐ ܥܠ ܡܘܚܕܬܐ 15  ܘܥܒܕ ܦܪܝܣܐ ܕܕܝܢܐ ܥܒܕܐ ܕܐܘܡܢܐ ܐܝܟ ܥܒܕܐ ܕܦܕܬܐ ܥܒܕܝܗܝ ܕܗܒܐ ܘܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ ܥܒܕܝܗܝ 16  ܡܪܒܥ ܢܗܘܐ ܟܕ ܐܥܝܦ ܙܪܬ ܐܘܪܟܗ ܘܙܪܬ ܦܬܝܗ 17  ܘܬܫܠܡ ܒܗ ܫܠܡܘܬܐ ܕܟܐܦܐ ܐܪܒܥܐ ܣܕܪܝܢ ܕܟܐܦܐ ܣܕܪܐ ܩܕܡܝܐ ܣܘܡܩܐ ܘܙܪܓܐ ܘܒܪܩܐ ܣܕܪܐ ܚܕ 18  ܘܣܕܪܐ ܐܚܪܢܐ ܨܕܝܕܐ ܘܣܦܝܠܐ ܘܢܩܥܬܐ 19  ܘܣܕܪܐ ܬܠܝܬܝܐ ܩܢܟܝܢܘܢ ܘܩܪܟܕܢܐ ܘܥܝܢ ܥܓܠܐ 20  ܘܣܕܪܐ ܐܪܒܝܥܝܐ ܬܪܫܝܫ ܘܒܪܘܠܐ ܘܝܫܦܗ ܡܘܚܕܢ ܘܡܫܪܢ ܒܕܗܒܐ ܢܗܘܝܢ ܒܫܠܡܘܬܗܝܢ 21  ܘܟܐܦܐ ܢܗܘܝܢ ܥܠ ܫܡܗܐ ܕܒܢܝ ܐܝܣܪܝܠ ܬܪܬܥܣܪܐ ܥܠ ܫܡܗܝܗܘܢ ܓܠܝܦܢ ܓܠܦܐ ܕܚܬܡܐ ܓܒܪ ܥܠ ܫܡܗ ܢܗܘܝܢ ܠܬܪܥܣܪ ܫܒܛܝܢ 22  ܘܥܒܕ ܥܠ ܦܪܝܣܐ ܫܫܠܬܐ ܡܬܐܡܬܐ ܥܒܕܐ ܓܕܝܠܐ ܕܕܗܒܐ ܕܟܝܐ 23  ܘܥܒܕ ܠܚܘܣܝܐ ܬܪܝܢ ܩܘܪܩܣܐ ܕܕܗܒܐ ܕܟܝܐ ܘܗܒ ܬܪܝܢ ܩܘܪܩܣܝܢ ܥܠ ܬܪܝܢ ܣܛܪܘܗܝ ܕܚܘܣܝܐ 24  ܘܗܒ ܬܪܬܝܢ ܓܕܝܠܬܐ ܕܕܗܒܐ ܥܠ ܬܪܝܢ ܩܘܪܩܣܝܢ ܕܥܠ ܬܪܝܢ ܣܛܪܘܗܝ ܕܚܘܣܝܐ 25  ܘܬܪܬܝܢ ܓܕܝܠܬܐ ܬܬܠ ܥܠ ܬܪܬܝܢ ܡܘܚܕܬܐ ܘܬܬܠ ܥܠ ܟܬܦܬܗ ܕܦܕܬܐ ܠܘܩܒܠ ܐܦܝܗ 26  ܘܥܒܕ ܬܪܝܢ ܩܘܪܩܣܐ ܕܕܗܒܐ ܘܣܝܡ ܐܢܘܢ ܥܠ ܬܪܝܢ ܣܛܪܘܗܝ ܕܚܘܣܝܐ ܥܠ ܣܛܪܐ ܕܥܠ ܣܦܬܗ ܕܦܕܬܐ ܡܢ ܠܓܘ 27  ܘܥܒܕ ܬܪܝܢ ܩܘܪܩܣܐ ܕܕܗܒܐ ܘܣܝܡ ܐܢܘܢ ܥܠ ܬܪܬܝܢ ܟܬܦܬܗ ܕܦܕܬܐ ܡܢ ܠܬܚܬ ܡܢ ܠܘܩܒܠ ܐܦܝܗ ܠܘܩܒܠ ܕܒܩܗ ܠܥܠ ܡܢ ܗܡܝܢܐ ܕܦܕܬܐ 28  ܘܢܕܒܩܘܢܗ ܠܦܪܝܣܐ ܡܢ ܙܩܙܩܬܗ ܠܙܩܙܩܬܗ ܕܦܕܬܐ ܒܚܘܛܐ ܕܬܟܠܬܐ ܠܡܗܘܐ ܥܠ ܗܡܝܢܐ ܕܦܕܬܐ ܕܠܐ ܢܗܘܐ ܥܒܪ ܦܪܝܣܐ ܡܢ ܦܕܬܐ 29  ܘܢܗܘܐ ܫܩܠ ܐܗܪܘܢ ܫܡܗܐ ܕܒܢܝ ܐܝܣܪܝܠ ܒܦܪܝܣܐ ܕܕܝܢܐ ܥܠ ܚܕܝܗ ܡܐ ܕܥܐܠ ܠܩܘܕܫܐ ܕܘܟܪܢܐ ܩܕܡ ܡܪܝܐ ܐܡܝܢܐܝܬ 30  ܘܣܝܡ ܥܠ ܦܪܝܣܐ ܕܕܝܢܐ ܢܗܝܪܐ ܘܫܠܡܐ ܘܢܗܘܘܢ ܥܠ ܚܕܝܗ ܡܐ ܕܥܐܠ ܩܕܡ ܡܪܝܐ ܘܢܫܩܘܠ ܐܗܪܘܢ ܕܝܢܐ ܕܒܢܝ ܐܝܣܪܝܠ ܥܠ ܚܕܝܗ ܩܕܡ ܡܪܝܐ ܐܡܝܢܐܝܬ 31  ܘܥܒܕ ܦܪܙܘܡܐ ܕܦܕܬܐ ܓܡܝܪܐ ܕܬܟܠܬܐ 32  ܘܢܗܘܐ ܦܘܡܗ ܕܪܫܗ ܒܓܘܗ ܣܦܬܐ ܬܗܘܐ ܠܦܘܡܗ ܟܕ ܚܕܪ ܥܒܕܐ ܙܩܝܪܐ ܐܝܟ ܦܘܡ ܣܝܪܣ ܢܗܘܐ ܠܗ ܕܠܐ ܢܨܛܪܐ 33  ܘܥܒܕ ܥܠ ܫܦܘܠܘܗܝ ܪܘܡܢܐ ܕܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܥܠ ܫܦܘܠܘܗܝ ܟܕ ܚܕܪ ܘܙܓܐ ܕܕܗܒܐ ܒܝܢܬܗܘܢ ܟܕ ܚܕܪ 34  ܘܙܓܐ ܙܓܐ ܕܕܗܒܐ ܘܪܘܡܢܐ ܥܠ ܫܦܘܠܘܗܝ ܕܦܪܙܘܡܐ ܟܕ ܚܕܪ 35  ܘܢܗܘܐ ܥܠ ܐܗܪܘܢ ܠܬܫܡܫܬܐ ܘܢܫܬܡܥ ܩܠܗ ܡܐ ܕܥܐܠ ܠܩܘܕܫܐ ܩܕܡ ܡܪܝܐ ܘܡܐ ܕܢܦܩ ܕܠܐ ܢܡܘܬ 36  ܘܥܒܕ ܟܠܝܠܐ ܕܕܗܒܐ ܕܟܝܐ ܘܓܠܘܦ ܥܠܘܗܝ ܓܠܦܐ ܕܚܬܡܐ ܩܘܕܫܐ ܠܡܪܝܐ 37  ܘܣܝܡܝܗܝ ܥܠ ܚܘܛܐ ܕܬܟܠܬܐ ܘܢܗܘܐ ܥܠ ܡܨܢܦܬܐ ܘܠܘܩܒܠ ܐܦܝ ܡܨܢܦܬܐ ܢܗܘܐ 38  ܘܢܗܘܐ ܥܠ ܒܝܬ ܥܝܢܘܗܝ ܕܐܗܪܘܢ ܘܢܗܘܐ ܫܩܠ ܐܗܪܘܢ ܚܛܗܐ ܕܩܘܕܫܐ ܕܡܩܕܫܝܢ ܒܢܝ ܐܝܣܪܝܠ ܠܟܠ ܡܘܗܒܬ ܩܘܕܫܝܗܘܢ ܘܢܗܘܐ ܥܠ ܒܝܬ ܥܝܢܘܗܝ ܐܡܝܢܐܝܬ ܠܨܒܝܢܐ ܠܗܘܢ ܩܕܡ ܡܪܝܐ 39  ܘܥܒܕ ܟܘܬܝܢܐ ܕܒܘܨܐ ܘܥܒܕ ܡܨܢܦܬܐ ܕܒܘܨܐ ܘܗܡܝܢܐ ܥܒܕ ܥܒܕܐ ܕܨܝܪܐ 40  ܘܠܒܢܝ ܐܗܪܘܢ ܥܒܕ ܟܘܬܝܢܝܬܐ ܘܥܒܕ ܠܗܘܢ ܗܡܝܢܐ ܘܟܠܘܐ ܬܥܒܕ ܠܗܘܢ ܠܐܝܩܪܐ ܘܠܫܘܒܚܐ 41  ܘܐܠܒܫ ܐܢܘܢ ܠܐܗܪܘܢ ܐܚܘܟ ܘܠܒܢܘܗܝ ܥܡܗ ܘܡܫܘܚ ܐܢܘܢ ܘܫܡܠܐ ܐܝܕܝܗܘܢ ܘܩܕܫ ܐܢܘܢ ܘܢܟܗܢܘܢ ܠܝ 42  ܘܥܒܕ ܠܗܘܢ ܦܪܙܘܡܐ ܕܒܘܨܐ ܠܡܟܣܝܘ ܒܣܪܐ ܕܥܪܛܠܝܘܬܗܘܢ ܡܢ ܚܨܝܗܘܢ ܘܥܕܡܐ ܠܥܛܡܬܗܘܢ ܢܗܘܘܢ 43  ܘܢܗܘܘܢ ܥܠ ܐܗܪܘܢ ܘܥܠ ܒܢܘܗܝ ܡܐ ܕܥܐܠܝܢ ܠܡܫܟܢ ܙܒܢܐ ܘܡܐ ܕܩܪܒܝܢ ܠܡܕܒܚܐ ܠܡܫܡܫܘ ܒܩܘܕܫܐ ܕܠܐ ܢܩܒܠܘܢ ܚܛܗܐ ܘܢܡܘܬܘܢ ܢܡܘܣܐ ܠܥܠܡ ܠܗ ܘܠܙܪܥܗ ܡܢ ܒܬܪܗ 

1  ܘܗܟܢܐ ܥܒܕ ܠܗܘܢ ܘܩܕܫ ܐܢܘܢ ܠܝ ܠܟܗܢܘܬܐ ܘܣܒ ܬܘܪܐ ܚܕ ܒܪ ܒܩܪܐ ܘܕܟܪܐ ܬܪܝܢ ܕܠܐ ܡܘܡ 2  ܘܠܚܡܐ ܦܛܝܪܐ ܚܚܪܬܐ ܦܛܝܪܬܐ ܕܦܝܠܢ ܒܡܫܚܐ ܘܠܓܢܐ ܦܛܝܪܐ ܕܦܝܠܝܢ ܒܡܫܚܐ ܕܢܫܝܦܐ ܕܚܛܐ ܬܥܒܕ ܐܢܘܢ 3  ܘܬܣܝܡ ܐܢܘܢ ܒܣܠܐ ܚܕ ܘܬܩܪܒ ܐܢܘܢ ܒܣܠܐ ܘܠܬܘܪܐ ܘܠܬܪܝܢ ܕܟܪܝܢ 4  ܘܠܐܗܪܘܢ ܘܠܒܢܘܗܝ ܩܪܒ ܠܬܪܥܐ ܕܡܫܟܢ`ܙܒܢܐ   ܘܡܨܢܦܬܐ ܘܦܕܬܐ ܘܦܪܝܣܐ ܘܬܩܢܝܗܝ ܒܗܡܝܢܐ ܕܦܕܬܐ 6  ܘܣܝܡ ܡܨܢܦܬܐ ܒܪܫܗ ܘܣܝܡ ܟܠܝܠܐ ܕܩܘܕܫܐ ܥܠ ܡܨܢܦܬܐ 7  ܘܣܒ ܡܫܚܐ ܕܡܫܝܚܘܬܐ ܘܣܘܟ ܒܪܫܗ ܘܡܫܘܚܝܗܝ 8  ܘܩܪܒ ܠܒܢܘܗܝ ܘܐܠܒܫ ܐܢܘܢ ܟܘܬܝܢܝܬܐ 9  ܘܐܣܘܪ ܐܢܘܢ ܗܡܝܢܐ ܠܐܗܪܘܢ ܘܠܒܢܘܗܝ ܘܣܝܡ ܠܗܘܢ ܟܠܘܐ ܘܬܗܘܐ ܠܗܘܢ ܟܗܢܘܬܗܘܢ ܠܩܝܡܐ ܕܠܥܠܡ ܘܬܫܡܠܐ ܐܝܕܗ ܕܐܗܪܘܢ ܘܐܝܕܐ ܕܒܢܘܗܝ 10  ܘܩܪܒ ܬܘܪܐ ܩܕܡ ܡܫܟܢ`ܙܒܢܐ 12  ܘܪܘܣ ܥܠ ܩܪܢܬܗ ܕܡܕܒܚܐ ܒܨܒܥܟ ܘܟܠܗ ܕܡܐ ܐܫܘܕ ܥܠ ܫܦܘܠܝ ܡܕܒܚܐ 13  ܘܣܒ ܟܠܗ ܚܠܒܐ ܕܩܪܝܡ ܠܓܘܝܐ ܘܚܨܪ ܟܒܕܐ ܘܬܪܬܝܢ ܟܘܠܝܢ ܘܬܪܒܗܝܢ ܘܐܣܩ ܠܡܕܒܚܐ 14  ܘܒܣܪܗ ܕܬܘܪܐ ܘܡܫܟܗ ܘܦܪܬܗ ܬܘܩܕ ܒܢܘܪܐ ܠܒܪ ܡܢ ܡܫܪܝܬܐ ܚܛܗܐ ܗܘ 15  ܘܕܟܪܐ ܚܕ ܬܣܒ ܘܢܣܡܟܘܢ ܐܗܪܘܢ ܘܒܢܘܗܝ ܐܝܕܝܗܘܢ ܥܠ ܪܫܗ ܕܕܟܪܐ 16  ܘܟܘܣܝܗܝ ܠܕܟܪܐ ܘܣܒ ܡܢ ܕܡܗ ܘܪܘܣ ܥܠ ܡܕܒܚܐ ܟܕ ܚܕܪ 17  ܘܕܟܪܐ ܦܫܚ ܗܕܡܘܗܝ ܘܐܫܝܓ ܓܘܝܗ ܘܟܪܥܘܗܝ ܘܬܬܠ ܥܠ ܗܕܡܘܗܝ ܘܥܠ ܪܫܗ 18  ܘܬܣܩ ܟܠܗ ܕܟܪܐ ܠܡܕܒܚܐ ܥܠܬܐ ܗܘ ܠܡܪܝܐ ܠܪܝܚ ܢܝܚܐ ܩܘܪܒܢܐ ܠܡܪܝܐ 19  ܘܬܣܒ ܕܟܪܐ ܬܢܝܢܐ ܘܢܣܡܘܟ ܐܗܪܘܢ ܘܒܢܘܗܝ ܐܝܕܝܗܘܢ ܥܠ ܪܫܗ ܕܕܟܪܐ 20  ܘܟܘܣܝܗܝ ܠܕܟܪܐ ܘܣܒ ܡܢ ܕܡܗ ܘܪܘܣ ܥܠ ܛܪܦܐ ܕܐܕܢܗ ܕܐܗܪܘܢ ܕܝܡܝܢܐ ܘܥܠ ܛܪܦܐ ܕܐܕܢܐ ܕܒܢܘܗܝ ܕܝܡܝܢܐ ܘܥܠ ܟܪܘܬܐ ܕܐܝܕܝܗܘܢ ܕܝܡܝܢܐ ܘܥܠ ܟܪܘܬܐ ܕܪܓܠܝܗܘܢ ܕܝܡܝܢܐ ܘܬܪܘܣ ܕܡܐ ܥܠ ܡܕܒܚܐ ܟܕ ܚܕܪ 21  ܘܬܣܒ ܡܢ ܕܡܐ ܕܥܠ ܡܕܒܚܐ ܘܡܢ ܡܫܚܐ ܕܡܫܝܚܘܬܐ ܘܬܪܘܣ ܥܠ ܐܗܪܘܢ ܘܥܠ ܠܒܘܫܘܗܝ ܘܥܠ ܒܢܘܗܝ ܘܥܠ ܠܒܘܫܐ ܕܒܢܘܗܝ ܥܡܗ ܘܢܬܩܕܫ ܗܘ ܘܠܒܘܫܘܗܝ ܘܒܢܘܗܝ ܘܠܒܘܫܐ ܕܒܢܘܗܝ ܥܡܗ 22  ܘܣܒ ܡܢ ܕܟܪܐ ܬܪܒܐ ܘܐܠܝܬܐ ܘܚܠܒܐ ܕܩܪܝܡ ܠܓܘܝܐ ܘܚܨܪ ܟܒܕܐ ܘܬܪܬܝܢ ܟܘܠܝܢ ܘܬܪܒܐ ܕܥܠܝܗܝܢ ܘܫܩܐ ܕܝܡܝܢܐ ܡܛܠ ܕܕܟܪܐ ܗܘ ܕܫܘܡܠܝܐ 23  ܘܓܪܝܨܬܐ ܚܕܐ ܕܠܚܡܐ ܘܓܪܝܨܬܐ ܚܕܐ ܕܠܚܡܐ ܕܡܫܚܐ ܘܠܓܢܐ ܚܕ ܡܢ ܣܠܐ ܕܦܛܝܪܐ ܕܩܕܡ ܡܪܝܐ 24  ܘܬܣܝܡ ܟܠܗܘܢ ܥܠ ܐܝܕܐ ܕܐܗܪܘܢ ܘܥܠ ܐܝܕܐ ܕܒܢܘܗܝ ܘܬܦܪܘܫ ܐܢܘܢ ܦܘܪܫܢܐ ܩܕܡ ܡܪܝܐ 25  ܘܬܣܒ ܡܢ ܐܝܕܝܗܘܢ ܘܬܣܩ ܚܕܝܐ ܡܢ ܕܟܪܐ ܠܡܕܒܚܐ ܠܥܠܬܐ ܠܪܝܚ ܢܝܚܐ ܩܕܡ ܡܪܝܐ ܩܘܪܒܢܐ ܗܘ ܠܡܪܝܐ 26  ܘܬܣܒ ܚܕܝܐ ܡܢ ܕܟܪܐ ܕܫܘܡܠܝܐ ܕܐܗܪܘܢ ܘܬܦܪܫܝܘܗܝ ܦܘܪܫܢܐ ܩܕܡ ܡܪܝܐ ܘܬܗܘܐ ܠܟ ܡܢܬܐ 27  ܘܩܕܫ ܚܕܝܐ ܕܦܘܪܫܢܐ ܘܫܩܐ ܕܦܘܪܫܢܐ ܕܐܬܦܪܫ ܘܐܬܬܪܝܡ ܡܢ ܕܟܪܐ ܕܫܘܡܠܝܐ ܡܢ ܕܐܗܪܘܢ ܘܡܢ ܕܒܢܘܗܝ 28  ܘܢܗܘܐ ܠܐܗܪܘܢ ܘܠܒܢܘܗܝ ܩܝܡܐ ܠܥܠܡ ܡܢ ܠܘܬ ܒܢܝ ܐܝܣܪܝܠ ܡܛܠ ܕܦܘܪܫܢܐ ܗܘ ܘܦܘܪܫܢܐ ܢܗܘܐ ܡܢ ܒܢܝ ܐܝܣܪܝܠ ܡܢ ܕܒܚܝ ܫܠܡܝܗܘܢ ܕܒܚܝ ܦܘܪܫܢܐ ܠܡܪܝܐ 29  ܘܠܒܘܫܝ ܩܘܕܫܐ ܕܐܗܪܘܢ ܢܗܘܘܢ ܠܒܢܘܗܝ ܡܢ ܒܬܪܗ ܠܡܡܫܚ ܒܗܘܢ ܘܠܡܫܡܠܝܘ ܒܗܘܢ ܐܝܕܝܗܘܢ 30  ܫܒܥܐ ܝܘܡܝܢ ܢܠܒܫ ܐܢܘܢ ܟܗܢܐ ܒܬܪܗ ܡܢ ܒܢܘܗܝ ܕܢܥܘܠ ܠܡܫܟܢ`ܙܒܢܐ 34  ܡܢ ܒܣܪܐ ܕܫܘܡܠܝܐ ܘܡܢ ܠܚܡܐ ܥܕܡܐ ܠܨܦܪܐ ܐܘܩܕܘ ܡܕܡ ܕܡܫܬܚܪ ܒܢܘܪܐ ܘܠܐ ܢܬܐܟܠ ܡܛܠ ܕܩܘܕܫܐ ܐܢܘܢ 35  ܘܥܒܕ ܠܐܗܪܘܢ ܘܠܒܢܘܗܝ ܗܟܢܐ ܐܝܟܢܐ ܕܦܩܕܬܟ ܫܒܥܐ ܝܘܡܝܢ ܬܫܡܠܐ ܐܝܕܝܗܘܢ 36  ܘܬܘܪܐ ܕܚܛܗܐ ܬܥܒܕ ܒܝܘܡܐ ܥܠ ܚܘܣܝܐ ܘܬܪܘܣ ܥܠ ܡܕܒܚܐ ܡܐ ܕܡܚܣܐ ܐܢܬ ܥܠܘܗܝ ܘܬܡܫܚܝܘܗܝ ܠܡܩܕܫܘܬܗ 37  ܫܒܥܐ ܝܘܡܝܢ ܬܚܣܐ ܥܠ ܡܕܒܚܐ ܘܬܩܕܫܝܘܗܝ ܘܢܗܘܐ ܡܕܒܚܐ ܩܕܘܫ ܩܘܕܫܝܢ ܘܟܠ ܕܢܩܪܘܒ ܠܡܕܒܚܐ ܢܬܩܕܫ 38  ܘܗܟܢܐ ܬܥܒܕ ܥܠ ܡܕܒܚܐ ܐܡܪܐ ܒܢܝ ܫܢܬܐ ܬܪܝܢ ܐܡܝܢܐܝܬ ܒܝܘܡܐ 39  ܐܡܪܐ ܚܕ ܥܒܕ ܒܨܦܪܐ ܘܐܡܪܐ ܐܚܪܢܐ ܬܥܒܕ ܥܕܢ ܪܡܫܐ 40  ܘܥܣܪܘܢܐ ܕܢܫܝܦܐ ܕܦܝܠ ܒܡܫܚܐ ܥܨܝܪܐ ܪܘܒܥܗ ܕܗܡܝܢܐ ܘܢܘܩܝܐ ܪܘܒܥܗ ܕܗܡܝܢܐ ܕܚܡܪܐ ܠܐܡܪܐ ܚܕ 41  ܘܐܡܪܐ ܬܢܝܢܐ ܬܥܒܕ ܥܕܢ ܪܡܫܐ ܐܝܟ ܩܘܪܒܢܐ ܕܨܦܪܐ ܘܐܝܟ ܢܘܩܝܗ ܬܥܒܕ ܠܗ ܠܪܝܚ ܢܝܚܐ ܩܘܪܒܢܐ ܠܡܪܝܐ 42  ܥܠܬܐ ܐܡܝܢܐܝܬ ܠܕܪܝܟܘܢ ܒܬܪܥܐ ܕܡܫܟܢ`ܙܒܢܐ 43  ܘܐܬܘܥܕ ܬܡܢ ܠܒܢܝ ܐܝܣܪܝܠ ܘܐܬܩܕܫ ܒܐܝܩܪܝ 44  ܘܐܩܕܫ ܡܫܟܢ`ܙܒܢܐ 

4  ܡܢ ܟܠܝܠܗ ܥܠ ܬܪܬܝܢ ܙܘܝܬܗ ܬܥܒܕ ܥܠ ܬܪܝܢ ܣܛܪܘܗܝ ܘܢܗܘܝܢ ܕܘܟܬܐ ܠܩܘܦܐ ܠܡܫܩܠܗ ܒܗܘܢ 5  ܘܥܒܕ ܩܘܦܐ ܕܩܝܣܐ ܕܐܫܟܪܥܐ ܘܩܪܘܡ ܐܢܘܢ ܕܗܒܐ 6  ܘܣܝܡܝܗܝ ܩܕܡ ܦܪܣܐ ܕܥܠ ܩܒܘܬܐ ܕܣܗܕܘܬܐ ܩܕܡ ܚܘܣܝܐ ܕܥܠ ܣܗܕܘܬܐ ܘܐܬܘܥܕ ܠܟ ܬܡܢ 7  ܘܢܗܘܐ ܡܥܛܪ ܥܠܘܗܝ ܐܗܪܘܢ ܥܛܪܐ ܕܒܣܡܐ ܡܢ ܨܦܪ ܠܨܦܪ ܡܐ ܕܡܛܝܒ ܫܪܓܐ ܢܥܛܪܝܘܗܝ 8  ܘܡܐ ܕܡܕܠܩ ܐܗܪܘܢ ܫܪܓܐ ܒܝܬ ܫܡܫܐ ܢܥܛܪܝܘܗܝ ܥܛܪܐ ܐܡܝܢܐܝܬ ܩܕܡ ܡܪܝܐ ܠܕܪܝܟܘܢ 9  ܠܐ ܬܣܩܘܢ ܥܠܘܗܝ ܥܛܪܐ ܢܘܟܪܝܐ ܘܥܠܬܐ ܘܩܘܪܒܢܐ ܘܢܘܩܝܐ ܠܐ ܬܢܩܘܢ ܥܠܘܗܝ 10  ܘܢܚܣܐ ܐܗܪܘܢ ܥܠ ܩܪܢܬܗ ܕܡܕܒܚܐ ܚܕܐ ܒܫܢܬܐ ܡܢ ܕܡܐ ܕܚܛܗܐ ܕܚܘܣܝܐ ܚܕܐ ܒܫܢܬܐ ܢܚܣܐ ܥܠܘܗܝ ܠܕܪܝܟܘܢ ܩܕܘܫ ܩܘܕܫܝܢ ܗܘ ܠܡܪܝܐ 11  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 12  ܟܕ ܬܩܒܠ ܚܘܫܒܢܐ ܕܒܢܝ ܐܝܣܪܐܝܠ ܠܡܢܝܢܗܘܢ ܢܬܠܘܢ ܓܒܪ ܦܘܪܩܢ ܢܦܫܗ ܠܡܪܝܐ ܡܐ ܕܡܢܝܬ ܐܢܘܢ ܕܠܐ ܢܗܘܐ ܒܗܘܢ ܡܘܬܐ ܡܐ ܕܡܢܝܬ ܐܢܘܢ 13  ܗܟܢܐ ܢܬܠܘܢ ܟܠ ܕܥܒܪ ܒܡܢܝܢܐ ܦܠܓܘܬ ܡܬܩܠܐ ܒܡܬܩܠܝ ܩܘܕܫܐ ܥܣܪܝܢ ܙܘܙܝܢ ܡܬܩܠܐ ܦܠܓܘܬ ܡܬܩܠܐ ܦܘܪܫܢܐ ܠܡܪܝܐ 14  ܟܠ ܕܥܒܪ ܒܡܢܝܢܐ ܡܢ ܒܪ ܥܣܪܝܢ ܫܢܝܢ ܘܠܥܠ ܢܬܠ ܦܘܪܫܢܐ ܠܡܪܝܐ 15  ܕܥܬܝܪ ܠܐ ܢܣܓܐ ܘܕܡܣܟܝܢ ܠܐ ܢܙܥܪ ܡܢ ܦܠܓܘܬ ܡܬܩܠܐ ܠܡܬܠ ܦܘܪܫܢܐ ܠܡܪܝܐ ܠܡܚܣܝܘ ܥܠ ܢܦܫܬܟܘܢ 16  ܘܬܣܒ ܟܣܦܐ ܕܚܘܣܝܐ ܡܢ ܒܢܝ ܐܝܣܪܐܝܠ ܘܬܬܠ ܠܦܘܠܚܢܐ ܕܡܫܟܢ ܙܒܢܐ ܘܢܗܘܐ ܠܒܢܝ ܐܝܣܪܝܠ ܕܘܟܪܢܐ ܩܕܡ ܡܪܝܐ ܠܡܚܣܝܘ ܥܠ ܢܦܫܬܗܘܢ 17  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 18  ܥܒܕ ܠܩܢܐ ܕܢܚܫܐ ܘܟܢܗ ܕܢܚܫܐ ܠܫܝܓܬܐ ܘܣܝܡܝܗ ܒܝܬ ܡܫܟܢ`ܙܒܢܐ 20  ܒܡܝܐ ܘܠܐ ܢܡܘܬܘܢ ܘܡܐ ܕܩܪܒܝܢ ܠܡܕܒܚܐ ܠܡܫܡܫܘ ܘܠܡܥܛܪܘ ܩܘܪܒܢܐ ܠܡܪܝܐ 21  ܢܫܝܓܘܢ ܐܝܕܝܗܘܢ ܘܪܓܠܝܗܘܢ ܕܠܐ ܢܡܘܬܘܢ ܘܬܗܘܐ ܠܗܘܢ ܠܩܝܡܐ ܕܠܥܠܡ ܠܗ ܘܠܙܪܥܗ ܠܕܪܝܗܘܢ 22  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 23  ܐܢܬ ܣܒ ܠܟ ܒܣܡܐ ܪܝܫܝܐ ܡܘܪܐ ܕܟܝܐ ܚܡܫܡܐܐ ܘܩܘܢܡܘܢ ܒܣܡܐ ܦܠܓܘܬܗ ܡܐܬܝܢ ܘܚܡܫܝܢ ܘܩܢܝܐ ܕܒܣܡܐ ܡܐܬܝܢ ܘܚܡܫܝܢ 24  ܘܩܣܝܐ ܚܡܫܡܐܐ ܒܡܬܩܠܝ ܩܘܕܫܐ ܘܡܫܚܐ ܕܙܝܬܐ ܗܡܝܢܐ 25  ܘܥܒܕܝܗܝ ܡܫܚܐ ܡܫܝܚܘܬ ܩܘܕܫܐ ܒܣܡܐ ܡܒܣܡܐ ܥܒܕ ܡܒܣܡ ܡܫܚܐ ܕܡܫܝܚܘܬܐ ܘܩܘܕܫܐ ܢܗܘܐ 26  ܘܬܡܫܘܚ ܒܗ ܡܫܟܢ ܙܒܢܐ ܘܩܒܘܬܐ ܕܣܗܕܘܬܐ 27  ܘܦܬܘܪܐ ܘܟܠܗܘܢ ܡܐܢܘܗܝ ܘܠܡܢܪܬܐ ܘܠܡܐܢܝܗ ܘܠܡܕܒܚܐ ܕܥܛܪܐ 28  ܘܠܡܕܒܚܐ ܕܥܠܬܐ ܘܠܟܠܗܘܢ ܡܐܢܘܗܝ ܘܠܠܩܢܐ ܘܠܟܢܗ 29  ܘܩܕܫ ܐܢܘܢ ܘܢܗܘܘܢ ܩܕܘܫ ܩܘܕܫܝܢ ܘܟܠ ܕܢܩܪܘܒ ܠܗܘܢ ܢܬܩܕܫ 30  ܘܠܐܗܪܘܢ ܘܠܒܢܘܗܝ ܬܡܫܘܚ ܘܬܩܕܫ ܐܢܘܢ ܠܡܟܗܢܘ ܠܝ 31  ܘܥܡ ܕܒܝܬ ܐܝܣܪܝܠ ܡܠܠ ܘܐܡܪ ܡܫܚܐ ܕܡܫܝܚܘܬܐ ܠܩܘܕܫܐ ܢܗܘܐ ܠܝ ܗܢܐ ܠܕܪܝܟܘܢ 32  ܥܠ ܒܣܪܐ ܕܐܢܫܐ ܠܐ ܢܬܫܝܦ ܘܒܕܡܘܬܗ ܠܐ ܬܥܒܕܘܢ ܡܛܠ ܕܩܘܕܫܐ ܗܘ ܘܩܘܕܫܐ ܢܗܘܐ ܠܟܘܢ 33  ܘܓܒܪܐ ܕܢܒܣܡ ܐܟܘܬܗ ܘܕܢܬܠ ܡܢܗ ܠܢܘܟܪܝܐ ܢܐܒܕ ܡܢ ܥܡܗ 34  ܘܐܡܪ ܡܪܝܐ ܠܡܘܫܐ ܣܒ ܠܟ ܒܣܡܐ ܢܛܦܬܐ ܘܛܦܪܐ ܘܚܠܒܢܝܬܐ ܒܣܡܐ ܘܠܒܘܢܬܐ ܕܟܝܬܐ ܡܬܩܠ ܢܗܘܐ 35  ܘܥܒܕܝܗܝ ܥܛܪܐ ܕܒܣܡܐ ܥܒܕܐ ܡܒܣܡܐ ܦܝܠܐ ܕܕܟܝܢ ܠܩܘܕܫܐ 36  ܘܫܚܘܩ ܡܢܗ ܘܐܕܩ ܘܗܒ ܡܢܗ ܩܕܡ ܣܗܕܘܬܐ ܕܡܫܟܢ ܙܒܢܐ ܕܐܬܘܥܕ ܠܟ ܬܡܢ ܩܕܘܫ ܩܘܕܫܝܢ ܢܗܘܐ ܠܟܘܢ 37  ܘܥܛܪܐ ܕܬܥܒܕܘܢ ܒܕܡܘܬܗ ܠܐ ܬܥܒܕܘܢ ܠܟܘܢ ܩܘܕܫܐ ܢܗܘܐ ܠܟ ܠܡܪܝܐ 38  ܘܓܒܪܐ ܕܢܥܒܕ ܐܟܘܬܗ ܠܡܪܚܘ ܒܗ ܢܐܒܕ ܡܢ ܥܡܗ 

1  ܘܡܠܠ ܡܪܝܐ ܥܡ ܡܘܫܐ ܘܐܡܪ ܠܗ 2  ܚܙܝ ܕܩܪܝܬ ܒܫܡ ܠܒܨܠܝܐܝܠ ܒܪ ܐܘܪܝ ܒܪ ܚܘܪ ܡܢ ܫܒܛܐ ܕܝܗܘܕܐ 3  ܘܡܠܝܬܗ ܪܘܚܐ ܕܐܠܗܐ ܒܚܟܡܬܐ ܘܒܒܘܝܢܐ ܘܒܐܝܕܥܬܐ ܘܒܟܠ ܥܒܕ 4  ܠܡܠܦܘ ܐܘܡܢܘܬܐ ܠܡܥܒܕ ܒܕܗܒܐ ܘܒܣܐܡܐ ܘܒܢܚܫܐ 5  ܘܒܐܘܡܢܘܬܐ ܕܟܐܦܐ ܠܡܫܠܡܘ ܘܒܢܓܪܘܬܐ ܕܩܝܣܐ ܠܡܥܒܕ ܟܠ ܥܒܕ 6  ܘܐܢܐ ܗܐ ܝܗܒܬ ܥܡܗ ܠܐܠܝܗܒ ܒܪ ܐܚܝܣܡܟ ܡܢ ܫܒܛܐ ܕܕܢ ܘܒܠܒܐ ܕܟܠ ܚܟܝܡܝ ܠܒܐ ܝܗܒܬ ܚܟܡܬܐ ܘܢܥܒܕܘܢ ܟܠܡܕܡ ܕܦܩܕܬܟ 7  ܡܫܟܢ`ܙܒܢܐ ܘܩܒܘܬܐ ܕܣܗܕܘܬܐ ܘܚܘܣܝܐ ܕܥܠܝܗ ܘܟܠ ܡܐܢܝ ܡܫܟܢܐ 8  ܘܦܬܘܪܐ ܘܟܠ ܡܐܢܘܗܝ ܘܡܢܪܬܐ ܕܟܝܬܐ ܘܟܠܗܘܢ ܡܐܢܝܗ ܘܡܕܒܚܐ ܕܥܛܪܐ 9  ܘܡܕܒܚܐ ܕܥܠܬܐ ܘܟܠ ܡܐܢܘܗܝ ܘܠܩܢܐ ܘܟܢܗ 10  ܘܠܒܘܫܝ ܬܫܡܫܬܐ ܘܠܒܘܫܝ ܩܘܕܫܐ ܠܐܗܪܘܢ ܟܗܢܐ ܘܠܒܘܫܐ ܠܒܢܘܗܝ ܠܡܟܗܢܘ ܠܝ 11  ܘܡܫܚܐ ܕܡܫܝܚܘܬܐ ܘܥܛܪܐ ܕܒܣܡܐ ܠܩܘܕܫܐ ܟܠܡܕܡ ܕܦܩܕܬܟ ܢܥܒܕܘܢ 12  ܘܐܡܪ ܡܪܝܐ ܠܡܘܫܐ 13  ܐܢܬ ܐܡܪ ܠܒܢܝ ܐܝܣܪܝܠ ܫܒܐ ܗܘܝܬܘܢ ܢܛܪܝܢ ܡܛܠ ܕܐܬܐ ܗܝ ܒܝܢܝ ܘܠܟܘܢ ܠܕܪܝܟܘܢ ܕܬܕܥܘܢ ܕܐܢܐ ܐܢܐ ܡܪܝܐ ܕܡܩܕܫ ܐܢܐ ܠܟܘܢ 14  ܛܪܘ ܫܒܬܐ ܡܛܠ ܕܩܘܕܫܐ ܗܝ ܠܟܘܢ ܟܠ ܡܢ ܕܢܚܠܝܗ ܡܬܩܛܠܘ ܢܬܩܛܠ ܘܟܠ ܡܢ ܕܢܥܒܕ ܒܗ ܥܒܕܐ ܢܐܒܕ ܐܢܫܐ ܗܘ ܡܢ ܥܡܗ 15  ܫܬܐ ܝܘܡܝܢ ܬܥܒܕܘܢ ܥܒܕܐ ܘܒܝܘܡܐ ܫܒܝܥܝܐ ܫܒܬܐ ܢܝܚܐ ܩܘܕܫܐ ܗܝ ܠܡܪܝܐ ܟܠ ܡܢ ܕܢܥܒܕ ܥܒܕܐ ܒܝܘܡܐ ܕܫܒܬܐ ܡܬܩܛܠܘ ܢܬܩܛܠ 16  ܘܢܛܪܘܢ ܒܢܝ ܐܝܣܪܝܠ ܫܒܬܐ ܠܡܪܝܐ ܠܡܥܒܕ ܫܒܬܐ ܠܕܪܝܗܘܢ ܩܝܡܐ ܠܥܠܡ 17  ܒܝܢܝ ܠܕܒܝܬ ܐܝܣܪܝܠ ܐܬܐ ܗܝ ܠܥܠܡ ܡܛܘܠ ܕܠܫܬܐ ܝܘܡܝܢ ܥܒܕ ܡܪܝܐ ܫܡܝܐ ܘܐܪܥܐ ܘܝܡܡܐ ܘܟܠ ܕܐܝܬ ܒܗܘܢ ܘܒܝܘܡܐ ܫܒܝܥܝܐ ܫܠܝ ܘܐܬܬܢܝܚ 18  ܘܝܗܒ ܠܡܘܫܐ ܟܕ ܫܠܡ ܠܡܡܠܠܘ ܥܡܗ ܒܛܘܪܐ ܕܣܝܢܝ ܬܪܬܝܢ ܠܘܚܐ ܕܣܗܕܘܬܐ ܠܘܚܐ ܕܟܐܦܐ ܕܟܬܝܒܢ ܒܨܒܥܗ ܕܐܠܗܐ 

1  ܘܚܙܘ ܥܡܐ ܕܐܘܚܪ ܡܘܫܐ ܕܢܚܘܬ ܡܢ ܛܘܪܐ ܘܐܬܟܢܫܘ ܥܡܐ ܥܠ ܐܗܪܘܢ ܘܐܡܪܝܢ ܠܗ ܩܘܡ ܥܒܕ ܠܢ ܐܠܗܐ ܕܢܐܙܠܘܢ ܩܕܡܝܢ ܡܛܠ ܕܗܢܐ ܓܒܪܐ ܡܘܫܐ ܕܐܣܩܢ ܡܢ ܐܪܥܐ ܕܡܨܪܝܢ ܠܐ ܝܕܥܝܢܢ ܡܢܐ ܗܘܝܗܝ 2  ܐܡܪ ܠܗܘܢ ܐܗܪܘܢ ܦܪܩܘ ܩܕܫܐ ܕܕܗܒܐ ܕܐܝܬ ܒܐܕܢܐ ܕܢܝܫܝܟܘܢ ܘܕܒܢܝܟܘܢ ܘܕܒܢܬܟܘܢ ܘܐܝܬܘ ܠܝ 3  ܘܦܪܩܘ ܟܘܠܗ ܥܡܐ ܩܕܫܐ ܕܐܝܬ ܒܐܕܢܝܗܘܢ ܘܐܝܬܝܘ ܠܐܗܪܘܢ 4  ܘܢܣܒܗ ܡܢܗܘܢ ܘܨܪܗ ܒܛܘܦܣܐ ܘܥܒܕܗ ܥܓܠܐ ܕܢܣܟܬܐ ܘܐܡܪܘ ܗܢܘ ܐܠܗܟ ܐܝܣܪܝܠ ܕܐܣܩܟ ܡܢ ܐܪܥܐ ܕܡܨܪܝܢ 5  ܘܕܚܠ ܐܗܪܘܢ ܘܒܢܐ ܡܕܒܚܐ ܩܕܡܘܗܝ ܘܩܪܐ ܐܗܪܘܢ ܘܐܡܪ ܚܓܐ ܗܘ ܠܡܪܝܐ ܡܚܪ 6  ܘܩܕܡܘ ܠܝܘܡܐ ܕܒܬܪܗ ܘܐܣܩܘ ܥܠܘܬܐ ܘܕܒܚܘ ܫܠܡܐ ܘܩܪܒܘ ܩܘܪܒܢܐ ܘܝܬܒܘ ܥܡܐ ܠܡܐܟܠ ܘܠܡܫܬܐ ܘܩܡܘ ܠܡܓܚܟ ܘܠܡܫܬܥܝܘ 7  ܘܐܡܪ ܡܪܝܐ ܠܡܘܫܐ ܚܘܬ ܙܠ ܠܟ ܡܟܐ ܡܛܠ ܕܚܒܠ ܥܡܟ ܕܐܦܩܬ ܡܢ ܡܨܪܝܢ 8  ܣܛܘ ܒܥܓܠ ܡܢ ܐܘܪܚܐ ܕܦܩܕܬ ܐܢܘܢ ܘܥܒܕܘ ܠܗܘܢ ܥܓܠܐ ܕܢܣܟܬܐ ܘܣܓܕܘ ܠܗ ܘܕܒܚܘ ܠܗ ܘܐܡܪܘ ܗܢܘ ܐܠܗܟ ܐܝܣܪܝܠ ܕܐܣܩܟ ܡܢ ܐܪܥܐ ܕܡܨܪܝܢ 9  ܘܐܡܪ ܡܪܝܐ ܠܡܘܫܐ ܚܙܝܬܗ ܠܥܡܐ ܗܢܐ ܘܗܐ ܥܡܐ ܩܫܐ ܩܕܠܐ ܗܘ 10  ܗܫܐ ܫܒܘܩܝܢܝ ܘܢܬܩܦ ܪܘܓܙܝ ܒܗܘܢ ܘܐܚܪܘܒ ܐܢܘܢ ܘܐܥܒܕܟ ܠܥܡܐ ܪܒܐ 11  ܘܨܠܝ ܡܘܫܐ ܩܕܡ ܡܪܝܐ ܐܠܗܗ ܘܐܡܪ ܠܐ ܡܪܝܐ ܠܐ ܢܬܩܦ ܪܘܓܙܟ ܒܥܡܟ ܕܐܦܩܬ ܡܢ ܡܨܪܝܢ ܒܚܝܠܟ ܪܒܐ ܘܒܕܪܥܟ ܪܡܐ 12  ܘܠܐ ܢܐܡܪܘܢ ܡܨܪܝܐ ܕܠܒܝܫܬܗܘܢ ܐܦܩ ܐܢܘܢ ܕܢܩܛܠ ܐܢܘܢ ܒܝܢܝ ܛܘܪܐ ܘܕܢܚܪܘܒ ܐܢܘܢ ܡܢ ܐܦܝ ܐܪܥܐ ܐܬܬܢܝܚ ܡܢ ܚܡܬܐ ܕܪܘܓܙܟ ܘܐܬܪܥܐ ܥܠ ܒܝܫܬܗ ܕܥܡܟ 13  ܐܬܕܟܪ ܠܐܒܪܗܡ ܘܠܐܝܣܚܩ ܘܠܐܝܣܪܝܠ ܥܒܕܝܟ ܕܝܡܝܬ ܠܗܘܢ ܒܟ ܘܐܡܪܬ ܠܗܘܢ ܕܐܣܓܐ ܙܪܥܟܘܢ ܐܝܟ ܟܘܟܒܐ ܕܒܫܡܝܐ ܘܟܠܗ ܐܪܥܐ ܕܐܡܪܬ ܐܬܠ ܠܙܪܥܟܘܢ ܘܢܐܪܬܘܢܗ ܠܥܠܡ 14  ܘܐܬܪܥܝ ܡܪܝܐ ܥܠ ܒܝܫܬܐ ܕܐܡܪ ܠܡܥܒܕ ܠܥܡܗ 15  ܘܐܬܦܢܝ ܡܘܫܐ ܘܢܚܬ ܡܢ ܛܘܪܐ ܘܬܪܬܝܢ ܠܘܚܐ ܕܣܗܕܘܬܐ ܒܐܝܕܗ ܠܘܚܐ ܕܟܬܝܒܢ ܡܢ ܬܪܝܗܘܢ ܣܛܪܝܗܝܢ ܡܟܐ ܘܡܟܐ ܟܬܝܒܢ 16  ܘܠܘܚܐ ܥܒܕܗ ܐܢܝܢ ܕܐܠܗܐ ܘܟܬܒܐ ܟܬܒܗ ܗܘ ܕܐܠܗܐ ܪܫܝܡ ܗܘܐ ܥܠ ܠܘܚܐ 17  ܘܫܡܥ ܝܫܘܥ ܩܠܗ ܕܥܡܐ ܟܕ ܡܬܟܬܫ ܘܐܡܪ ܠܡܘܫܐ ܩܠܐ ܕܩܪܒܐ ܒܡܫܪܝܬܐ 18  ܐܡܪ ܠܗ ܡܘܫܐ ܠܐ ܩܠܐ ܕܡܡܠܠܐ ܕܓܢܒܪܐ ܐܦ ܠܐ ܩܠܐ ܕܚܠܫܐ ܩܠܐ ܕܝܢ ܕܚܛܝܬܐ ܫܡܥ ܐܢܐ 19  ܘܟܕ ܩܪܒ ܠܡܫܪܝܬܐ ܚܙܝܗܝ ܠܥܓܠܐ ܘܠܨܨܠܐ ܘܐܬܦܝܪ ܡܘܫܐ ܘܫܕܐ ܡܢ ܐܝܕܗ ܠܘܚܐ ܘܬܒܪ ܐܢܝܢ ܒܫܦܘܠܘܗܝ ܕܛܘܪܐ 20  ܘܢܣܒܗ ܠܥܓܠܐ ܕܥܒܕܘ ܘܐܘܩܕܗ ܒܢܘܪܐ ܘܫܦܗ ܒܫܘܦܝܢܐ ܥܕܡܐ ܕܐܬܕܩܩ ܐܝܟ ܥܦܪܐ ܘܒܙܩܗ ܕܩܬܗ ܥܠ ܐܦܝ ܡܝܐ ܘܐܫܩܝ ܠܕܒܝܬ ܐܝܣܪܝܠ 21  ܘܐܡܪ ܡܘܫܐ ܠܐܗܪܘܢ ܡܢܐ ܥܒܕ ܠܟ ܥܡܐ ܗܢܐ ܕܐܝܬܝܬ ܥܠܘܗܝ ܚܛܝܬܐ ܪܒܬܐ 22  ܘܐܡܪ ܐܗܪܘܢ ܠܐ ܢܬܚܡܬ ܪܘܓܙܗ ܕܡܪܝ ܐܢܬ ܝܕܥ ܐܢܬ ܠܗ ܠܥܡܐ ܗܢܐ ܕܒܝܫ ܗܘ 23  ܘܐܡܪܘ ܠܝ ܥܒܕ ܠܢ ܐܠܗܐ ܕܢܐܙܠܘܢ ܩܕܡܝܢ ܡܛܠ ܕܗܢܐ ܡܘܫܐ ܕܐܣܩܢ ܡܢ ܐܪܥܐ ܕܡܨܪܝܢ ܠܐ ܝܕܥܝܢܢ ܡܢܐ ܗܘܝܗܝ 24  ܘܐܡܪܬ ܠܗܘܢ ܡܢ ܕܐܝܬ ܠܗ ܕܗܒܐ ܐܝܬܘ ܠܝ ܘܐܝܬܝܘ ܠܝ ܘܐܪܡܝܬܗ ܒܢܘܪܐ ܘܗܘܐ ܥܓܠܐ ܗܢܐ 25  ܘܚܙܐ ܡܘܫܐ ܠܥܡܐ ܕܚܛܘ ܠܗܘܢ ܕܐܚܛܝ ܐܢܘܢ ܐܗܪܘܢ ܕܢܗܘܘܢ ܫܡܐ ܣܪܝܐ ܒܐܚܪܝܬܗܘܢ 26  ܘܩܡ ܠܗ ܡܘܫܐ ܒܬܪܥܐ ܕܡܫܟܢܐ ܘܐܡܪ ܡܢܘ ܡܢ ܡܪܝܐ ܢܐܬܐ ܠܘܬܝ ܘܐܬܟܢܫܘ ܠܘܬܗ ܟܠܗܘܢ ܒܢܘܗܝ ܕܠܘܝ 27  ܘܐܡܪ ܠܗܘܢ ܡܘܫܐ ܗܟܢܐ ܐܡܪ ܡܪܝܐ ܐܠܗܐ ܕܐܝܣܪܝܠ ܐܪܡܘ ܐܢܫ ܣܝܦܗ ܒܚܨܘܗܝ ܘܥܒܪܘ ܘܬܘܒܘ ܡܢ ܬܪܥ ܠܬܪܥ ܒܡܫܪܝܬܐ ܘܩܛܘܠܘ ܐܢܫ ܠܐܚܘܗܝ ܘܐܢܫ ܠܚܒܪܗ ܘܐܢܫ ܠܩܪܝܒܗ 28  ܘܥܒܕܘ ܒܢܝ ܠܘܝ ܐܝܟ ܡܠܬܗ ܕܡܘܫܐ ܘܢܦܠܘ ܡܢ ܥܡܐ ܒܝܘܡܐ ܗܘ ܐܝܟ ܬܠܬܐ ܐܠܦܝܢ ܓܒܪܝܢ 29  ܐܡܪ ܠܗܘܢ ܡܘܫܐ ܡܠܘ ܐܝܕܝܟܘܢ ܝܘܡܢܐ ܠܡܪܝܐ ܐܢܫ ܒܒܪܗ ܘܒܐܚܘܗܝ ܡܛܠ ܕܬܐܬܐ ܥܠܝܟܘܢ ܒܘܪܟܬܐ ܝܘܡܢܐ 30  ܘܗܘܐ ܠܝܘܡܐ ܕܒܬܪܗ ܘܐܡܪ ܡܘܫܐ ܠܥܡܐ ܐܢܬܘܢ ܚܛܝܬܘܢ ܚܛܝܬܐ ܗܕܐ ܪܒܬܐ ܗܫܐ ܐܣܩ ܠܘܬ ܡܪܝܐ ܛܟ ܢܫܒܘܩ ܠܚܘܒܝܟܘܢ 31  ܘܗܦܟ ܡܘܫܐ ܠܘܬ ܡܪܝܐ ܘܐܡܪ ܒܒܥܘ ܡܪܝܐ ܐܠܗܐ ܫܪܝܪܐܝܬ ܚܛܐ ܥܡܐ ܗܢܐ ܚܛܝܬܐ ܪܒܬܐ ܘܥܒܕܘ ܠܗܘܢ ܐܠܗܐ ܕܕܗܒܐ 32  ܗܫܐ ܐܢ ܫܒܩ ܐܢܬ ܠܚܛܗܝܗܘܢ ܘܐܢ ܠܐ ܥܛܝܢܝ ܡܢ ܣܦܪܟ ܕܟܬܒܬ 33  ܘܐܡܪ ܡܪܝܐ ܠܡܘܫܐ ܡܢ ܕܚܛܐ ܠܝ ܐܥܛܝܘܗܝ ܡܢ ܣܦܪܝ 34  ܗܫܐ ܙܠ ܐܘܒܠܝܗܝ ܠܥܡܐ ܗܢܐ ܠܐܝܟܐ ܕܐܡܪ ܐܢܐ ܠܟ ܘܗܐ ܡܠܐܟܝ ܢܐܙܠ ܩܕܡܝܟ ܘܒܝܘܡܐ ܕܦܘܩܕܢܝ ܐܦܩܘܕ ܥܠܝܗܘܢ ܚܛܗܝܗܘܢ 35  ܘܡܚܐ ܡܪܝܐ ܠܥܡܐ ܥܠ ܕܦܠܚܘ ܠܥܓܠܐ ܕܥܒܕ ܐܗܪܘܢ 

1  ܘܐܡܪ ܡܪܝܐ ܠܡܘܫܐ ܣܩ ܙܠ ܡܟܐ ܐܢܬ ܘܥܡܟ ܕܐܦܩܬ ܡܢ ܡܨܪܝܢ ܠܐܪܥܐ ܕܝܡܝܬ ܠܐܒܪܗܡ ܘܠܐܝܣܚܩ ܘܠܝܥܩܘܒ ܘܐܡܪܬ ܠܗܘܢ ܕܠܙܪܥܟܘܢ ܐܬܠܝܗ 2  ܘܐܫܕܪ ܩܕܡܝܟ ܡܠܐܟܐ ܘܢܚܪܘܒ ܠܟܢܥܢܝܐ ܘܠܐܡܘܪܝܐ ܘܠܚܬܝܐ ܘܠܦܪܙܝܐ ܘܠܚܘܝܐ ܘܠܝܒܘܣܝܐ 3  ܠܐܪܥܐ ܕܡܪܕܝܐ ܚܠܒܐ ܘܕܒܫܐ ܡܛܠ ܕܠܐ ܣܠܩ ܐܢܐ ܒܝܢܬܟܘܢ ܡܛܠ ܕܥܡܐ ܐܢܬܘܢ ܩܫܐ ܩܕܠܐ ܕܠܡܐ ܐܘܒܕܟܘܢ ܒܐܘܪܚܐ 4  ܘܫܡܥܘ ܥܡܐ ܦܬܓܡܐ ܗܢܐ ܒܝܫܐ ܘܟܪܝܬ ܠܗܘܢ ܘܠܐ ܫܩܠܘ ܓܒܪ ܙܝܢܗ ܥܠܘܗܝ 5  ܘܐܡܪ ܡܪܝܐ ܠܡܘܫܐ ܐܡܪ ܠܒܢܝ ܐܝܣܪܝܠ ܐܢܬܘܢ ܥܡܐ ܐܢܬܘܢ ܩܫܐ ܩܕܠܐ ܫܥܬܐ ܚܕܐ ܐܣܩ ܒܝܢܬܟܘܢ ܘܐܘܒܕܟܘܢ ܗܫܐ ܐܥܒܪܘ ܙܝܢܟܘܢ ܡܢܟܘܢ ܘܐܕܥ ܡܢܐ ܐܥܒܕ ܠܟܘܢ 6  ܘܫܩܠܘ ܒܢܝ ܐܝܣܪܝܠ ܙܝܢܗܘܢ ܡܢܗܘܢ ܡܢ ܛܘܪܐ ܕܚܘܪܝܒ 7  ܘܡܘܫܐ ܢܣܒ ܡܫܟܢܗ ܘܢܩܫܗ ܠܗ ܠܒܪ ܡܢ ܡܫܪܝܬܐ ܐܪܚܩܗ ܡܢ ܡܫܪܝܬܐ ܘܩܪܝܗܝ ܡܫܟܢ`ܙܒܢܐ 10  ܕܡܫܟܢܐ ܘܩܝܡܝܢ ܟܘܠܗ ܥܡܐ ܘܣܓܕܝܢ ܐܢܫ ܒܬܪܥ ܡܫܟܢܗ 11  ܘܡܠܠ ܡܪܝܐ ܥܡ ܡܘܫܐ ܐܦܝܢ ܠܘܩܒܠ ܐܦܝܢ ܐܝܟ ܕܡܡܠܠ ܓܒܪܐ ܥܡ ܚܒܪܗ ܘܗܦܟ ܠܡܫܪܝܬܐ ܘܡܫܡܫܢܗ ܗܘܫܥ ܒܪܢܘܢ ܛܠܝܐ ܠܐ ܥܢܕ ܗܘܐ ܡܢ ܓܘ ܡܫܟܢܐ 12  ܘܐܡܪ ܡܘܫܐ ܠܡܪܝܐ ܚܙܝ ܕܐܢܬ ܐܡܪܬ ܠܝ ܐܣܩܝܗܝ ܠܥܡܐ ܗܢܐ ܘܐܢܬ ܠܐ ܚܘܝܬܢܝ ܡܢ ܕܡܫܕܪ ܐܢܬ ܥܡܝ ܘܐܢܬ ܐܡܪܬ ܝܕܥܬܟ ܒܫܡܐ ܘܐܦ ܐܫܟܚܬ ܪܚܡܐ ܒܥܝܢܝ 13  ܗܫܐ ܐܢ ܐܫܟܚܬ ܪܚܡܐ ܒܥܝܢܝܟ ܚܘܢܝ ܐܘܪܚܟ ܘܐܕܥܟ ܡܛܠ ܕܐܫܟܚ ܪܚܡܐ ܒܥܝܢܝܟ ܘܚܙܝ ܕܥܡܟ ܗܢܐ ܥܡܐ ܗܘ ܪܒܐ 14  ܘܐܡܪ ܡܪܝܐ ܠܡܘܫܐ ܩܕܡܝ ܙܠ ܘܐܢܝܚ ܠܟ 15  ܐܡܪ ܠܗ ܐܢ ܐܢܬ ܠܐ ܐܙܠ ܐܢܬ ܥܡܢ ܠܐ ܬܣܩܢ ܡܟܐ 16  ܘܒܡܢܐ ܢܬܝܕܥ ܗܪܟܐ ܕܐܫܟܚܬ ܪܚܡܐ ܒܥܝܢܝܟ ܐܢܐ ܘܥܡܟ ܐܠܐ ܡܐ ܕܐܙܠܬ ܥܡܢ ܘܗܘܝܢ ܦܪܝܫܝܢ ܐܢܐ ܘܥܡܟ ܡܢ ܟܠܗܘܢ ܥܡܡܐ ܕܐܝܬ ܥܠ ܐܦܝ ܐܪܥܐ 17  ܘܐܡܪ ܡܪܝܐ ܠܡܘܫܐ ܐܝܟ ܡܠܬܐ ܗܕܐ ܕܐܡܪܬ ܐܥܒܕ ܡܛܠ ܕܐܫܟܚܬ ܪܚܡܐ ܒܥܝܢܝ ܘܐܕܥܟ ܒܫܡܐ 18  ܘܐܡܪ ܚܘܢܝ ܫܘܒܚܟ 19  ܘܐܡܪ ܐܢܐ ܐܥܒܪ ܟܠܗ ܛܘܒܝ ܩܕܡܝܟ ܘܐܩܪܐ ܒܫܡܐ ܡܪܝܐ ܩܕܡܝܟ ܘܐܚܘܢ ܠܡܢ ܕܐܚܘܢ ܘܐܪܚܡ ܠܡܢ ܕܐܪܚܡ 20  ܘܐܡܪ ܠܐ ܡܫܟܚ ܐܢܬ ܠܡܚܙܐ ܐܦܝ ܡܛܠ ܕܠܐ ܚܙܐ ܠܝ ܒܪܢܫܐ ܘܚܝܐ 21  ܘܐܡܪ ܡܪܝܐ ܠܡܘܫܐ ܗܐ ܐܬܪܐ ܩܕܡܝ ܩܘܡ ܥܠ ܛܪܢܐ 22  ܘܡܐ ܕܥܒܪ ܐܝܩܪܝ ܐܣܝܡܟ ܒܡܥܪܬܐ ܕܛܪܢܐ ܘܐܓܢ ܐܝܕܝ ܥܠܝܟ ܥܕܡܐ ܕܐܥܒܪ 23  ܘܐܥܒܪ ܐܝܕܝ ܘܬܚܙܐ ܒܣܬܪܝ ܘܐܦܝ ܠܐ ܢܬܚܙܝܢ 

1  ܘܐܡܪ ܡܪܝܐ ܠܡܘܫܐ ܦܣܘܠ ܠܟ ܬܪܬܝܢ ܠܘܚܐ ܕܟܐܦܐ ܐܝܟ ܩܕܡܝܬܐ ܘܐܟܬܘܒ ܥܠ ܠܘܚܐ ܦܬܓܡܐ ܕܐܝܬ ܗܘܘ ܥܠ ܠܘܚܐ ܩܕܡܝܬܐ ܕܬܒܪܬ 2  ܘܗܘܝ ܡܛܝܒ ܒܨܦܪܐ ܘܣܩ ܒܨܦܪܐ ܠܛܘܪܐ ܕܣܝܢܝ ܘܩܘܡ ܬܡܢ ܒܪܝܫ ܛܘܪܐ 3  ܘܐܢܫ ܠܐ ܢܣܩ ܥܡܟ ܘܐܢܫ ܠܐ ܢܬܚܙܐ ܒܟܠܗ ܛܘܪܐ ܐܦ ܠܐ ܥܢܐ ܘܬܘܪܐ ܢܪܥܘܢ ܠܩܘܒܠܗ ܕܛܘܪܐ ܗܘ 4  ܘܦܣܠ ܬܪܬܝܢ ܠܘܚܐ ܕܟܐܦܐ ܐܝܟ ܩܕܡܝܬܐ ܘܩܕܡ ܡܘܫܐ ܒܨܦܪܐ ܘܣܠܩ ܠܛܘܪܐ ܕܣܝܢܝ ܐܝܟܢܐ ܕܦܩܕܗ ܡܪܝܐ ܘܢܣܒ ܬܪܬܝܢ ܠܘܚܐ ܕܟܐܦܐ ܒܐܝܕܗ 5  ܘܢܚܬ ܡܪܝܐ ܒܥܢܢܐ ܘܩܡ ܥܡܗ ܬܡܢ ܘܩܪܐ ܒܫܡܐ ܡܪܝܐ 6  ܘܥܒܪ ܡܪܝܐ ܩܕܡܘܗܝ ܘܩܪܐ ܡܪܝܐ ܡܪܝܐ ܐܠܗܐ ܡܪܚܡܢܐ ܘܡܪܚܦܢܐ ܕܢܓܝܪܐ ܪܘܚܗ ܘܣܓܝܐܐ ܛܝܒܘܬܗ ܘܩܘܫܬܗ 7  ܢܛܪ ܛܝܒܘܬܐ ܠܐܠܦܝ ܕܪܐ ܘܫܒܩ ܚܛܗܐ ܘܚܘܒܐ ܘܡܙܟܝܘ ܠܐ ܡܙܟܐ ܦܩܕ ܚܘܒܐ ܕܐܒܗܐ ܥܠ ܒܢܝܐ ܘܥܠ ܒܢܝ ܒܢܝܐ ܥܠ ܬܠܬܐ ܘܥܠ ܐܪܒܥܐ ܕܪܝܢ 8  ܘܐܣܬܪܗܒ ܡܘܫܐ ܘܢܦܠ ܥܠ ܐܪܥܐ ܘܣܓܕ 9  ܘܐܡܪ ܐܢ ܐܫܟܚܬ ܪܚܡܐ ܒܥܝܢܝܟ ܡܪܝ ܢܐܙܠ ܗܫܐ ܡܪܝ ܒܝܢܬܢ ܡܛܠ ܕܥܡܐ ܐܢܘܢ ܩܫܐ ܩܕܠܐ ܘܫܒܘܩ ܠܚܘܒܝܢ ܘܠܚܛܗܝܢ ܘܬܐܪܬܢ 10  ܘܐܡܪ ܗܐ ܡܩܝܡ ܐܢܐ ܩܝܡܐ ܠܘܩܒܠ ܟܠܗ ܥܡܟ ܘܐܥܒܕ ܦܪܝܫܬܐ ܕܠܐ ܐܬܥܒܕ ܒܟܠܗ ܐܪܥܐ ܘܒܟܠܗܘܢ ܥܡܡܐ ܘܢܚܙܐ ܟܠܗ ܥܡܐ ܗܢܐ ܕܐܢܬ ܒܓܘܗ ܥܒܕܗ ܕܡܪܝܐ ܕܕܚܝܠ ܗܘ ܕܥܒܕ ܐܢܐ ܥܡܟ 11  ܛܪ ܡܕܡ ܕܡܦܩܕ ܐܢܐ ܠܟ ܝܘܡܢܐ ܗܐ ܚܪܒ ܐܢܐ ܡܢ ܩܕܡܝܟ ܟܢܥܢܝܐ ܘܐܡܘܪܝܐ ܘܚܬܝܐ ܘܦܪܙܝܐ ܘܚܘܝܐ ܘܝܒܘܣܝܐ 12  ܐܙܕܗܪ ܠܐ ܬܩܝܡ ܩܝܡܐ ܠܝܬܒܝ ܐܪܥܐ ܕܐܙܠ ܐܢܬ ܠܘܬܗܘܢ ܕܠܐ ܢܗܘܘܢ ܠܟ ܬܘܩܠܬܐ 13  ܡܕܒܚܝܗܘܢ ܥܩܪ ܘܩܝܡܬܗܘܢ ܬܒܪ ܘܕܚܠܬܗܘܢ ܦܣܩ 14  ܠܐ ܬܣܓܘܕ ܠܐܠܗ ܐܚܪܝܢ ܡܛܠ ܕܡܪܝܐ ܛܢܢܐ ܫܡܗ ܐܠܗܐ ܗܘ ܛܢܢܐ 15  ܠܐ ܬܩܝܡ ܩܝܡܐ ܥܡ ܝܬܒܝ ܐܪܥܐ ܕܠܐ ܢܛܥܘܢ ܒܬܪ ܕܚܠܬܗܘܢ ܘܢܕܒܚܘܢ ܠܐܠܗܝܗܘܢ ܘܢܩܪܘܢܟ ܘܬܐܟܘܠ ܡܢ ܕܒܚܝܗܘܢ 16  ܘܬܣܒ ܡܢ ܒܢܬܗܘܢ ܠܒܢܝܟ ܘܒܢܬܟ ܬܬܠ ܠܒܢܝܗܘܢ ܘܢܛܥܝܢ ܒܢܬܟܘܢ ܒܬܪ ܐܠܗܝܗܘܢ ܘܢܛܥܝܢ ܠܒܢܝܟ ܒܬܪ ܐܠܗܝܗܝܢ 17  ܐܠܗܐ ܕܢܣܟܬܐ ܠܐ ܬܥܒܕ ܠܟ 18  ܥܕܥܐܕܐ ܕܦܛܝܪܐ ܬܛܪ ܫܒܥܐ ܝܘܡܝܢ ܬܐܟܘܠ ܦܛܝܪܐ ܐܝܟ ܕܦܩܕܬܟ ܒܙܒܢܐ ܕܝܪܚܐ ܕܗܒܒܐ ܡܛܠ ܕܒܝܪܚܐ ܕܗܒܒܐ ܢܦܩܬ ܡܢ ܡܨܪܝܢ 19  ܟܠ ܦܬܚ ܟܠ ܦܬܚ ܪܚܡܐ ܠܝ ܘܟܠ ܒܘܟܪܐ ܕܒܥܝܪܟ ܕܬܘܪܐ ܘܕܐܡܪܐ 20  ܘܒܘܟܪܐ ܕܒܥܝܪܐ ܬܦܪܘܩ ܒܐܡܪܐ ܘܐܢ ܠܐ ܬܦܪܩܝܘܗܝ ܬܩܛܠܝܘܗܝ ܘܟܠ ܒܘܟܪܐ ܕܒܢܝܟ ܬܦܪܘܩ ܘܠܐ ܬܬܚܙܘܢ ܩܕܡܝ ܣܪܝܩܐܝܬ 21  ܫܬܐ ܝܘܡܝܢ ܬܦܠܘܚ ܘܒܝܘܡܐ ܫܒܝܥܝܐ ܬܬܢܝܚ ܒܙܪܥܐ ܘܒܚܨܕܐ ܬܬܢܝܚ 22  ܘܥܕܥܐܕܐ ܕܫܒܘܥܐ ܬܥܒܕ ܠܟ ܪܝܫ ܚܨܕܐ ܕܚܛܐ ܘܚܓܐ ܕܚܡܠܐ ܒܡܦܩܗ ܕܫܢܬܐ 23  ܬܠܬ ܙܒܢܝܢ ܒܫܢܬܐ ܢܬܚܙܐ ܟܠ ܕܘܟܪܢܟ ܩܕܡ ܡܪܝܐ ܐܠܗܐ ܕܐܝܣܪܝܠ 24  ܡܛܠ ܕܐܚܪܘܒ ܥܡܡܐ ܡܢ ܩܕܡܝܟ ܘܐܦܬܐ ܬܚܘܡܟ ܘܠܐ ܢܪܓ ܐܢܫ ܐܪܥܟ ܡܐ ܕܣܠܩ ܐܢܬ ܠܡܬܚܙܝܘ ܩܕܡ ܡܪܝܐ ܐܠܗܟ ܬܠܬ ܙܒܢܝܢ ܒܫܢܬܐ 25  ܠܐ ܬܟܘܣ ܥܠ ܚܡܝܥܐ ܕܡܐ ܕܕܒܚܬܐ ܘܠܐ ܢܒܘܬ ܠܨܦܪܐ ܕܒܚܐ ܕܥܕܥܐܕܐ ܕܦܨܚܐ 26  ܪܝܫ ܥܠܠܬܗ ܕܐܪܥܟ ܬܝܬܐ ܠܒܝܬܗ ܕܡܪܝܐ ܐܠܗܟ ܠܐ ܬܒܫܠ ܓܕܝܐ ܒܚܠܒܐ ܕܐܡܗ 27  ܘܐܡܪ ܡܪܝܐ ܠܡܘܫܐ ܟܬܘܒ ܠܟ ܗܠܝܢ ܦܬܓܡܐ ܕܡܛܠ ܗܠܝܢ ܦܬܓܡܐ ܐܩܝܡܬ ܥܡܟ ܩܝܡܐ ܘܥܡ ܟܠܗ ܐܝܣܪܝܠ 28  ܘܗܘܐ ܬܡܢ ܥܡ ܡܪܝܐ ܐܪܒܥܝܢ ܐܝܡܡܝܢ ܘܐܪܒܥܝܢ ܠܝܠܘܢ ܠܚܡܐ ܠܐ ܐܟܠ ܘܡܝܐ ܠܐ ܐܫܬܝ ܘܟܬܒ ܥܠ ܠܘܚܐ ܕܟܐܦܐ ܡܠܝ ܩܝܡܐ ܥܣܪܐ ܦܬܓܡܝܢ 29  ܘܟܕ ܢܚܬ ܡܘܫܐ ܡܢ ܛܘܪܐ ܕܣܝܢܝ ܬܪܬܝܢ ܠܘܚܐ ܕܣܗܕܘܬܐ ܒܐܝܕܗ ܕܡܘܫܐ ܟܕ ܢܚܬ ܡܢ ܛܘܪܐ ܘܡܘܫܐ ܠܐ ܝܕܥ ܕܐܙܕܗܝ ܡܫܟܐ ܕܐܦܘܗܝ ܟܕ ܡܠܠ ܥܡܗ ܐܠܗܐ 30  ܘܚܙܐ ܐܗܪܘܢ ܘܟܠܗ ܐܝܣܪܝܠ ܕܐܙܕܗܝ ܡܫܟܐ ܕܐܦܘܗܝ ܕܡܘܫܐ ܘܕܚܠܘ ܠܡܩܪܒ ܠܘܬܗ 31  ܘܩܪܐ ܐܢܘܢ ܡܘܫܐ ܘܐܬܘ ܠܘܬܗ ܐܗܪܘܢ ܘܟܠܗܘܢ ܪܘܪܒܢܐ ܕܟܢܘܫܬܐ ܘܡܠܠ ܡܘܫܐ ܥܡܗܘܢ 32  ܘܗܝܕܝܢ ܩܪܒܘ ܠܘܬܗ ܟܠܗܘܢ ܒܢܝ ܐܝܣܪܝܠ ܘܦܩܕ ܐܢܘܢ ܟܠܡܕܡ ܕܡܠܠ ܡܪܝܐ ܥܡܗ ܒܛܘܪܐ ܕܣܝܢܝ 33  ܘܟܕ ܫܠܡ ܡܘܫܐ ܕܢܡܠܠ ܥܡܗܘܢ ܐܪܡܝ ܥܠ ܐܦܘܗܝ ܫܘܫܦܐ 34  ܘܟܕ ܥܐܠ ܗܘܐ ܡܘܫܐ ܩܕܡ ܡܪܝܐ ܕܢܡܠܠ ܥܡܗ ܫܩܠ ܗܘܐ ܠܗ ܠܫܘܫܦܐ ܥܕܡܐ ܕܢܦܩ ܘܢܦܩ ܗܘܐ ܐܡܪ ܠܕܒܝܬ ܐܝܣܪܝܠ ܡܕܡ ܕܡܬܦܩܕ 35  ܘܚܙܝܢ ܗܘܘ ܒܢܝ ܐܝܣܪܝܠ ܐܦܘܗܝ ܕܡܘܫܐ ܕܐܙܕܗܝ ܡܫܟܐ ܕܐܦܘܗܝ ܕܡܘܫܐ ܘܫܩܠ ܗܘܐ ܡܘܫܐ ܫܘܫܦܐ ܡܢ ܐܦܘܗܝ ܡܐ ܕܥܐܠ ܗܘܐ ܕܢܡܠܠ ܥܡܗ 

1  ܘܟܢܫ ܡܘܫܐ ܠܟܠܗ ܟܢܘܫܬܐ ܕܒܢܝ ܐܝܣܪܝܠ ܘܐܡܪ ܠܗܘܢ ܗܠܝܢ ܦܬܓܡܐ ܕܦܩܕ ܡܪܝܐ ܠܡܥܒܕ 2  ܫܬܐ ܝܘܡܝܢ ܬܥܒܕ ܥܒܕܐ ܘܝܘܡܐ ܫܒܝܥܝܐ ܢܗܘܐ ܩܕܝܫ ܫܒܬܐ ܢܝܚܐ ܠܡܪܝܐ ܟܠ ܡܢ ܕܢܥܒܕ ܒܗ ܥܒܕܐ ܢܬܩܛܠ 3  ܠܐ ܬܘܚܕܘܢ ܢܘܪܐ ܒܟܠܗ ܒܝܬ ܡܥܡܪܟܘܢ ܒܝܘܡܐ ܕܫܒܬܐ 4  ܘܐܡܪ ܡܘܫܐ ܠܟܠܗ ܟܢܘܫܬܐ ܘܫܬܐ ܕܒܢܝ ܐܝܣܪܝܠ ܗܢܘ ܦܬܓܡܐ ܕܦܩܕ ܡܪܝܐ ܠܡܥܒܕ 5  ܣܒܘ ܡܢܟܘܢ ܦܘܪܫܢܐ ܠܡܪܝܐ ܟܠ ܓܒܪܐ ܕܐܬܚܫܒ ܒܠܒܗ ܢܝܬܐ ܦܘܪܫܢܐ ܠܡܪܝܐ ܕܗܒܐ ܘܣܐܡܐ ܘܢܚܫܐ 6  ܘܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ ܘܣܥܪܐ ܕܥܙܐ 7  ܘܡܫܟܐ ܕܕܟܪܐ ܕܐܣܦܝܢܝܩܐ ܘܡܫܟܐ ܕܣܣܓܘܢܐ ܘܩܝܣܐ ܕܐܫܟܪܥܐ 8  ܘܡܫܚܐ ܠܡܢܗܪܘ ܘܒܣܡܐ ܠܡܫܚܐ ܕܡܫܝܚܘܬܐ ܘܠܥܛܪܐ ܕܒܣܡܐ 9  ܘܟܐܦܐ ܕܒܪܘܠܐ ܘܟܐܦܐ ܕܫܠܡܘܬܐ ܠܦܕܬܐ ܘܠܦܪܝܣܐ 10  ܘܟܠܗܘܢ ܚܟܝܡܝ ܠܒܐ ܕܐܝܬ ܒܟܘܢ ܢܐܬܘܢ ܘܢܥܒܕܘܢ ܟܠ ܡܕܡ ܕܦܩܕ ܡܪܝܐ 11  ܡܫܟܢܐ ܘܦܪܣܗ ܘܟܣܝܗ ܘܦܪܦܘܗܝ ܘܕܦܘܗܝ ܘܡܘܟܠܘܗܝ ܘܥܡܘܕܘܗܝ ܘܣܡܟܘܗܝ 12  ܘܩܒܘܬܐ ܘܩܘܦܝܗ ܘܚܘܣܝܐ ܘܐܦܝ ܬܪܥܐ ܕܦܪܣܐ 13  ܘܦܬܘܪܐ ܘܩܘܦܘܗܝ ܘܟܠܗܘܢ ܡܐܢܘܗܝ ܘܠܚܡܐ ܕܐܦܐ 14  ܘܡܢܪܬܐ ܕܡܢܗܪܝܢ ܒܗ ܘܡܐܢܝܗ ܘܫܪܓܝܗ ܘܡܫܚܐ ܕܡܢܗܪܝܢ ܒܗ 15  ܘܡܕܒܚܐ ܕܥܛܪܐ ܘܩܘܦܘܗܝ ܘܡܫܚܐ ܕܡܫܝܚܘܬܐ ܘܥܛܪܐ ܕܒܣܡܐ ܘܦܪܣܐ ܕܬܪܥܐ ܕܡܫܟܢܐ 16  ܘܡܕܒܚܐ ܕܝܩܕܐ ܘܒܣܣ ܕܝܠܗ ܕܢܚܫܐ ܘܩܘܦܘܗܝ ܘܟܠܗܘܢ ܡܐܢܘܗܝ ܘܠܩܢܐ ܘܟܢܗ 17  ܘܣܕܪܐ ܕܕܪܬܐ ܘܥܡܘܕܝܗ ܘܣܡܟܝܗ ܘܦܪܣܐ ܕܬܪܥܐ ܕܕܪܬܐ ܘܚܒܠܝܗܝܢ 19  ܘܠܒܘܫܝ ܬܫܡܫܬܐ ܠܡܫܡܫܘ ܒܩܘܕܫܐ ܘܠܒܘܫܝ ܩܘܕܫܐ ܠܐܗܪܘܢ ܟܗܢܐ ܘܠܒܘܫܐ ܠܒܢܘܗܝ ܠܟܗܢܘܬܐ 20  ܘܢܦܩܘ ܟܠܗ ܟܢܘܫܬܐ ܕܒܢܝ ܐܝܣܪܝܠ ܡܢ ܩܕܡ ܡܘܫܐ 21  ܘܐܝܬܝܘ ܟܠ ܓܒܪ ܕܐܬܚܫܒ ܒܠܒܗ ܘܟܠ ܓܒܪ ܕܐܬܚܫܒ ܒܪܘܚܗ ܐܝܬܝܘ ܦܘܪܫܢܐ ܠܡܪܝܐ ܠܥܒܕܐ ܕܡܫܟܢ`ܙܒܢܐ 23  ܘܣܥܪܐ ܕܥܙܐ ܘܡܫܟܐ ܕܕܟܪܐ ܕܐܣܦܝܢܝܩܐ ܘܡܫܟܐ ܕܣܣܓܘܢܐ ܐܝܬܝܘ 24  ܟܠ ܕܐܦܪܫ ܦܘܪܫܢܐ ܕܣܐܡܐ ܘܕܢܚܫܐ ܐܝܬܝܘ ܦܘܪܫܢܐ ܠܡܪܝܐ ܘܟܠ ܕܐܫܬܟܚ ܠܗ ܩܝܣܐ ܕܐܫܟܪܥܐ ܠܟܠ ܥܒܕܐ ܕܦܘܠܚܢܐ ܐܝܬܝܘ 25  ܘܟܘܠ ܐܢܬܬܐ ܚܟܝܡܬ ܠܒܐ ܒܐܝܕܝܗ ܥܙܠܬ ܘܡܝܬܝܢ ܟܕ ܥܙܝܠ ܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ 26  ܘܟܠ ܢܫܐ ܕܐܬܚܫܒ ܒܠܒܗܝܢ ܒܚܟܡܬܐ ܥܙܠ ܣܥܪܐ 27  ܘܪܘܪܒܢܐ ܐܝܬܝܘ ܟܐܦܐ ܕܒܪܘܠܐ ܘܟܐܦܐ ܕܫܠܡܘܬܐ ܠܦܕܬܐ ܘܠܚܘܣܝܐ 28  ܘܒܣܡܐ ܘܡܫܚܐ ܠܡܢܗܪܘ ܘܠܡܫܚܐ ܕܡܫܝܚܘܬܐ ܘܠܥܛܪܐ ܕܒܣܡܐ 29  ܟܠ ܓܒܪܐ ܘܐܢܬܬܐ ܕܐܬܚܫܒܘ ܒܠܒܗܘܢ ܠܡܝܬܝܘ ܠܟܠ ܥܒܕ ܕܦܩܕ ܡܪܝܐ ܠܡܥܒܕ ܒܐܝܕܐ ܕܡܘܫܐ ܐܝܬܝܘ ܒܢܝ ܐܝܣܪܝܠ ܦܘܪܫܢܐ ܠܡܪܝܐ 30  ܘܐܡܪ ܡܘܫܐ ܠܒܢܝ ܐܝܣܪܝܠ ܚܙܘ ܕܩܪܐ ܡܪܝܐ ܒܫܡ ܠܒܨܠܝܐܝܠ ܒܪ ܐܘܪܝ ܒܪ ܚܘܪ ܡܢ ܫܒܛܐ ܕܝܗܘܕܐ 31  ܘܡܠܝܗܝ ܪܘܚܐ ܕܐܠܗܐ ܒܚܟܡܬܐ ܘܒܣܘܟܠܐ ܘܒܐܝܕܥܬܐ ܘܒܟܠ ܥܒܕ 32  ܠܡܬܚܫܒܘ ܡܚܫܒܬܐ ܠܡܥܒܕ ܒܕܗܒܐ ܘܒܣܐܡܐ ܘܒܢܚܫܐ 33  ܘܒܐܪܕܟܠܘܬ ܟܐܦܐ ܠܡܫܠܡܘ ܘܒܢܓܪܘܬ ܩܝܣܐ ܠܡܥܒܕ ܟܠ ܥܒܕ ܐܘܡܢܘ 34  ܘܠܡܠܦܘ ܝܗܒ ܒܠܒܗ ܗܘ ܘܐܠܝܗܒ ܒܪ ܐܚܝܣܡܟ ܡܢ ܫܒܛܐ ܕܕܢ 35  ܡܠܐ ܐܢܘܢ ܚܟܡܬ ܠܒܐ ܠܡܥܒܕ ܟܠ ܥܒܕ ܢܓܪ ܘܐܘܡܢ ܘܨܝܪ ܒܬܟܠܬܐ ܘܒܐܪܓܘܢܐ ܘܒܒܘܨܐ ܘܒܨܘܒܥܐ ܕܙܚܘܪܝܬܐ ܘܒܙܩܘܪܐ ܥܒܕܝ ܟܠ ܥܒܕ ܘܡܬܚܫܒܝ ܡܚܫܒܬܐ 

  
36
1  ܘܥܒܕܘ ܒܨܠܝܐܝܠ ܘܐܠܝܗܒ ܘܟܠ ܓܒܪ ܚܟܝܡ ܠܒܐ ܕܝܗܒ ܡܪܝܐ ܚܟܡܬܐ ܘܣܘܟܠܐ ܒܗܘܢ ܠܡܕܥ ܘܠܡܥܒܕ ܥܒܕܐ ܕܦܘܠܚܢܐ ܕܩܘܕܫܐ ܐܝܟ ܡܐ ܕܦܩܕ ܡܪܝܐ 2  ܘܩܪܐ ܡܘܫܐ ܠܒܨܠܝܐܝܠ ܘܠܐܠܝܗܒ ܘܠܟܠ ܓܒܪ ܚܟܝܡ ܠܒܐ ܕܝܗܒ ܡܪܝܐ ܚܟܡܬܐ ܒܠܒܗ ܟܠ ܕܐܬܚܫܒ ܒܠܒܗ ܠܡܩܪܒ ܠܥܒܕܐ ܠܡܥܒܕܗ 3  ܘܢܣܒܘ ܡܢ ܩܕܡ ܡܘܫܐ ܟܠܗ ܦܘܪܫܢܐ ܕܐܝܬܝܘ ܒܢܝ ܐܝܣܪܝܠ ܠܥܒܕܐ ܕܡܫܟܢ`ܙܒܢܐ 4  ܕܥܒܕܝܢ ܥܒܕܐ ܕܩܘܕܫܐ ܐܢܫ ܡܢ ܥܒܕܐ ܕܗܢܘܢ ܥܒܕܝܢ 5  ܘܐܡܪܘ ܠܡܘܫܐ ܡܣܓܐ ܥܡܐ ܠܡܝܬܝܘ ܟܕܘ ܥܒܕܐ ܠܥܒܝܕܬܐ ܕܦܩܕ ܡܪܝܐ ܠܡܥܒܕ 6  ܘܦܩܕ ܡܘܫܐ ܘܩܪܘ ܟܪܘܙܐ ܒܡܫܪܝܬܐ ܘܐܡܪܘ ܓܒܪܐ ܐܘ ܐܢܬܬܐ ܠܐ ܢܥܒܕܘܢ ܬܘܒ ܥܒܕܐ ܠܦܘܪܫܢܐ ܕܩܘܕܫܐ ܘܐܬܟܠܝܘ ܥܡܐ ܡܢ ܕܠܡܝܬܝܘ 7  ܘܥܒܕܐ ܗܘܐ ܡܣܬ ܟܠܗ ܥܒܕܐ ܠܡܥܒܕܗ ܘܐܘܬܪܘ 8  ܘܥܒܕܘ ܟܘܠ ܚܟܝܡܝ ܠܒܐ ܘܥܒܕܝ ܥܒܕܐ ܡܫܟܢܐ ܕܥܣܪ ܝܪܝܥܢ ܕܒܘܨܐ ܥܙܝܠܐ ܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܟܪܘܒܐ ܥܒܕܐ ܕܐܘܡܢܐ ܥܒܕܘ ܐܢܝܢ 9  ܐܘܪܟܗ ܕܝܪܝܥܬܐ ܚܕܐ ܥܣܪܝܢ ܘܬܡܢܐ ܐܡܝܢ ܘܦܬܝܗ ܐܪܒܥ ܐܡܝܢ ܕܝܪܝܥܬܐ ܚܕܐ ܡܫܘܚܬܐ ܚܕܐ ܠܟܠܗܝܢ ܝܪܝܥܬܐ 10  ܘܕܒܩܘ ܚܡܫ ܝܪܝܥܢ ܐܟܚܕܐ ܘܚܡܫ ܝܪܝܥܢ ܕܒܩܘ ܚܕܐ ܒܚܕܐ 11  ܘܥܒܕܘ ܬܐܢܬܐ ܕܬܟܠܬܐ ܥܠ ܣܦܬܗ ܕܝܪܝܥܬܐ ܚܕܐ ܡܢ ܣܛܪܐ ܕܕܒܩܐ ܘܗܟܢܐ ܥܒܕܘ ܒܣܦܬܗ ܕܝܪܝܥܬܐ ܡܢ ܣܛܪܐ ܕܕܒܩܐ ܐܚܪܢܐ 12  ܚܡܫܝܢ ܬܢܐܢ ܥܒܕܘ ܠܝܪܝܥܬܐ ܚܕܐ ܘܚܡܫܝܢ ܬܢܐܢ ܥܒܕܘ ܒܣܛܪܗ ܕܝܪܝܥܬܐ ܚܕܐ ܒܕܒܩܐ ܐܚܪܢܐ ܡܩܒܠܢ ܬܐܢܬܐ ܚܕܐ ܠܘܩܒܠ ܚܕܐ 13  ܘܥܒܕܘ ܚܡܫܝܢ ܩܘܪܩܣܐ ܕܕܗܒܐ ܘܕܒܩܘ ܝܪܝܥܬܐ ܚܕܐ ܒܚܕܐ ܒܩܘܪܩܣܐ ܘܗܘܐ ܡܫܟܢܐ ܚܕ 14  ܘܥܒܕܘ ܝܪܝܥܬܐ ܕܣܥܪܐ ܠܡܦܪܣ ܥܠ ܡܫܟܢܐ ܚܕܥܣܪܐ ܝܪܝܥܢ ܥܒܕܘ ܐܢܝܢ 15  ܐܘܪܟܗ ܕܝܪܝܥܬܐ ܗܕܐ ܬܠܬܝܢ ܐܡܝܢ ܘܦܬܝܗ ܐܪܒܥ ܐܡܝܢ ܕܝܪܝܥܬܐ ܚܕܐ ܡܫܘܚܬܐ ܚܕܐ ܠܚܕܥܣܪܐ ܝܪܝܥܢ 16  ܘܕܒܩܘ ܚܡܫ ܝܪܝܥܢ ܐܟܚܕܐ ܘܫܬ ܝܪܝܥܢ ܐܝܟ ܚܕܐ 17  ܘܥܒܕܘ ܬܐܢܬܐ ܚܡܫܝܢ ܬܢܐܢ ܥܠ ܣܦܬܗ ܕܝܪܝܥܬܐ ܡܢ ܣܛܪܐ ܕܕܒܩܐ ܘܚܡܫܝܢ ܬܢܐܢ ܥܒܕܘ ܥܠ ܣܦܬܗ ܕܝܪܝܥܬܐ ܒܕܒܩܐ ܐܚܪܢܐ 18  ܘܥܒܕܘ ܩܘܪܩܣܐ ܕܢܚܫܐ ܚܡܫܝܢ ܠܡܕܒܩܘܬܗ ܠܡܫܟܢܐ ܕܢܗܘܐ ܚܕ 19  ܘܥܒܕܘ ܦܪܣܐ ܠܡܫܟܢܐ ܡܫܟܐ ܕܕܟܪܐ ܕܐܣܦܝܢܝܩܐ ܘܩܪܡܐ ܕܡܫܟܐ ܕܣܣܓܘܢܐ ܡܢ ܠܥܠ 20  ܘܥܒܕܘ ܕܦܐ ܠܡܫܟܢܐ ܕܩܝܣܐ ܕܐܫܟܪܥܐ ܩܝܡܐ 21  ܥܣܪ ܐܡܝܢ ܐܘܪܟܗ ܕܕܦܐ ܚܕ ܘܐܡܐ ܘܦܠܓܘܬ ܐܡܐ ܦܬܝܗ ܕܕܦܐ ܚܕ 22  ܬܪܬܝܢ ܨܝܪܢ ܠܕܦܐ ܚܕ ܘܬܪܬܝܢ ܨܝܪܢ ܠܕܦܐ ܚܕ ܬܪܝܨܢ ܚܕܐ ܠܘܩܒܠ ܚܕܐ ܗܟܢܐ ܥܒܕܘ ܠܟܠܗܘܢ ܕܦܐ ܕܡܫܟܢܐ 23  ܘܥܒܕܘ ܕܦܐ ܠܡܫܟܢܐ ܥܣܪܝܢ ܕܦܝܢ ܕܪܘܚܐ ܕܬܝܡܢܐ 24  ܘܐܪܒܥܝܢ ܣܡܟܐ ܕܣܐܡܐ ܥܒܕܘ ܬܚܝܬ ܥܣܪܝܢ ܕܦܝܢ ܬܪܝܢ ܠܣܛܪܐ ܣܡܟܝܢ ܬܚܝܬ ܕܦܐ ܚܕ ܠܬܪܬܝܢ ܨܝܪܬܗ ܘܬܪܝܢ ܣܡܟܝܢ ܬܚܝܬ ܕܦܐ ܚܕ ܠܬܪܬܝܢ ܨܝܪܬܗ 25  ܘܠܣܛܪܐ ܐܚܪܢܐ ܕܡܫܟܢܐ ܠܣܛܪܐ ܕܪܘܚܐ ܕܓܪܒܝܐ ܥܒܕܘ ܥܣܪܝܢ ܕܦܝܢ 26  ܘܐܪܒܥܝܢ ܣܡܟܐ ܕܣܐܡܐ ܬܪܝܢ ܣܡܟܝܢ ܬܚܝܬ ܕܦܐ ܚܕ ܘܬܪܝܢ ܣܡܟܝܢ ܬܚܝܬ ܕܦܐ ܐܚܪܢܐ 27  ܘܠܫܦܘܠܝ ܡܫܟܢܐ ܡܢ ܡܥܪܒܐ ܥܒܕܘ ܫܬܐ ܕܦܝܢ 28  ܘܬܪܝܢ ܕܦܝܢ ܥܒܕܘ ܠܙܘܝܬܐ ܕܡܫܟܢܐ ܒܫܦܘܠܝܗܘܢ 29  ܘܗܘܘ ܡܬܐܡܝܢ ܡܢ ܠܬܚܬ ܘܐܟܚܕܐ ܓܦܝܢ ܪܫܝܗܘܢ ܥܠ ܙܩܙܩܬܐ ܚܕܐ ܗܟܢܐ ܥܒܕܘ ܠܬܪܝܗܘܢ ܠܬܪܬܝܢ ܙܘܝܢ 30  ܘܗܘܘ ܬܡܢܝܐ ܕܦܝܢ ܘܣܡܟܝܗܘܢ ܕܣܐܡܐ ܫܬܬܥܣܪ ܬܪܝܢ ܣܡܟܝܢ ܬܚܝܬ ܕܦܐ ܚܕ ܘܬܪܝܢ ܣܡܟܝܢ ܬܚܝܬ ܕܦܐ ܐܚܪܢܐ 31  ܘܥܒܕܘ ܡܘܟܠܐ ܕܩܝܣܐ ܕܐܫܟܪܥܐ ܚܡܫܐ ܠܕܦܝ ܣܛܪܗ ܚܕ ܕܡܫܟܢܐ 32  ܘܚܡܫܐ ܡܘܟܠܝܢ ܠܕܦܝ ܣܛܪܗ ܐܚܪܢܐ ܕܡܫܟܢܐ ܘܚܡܫܐ ܡܘܟܠܝܢ ܠܕܦܘܗܝ ܕܡܫܟܢܐ ܠܫܦܘܠܝܗܘܢ ܡܢ ܡܥܪܒܐ 33  ܘܥܒܕܘ ܡܘܟܠܐ ܡܨܥܝܐ ܠܡܥܒܪܘ ܒܓܘ ܕܦܐ ܡܢ ܗܢܐ ܣܛܪܐ ܠܗܢܐ 34  ܘܕܦܐ ܩܪܡܘ ܕܗܒܐ ܘܙܩܙܩܬܗܘܢ ܥܒܕܘ ܕܕܗܒܐ ܐܬܪܐ ܠܡܘܟܠܐ ܘܩܪܡܘ ܐܢܘܢ ܠܡܘܟܠܐ ܕܗܒܐ 35  ܘܥܒܕܘ ܦܪܣܐ ܕܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ ܥܒܕܐ ܕܐܘܡܢܐ ܥܒܕܗ ܟܪܘܒܐ 36  ܘܥܒܕܘ ܠܗ ܐܪܒܥܐ ܥܡܘܕܐ ܕܐܫܟܪܥܐ ܘܩܪܡܘ ܐܢܘܢ ܕܗܒܐ ܘܠܩܘܒܥܝܗܘܢ ܕܗܒܐ ܘܥܒܕܘ ܠܗܘܢ ܐܪܒܥܐ ܣܡܟܝܢ ܕܣܐܡܐ 37  ܘܥܒܕܘ ܦܪܣܐ ܠܬܪܥܐ ܕܡܫܟܢܐ ܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ ܥܒܕܐ ܕܨܘܪܬܐ 38  ܥܡܘܕܘܗܝ ܚܡܫܐ ܘܩܘܒܥܝܗܘܢ ܚܡܫܐ ܘܩܪܡܐ ܕܪܫܝܗܘܢ ܘܩܪܡܗܘܢ ܕܕܗܒܐ ܘܣܡܟܝܗܘܢ ܚܡܫܐ ܕܢܚܫܐ 

1  ܘܥܒܕ ܒܨܠܝܐܝܠ ܩܒܘܬܐ ܕܩܝܣܐ ܕܐܫܟܪܥܐ ܬܪܬܝܢ ܐܡܝܢ ܘܦܠܓ ܐܘܪܟܗ ܘܐܡܐ ܘܦܠܓ ܦܬܝܗ ܘܐܡܐ ܘܦܠܓ ܪܘܡܗ 2  ܘܩܪܡܗ ܕܗܒܐ ܕܟܝܐ ܡܢ ܠܓܘ ܘܡܢ ܠܒܪ ܘܥܒܕ ܠܗ ܟܠܝܠܐ ܕܕܗܒܐ ܟܕ ܚܕܪܐ 3  ܘܚܫܠ ܠܗ ܐܪܒܥ ܙܩܙܩܢ ܕܕܗܒܐ ܥܠ ܐܪܒܥ ܙܘܝܬܗ ܬܪܬܝܢ ܙܩܙܩܢ ܥܠ ܣܛܪܗ ܚܕ ܘܬܪܬܝܢ ܙܩܙܩܢ ܥܠ ܣܛܪܗ ܐܚܪܢܐ 4  ܘܥܒܕ ܩܘܦܐ ܕܩܝܣܐ ܕܐܫܟܪܥܐ ܘܩܪܡ ܐܢܘܢ ܕܗܒܐ 5  ܘܐܥܠ ܩܘܦܐ ܒܙܩܙܩܬܐ ܥܠ ܣܛܪܝܗ ܕܩܒܘܬܐ ܠܡܫܩܠܗ ܠܩܒܘܬܐ 6  ܘܥܒܕ ܚܘܣܝܐ ܕܕܗܒܐ ܕܟܝܐ ܬܪܬܝܢ ܐܡܝܢ ܘܦܠܓ ܐܘܪܟܗ ܘܐܡܐ ܘܦܠܓ ܦܬܝܗ 7  ܘܥܒܕ ܬܪܝܢ ܟܪܘܒܐ ܕܕܗܒܐ ܕܢܣܟܬܐ ܥܒܕ ܐܢܘܢ ܡܢ ܬܪܝܢ ܣܛܪܘܗܝ ܕܚܘܣܝܐ 8  ܟܪܘܒܐ ܚܕ ܡܢ ܣܛܪܗ ܡܟܐ ܘܟܪܘܒܐ ܐܚܪܢܐ ܡܢ ܣܛܪܗ ܐܚܪܢܐ ܠܥܠ ܡܢ ܚܘܣܝܐ ܥܒܕ ܟܪܘܒܐ ܡܢ ܬܪܝܢ ܣܛܪܘܗܝ 9  ܘܗܘܘ ܟܪܘܒܐ ܦܪܝܣܝܢ ܓܦܝܗܘܢ ܡܢ ܠܥܠ ܘܡܛܠܝܢ ܒܓܦܝܗܘܢ ܥܠ ܚܘܣܝܐ ܘܐܦܝܗܘܢ ܚܕ ܠܘܩܒܠ ܚܕ ܥܠ ܚܘܣܝܐ ܗܘܝ ܐܦܝܗܘܢ ܕܟܪܘܒܐ 10  ܘܥܒܕ ܦܬܘܪܐ ܕܩܝܣܐ ܕܐܫܟܪܥܐ ܬܪܬܝܢ ܐܡܝܢ ܐܘܪܟܗ ܘܐܡܐ ܦܬܝܗ ܘܐܡܐ ܘܦܠܓ ܪܘܡܗ 11  ܘܩܪܡܗ ܕܗܒܐ ܕܟܝܐ ܘܥܒܕ ܠܗ ܟܠܝܠܐ ܕܕܗܒܐ ܥܠ ܣܦܬܗ ܟܕ ܚܕܪ 12  ܘܥܒܕ ܠܗ ܣܦܬܐ ܦܫܟ ܟܕ ܚܕܪ ܘܥܒܕ ܠܗ ܟܠܝܠܐ ܕܕܗܒܐ ܥܠ ܣܦܬܗ ܟܕ ܚܕܪ 13  ܘܚܫܠ ܠܗ ܐܪܒܥ ܙܩܙܩܢ ܕܕܗܒܐ ܘܝܗܒ ܙܩܙܩܬܐ ܥܠ ܐܪܒܥ ܙܘܝܬܗ ܥܠ ܐܪܒܥ ܡܢ ܪܓܠܘܗܝ 14  ܠܘܩܒܠ ܣܦܬܗ ܗܘܝ ܙܩܙܩܬܗ ܕܘܟܬܐ ܠܩܘܦܐ ܠܡܫܩܠܗ ܠܦܬܘܪܐ 15  ܘܥܒܕ ܩܘܦܐ ܕܩܝܣܐ ܕܐܫܟܪܥܐ ܘܩܪܡ ܐܢܘܢ ܕܗܒܐ ܠܡܫܩܠ ܒܗܘܢ ܦܬܘܪܐ 16  ܘܥܒܕ ܡܐܢܐ ܕܥܠ ܦܬܘܪܐ ܡܓܣܘܗܝ ܘܟܦܘܗܝ ܘܙܒܘܪܘܗܝ ܘܡܢܩܝܬܐ ܕܡܬܢܩܐ ܕܕܗܒܐ ܕܟܝܐ 17  ܘܥܒܕ ܡܢܪܬܐ ܕܕܗܒܐ ܕܟܝܐ ܕܢܣܟܬܐ ܥܒܕܗ ܠܡܢܪܬܐ ܒܣܣ ܕܝܠܗ ܘܩܢܝܗ ܘܐܣܩܦܝܗ ܘܚܙܘܪܝܗ ܘܫܘܫܢܝܗ ܡܢܗ ܗܘܘ 18  ܘܫܬܐ ܩܢܝܢ ܕܢܦܩܝܢ ܡܢ ܣܛܪܝܗ ܬܠܬܐ ܩܢܝ ܡܢܪܬܐ ܡܢ ܣܛܪܗ ܚܕ ܘܬܠܬܐ ܩܢܝ ܡܢܪܬܐ ܡܢ ܣܛܪܗ ܐܚܪܢܐ 19  ܬܠܬܐ ܐܣܩܦܝܢ ܩܒܝܥܝܢ ܒܩܢܝܐ ܚܕ ܘܚܙܘܪܐ ܘܫܘܫܢܐ ܘܬܠܬܐ ܐܣܩܦܝܢ ܩܒܝܥܝܢ ܒܩܢܝܐ ܚܕ ܘܚܙܘܪܐ ܘܫܘܫܢܐ ܗܟܢܐ ܒܫܬܐ ܩܢܝܢ ܕܢܦܩܝܢ ܡܢܗ ܡܢ ܡܢܪܬܐ 20  ܘܒܡܢܪܬܐ ܐܪܒܥܐ ܐܣܩܦܝܢ ܩܒܝܥܝܢ ܘܚܙܘܪܐ ܘܫܘܫܢܐ21  ܚܙܘܪܐ ܬܚܝܬ ܬܪܝܢ ܩܢܝܢ ܕܡܢܗ ܘܚܙܘܪܐ ܬܚܝܬ ܬܪܝܢ ܩܢܝܢ ܕܡܢܗ ܘܚܙܘܪܐ ܬܚܝܬ ܬܪܝܢ ܩܢܝܢ ܕܡܢܗ ܗܟܢܐ ܠܫܬܐ ܩܢܝܢ ܕܢܦܩܝܢ ܡܢܗ ܡܢ ܡܢܪܬܐ 22  ܘܚܙܘܪܝܗ ܘܩܢܝܗ ܡܢܗ ܗܘܘ ܟܠܗ ܕܢܣܟܬܐ ܚܕܐ ܕܕܗܒܐ ܕܟܝܐ 23  ܘܥܒܕ ܫܪܓܝܗ ܫܒܥܐ ܘܡܠܩܛܝܗ ܘܟܦܝܗ ܕܕܗܒܐ ܕܟܝܐ 24  ܡܢ ܟܟܪܐ ܕܕܗܒܐ ܕܟܝܐ ܥܒܕܗ ܠܗ ܘܠܟܠܗܘܢ ܡܐܢܝܗ 25  ܘܥܒܕ ܡܕܒܚܐ ܕܥܛܪܐ ܕܩܝܣܐ ܕܐܫܟܪܥܐ ܐܡܐ ܐܘܪܟܗ ܘܐܡܐ ܦܬܝܗ ܡܪܒܥ ܘܬܪܬܝܢ ܐܡܝܢ ܪܘܡܗ ܡܢܗ ܗܘܝ ܩܪܢܬܗ 26  ܘܩܪܡܗ ܕܗܒܐ ܕܟܝܐ ܠܐܓܪܗ ܘܠܐܣܘܗܝ ܟܕ ܚܕܪ ܘܠܩܪܢܬܗ ܥܒܕܘ ܠܗ ܟܠܝܠܐ ܕܕܗܒܐ ܟܕ ܚܕܪ 27  ܘܬܪܬܝܢ ܙܩܙܩܢ ܕܕܗܒܐ ܥܒܕ ܠܗ ܠܬܚܬ ܡܢ ܟܠܝܠܗ ܥܠ ܬܪܬܝܢ ܙܘܝܬܗ ܥܠ ܬܪܝܢ ܣܛܪܘܗܝ ܕܘܟܬܐ ܠܩܘܦܐ ܠܡܫܩܠܗ ܒܗܘܢ 28  ܘܥܒܕ ܩܘܦܐ ܕܩܝܣܐ ܕܐܫܟܪܥܐ ܘܩܪܡ ܐܢܘܢ ܕܗܒܐ 29  ܘܥܒܕ ܡܫܚܐ ܡܫܝܚܘܬ ܩܘܕܫܐ ܘܥܛܪܐ ܕܒܣܡܐ ܕܟܝܐ ܥܒܕܐ ܡܒܣܡܐ 

1  ܘܥܒܕ ܡܕܒܚܐ ܕܝܩܕܐ ܕܩܝܣܐ ܕܐܫܟܪܥܐ ܚܡܫ ܐܡܝܢ ܐܘܪܟܗ ܘܚܡܫ ܐܡܝܢ ܦܬܝܗ ܡܪܒܥ ܘܬܠܬ ܐܡܝܢ ܪܘܡܗ 2  ܥܒܕܘ ܩܪܢܬܗ ܥܠ ܐܪܒܥ ܙܘܝܬܗ ܡܢܗ ܗܘܝ ܩܪܢܬܗ ܘܩܪܡܗ ܢܚܫܐ 3  ܥܒܕܘ ܟܠܗܘܢ ܡܐܢܘܗܝ ܕܡܕܒܚܐ ܩܕܣܐ ܘܐܝܪܐ ܘܩܪܕܠܐ ܘܫܚܠܐ ܘܡܫܠܘܬܐ ܘܦܝܪܡܐ ܘܟܠܗܘܢ ܡܐܢܘܗܝ ܥܒܕ ܕܢܚܫܐ 4  ܘܥܒܕ ܠܡܕܒܚܐ ܩܪܩܠ ܥܒܕܐ ܕܡܨܝܕܬܐ ܕܢܚܫܐ ܬܚܝܬ ܫܦܘܠܘܗܝ ܡܢ ܠܬܚܬ ܥܕܡܐ ܠܦܠܓܗ 5  ܘܚܫܠ ܠܗ ܐܪܒܥ ܙܩܙܩܢ ܒܐܪܒܥ ܙܘܝܬܗ ܠܒܣܣ ܕܢܚܫܐ ܕܘܟܬܐ ܠܩܘܦܐ 6  ܘܥܒܕ ܩܘܦܐ ܕܩܝܣܐ ܕܐܫܟܪܥܐ ܘܩܪܡ ܐܢܘܢ ܢܚܫܐ 7  ܘܐܥܠ ܩܘܦܐ ܒܙܩܙܩܬܐ ܥܠ ܣܛܪܘܗܝ ܕܡܕܒܚܐ ܠܡܫܩܠܗ ܒܗܘܢ ܚܠܝܠܐ ܕܕܦܐ ܥܒܕܗ 8  ܘܥܒܕ ܠܩܢܐ ܕܢܚܫܐ ܘܟܢܐ ܕܝܠܗ ܕܢܚܫܐ ܒܝܬ ܡܚܙܝܐ ܕܢܫܐ ܕܐܬܝܢ ܠܡܨܠܝܘ ܒܬܪܥܐ ܕܡܫܟܢ ܙܒܢܐ 9  ܘܥܒܕ ܕܪܬܐ ܠܣܛܪܐ ܕܪܘܚܐ ܕܬܝܡܢܐ ܣܕܪܐ ܕܕܪܬܐ ܕܒܘܨܐ ܥܙܝܠܐ ܡܐܐ ܐܡܝܢ 10  ܥܡܘܕܝܗܘܢ ܥܣܪܝܢ ܘܣܡܟܝܗܘܢ ܥܣܪܝܢ ܕܢܚܫܐ ܘܩܘܒܥܝܗܘܢ ܕܥܡܘܕܐ ܘܩܪܡܗܘܢ ܕܣܐܡܐ 11  ܘܠܣܛܪܐ ܕܓܪܒܝܐ ܡܐܐ ܐܡܝܢ ܥܡܘܕܝܗܘܢ ܥܣܪܝܢ ܘܣܡܟܝܗܘܢ ܥܣܪܝܢ ܕܢܚܫܐ ܘܩܘܒܥܝܗܘܢ ܕܥܡܘܕܐ ܘܩܪܡܗܘܢ ܕܣܐܡܐ 12  ܘܠܣܛܪܐ ܕܡܥܪܒܐ ܣܕܪܐ ܚܡܫܝܢ ܐܡܝܢ ܥܡܘܕܝܗܘܢ ܥܣܪܐ ܘܣܡܟܝܗܘܢ ܥܣܪܐ ܘܩܘܒܥܝܗܘܢ ܕܥܡܘܕܐ ܘܩܪܡܗܘܢ ܕܣܐܡܐ13  ܘܠܣܛܪܐ ܕܪܘܚܐ ܕܡܕܢܚܐ ܚܡܫܝܢ ܐܡܝܢ 14  ܣܕܪܐ ܘܚܡܫܥܣܪܐ ܐܡܝܢ ܠܣܛܪܐ ܥܡܘܕܝܗܘܢ ܬܠܬܐ ܘܣܡܟܝܗܘܢ ܬܠܬܐ 15  ܘܠܣܛܪܐ ܐܚܪܢܐ ܡܟܐ ܘܡܟܐ ܠܬܪܥܐ ܕܕܪܬܐ ܣܕܪܐ ܚܡܫܥܣܪܐ ܐܡܝܢ ܠܣܛܪܐ ܥܡܘܕܝܗܘܢ ܬܠܬܐ ܘܣܡܟܝܗܘܢ ܬܠܬܐ 16  ܟܠܗܘܢ ܣܕܪܐ ܕܕܪܬܐ ܟܕ ܚܕܪܐ ܕܒܘܨܐ ܥܙܝܠܐ 17  ܘܣܡܟܐ ܠܥܡܘܕܐ ܕܢܚܫܐ ܘܩܘܒܥܝܗܘܢ ܕܥܡܘܕܐ ܘܩܪܡܗܘܢ ܕܣܐܡܐ ܘܩܪܡܐ ܕܪܫܝܗܘܢ ܕܣܐܡܐ ܘܗܢܘܢ ܩܪܝܡܝܢ ܣܐܡܐ ܟܠܗܘܢ ܥܡܘܕܐ ܕܕܪܬܐ 18  ܘܦܪܣܐ ܕܬܪܥܐ ܕܕܪܬܐ ܥܒܕܐ ܕܨܝܪܐ ܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ ܥܣܪܝܢ ܐܡܝܢ ܐܘܪܟܐ ܘܪܘܡܐ ܘܦܬܝܐ ܚܡܫ ܐܡܝܢ ܠܘܩܒܠ ܣܕܪܐ ܕܕܪܬܐ 19  ܥܡܘܕܝܗܘܢ ܐܪܒܥܐ ܘܣܡܟܝܗܘܢ ܐܪܒܥܐ ܕܢܚܫܐ ܘܩܘܒܥܝܗܘܢ ܕܣܐܡܐ ܘܩܪܡܐ ܕܪܫܝܗܘܢ ܘܩܪܡܗܘܢ ܕܣܐܡܐ 20  ܘܟܠܗܝܢ ܣܟܐ ܕܡܫܟܢܐ ܘܕܕܪܬܐ ܟܕ ܚܕܪܐ ܕܢܚܫܐ 21  ܗܠܝܢ ܡܢܝܢܐ ܕܡܫܟܢܐ ܡܫܟܢܐ ܕܣܗܕܘܬܐ ܕܐܬܡܢܝܘ ܥܠ ܡܠܬ ܦܘܡܗ ܕܡܘܫܐ ܦܘܠܚܢܐ ܕܠܘܝܐ ܒܐܝܕܐ ܕܐܝܬܡܪ ܒܪܗ ܕܐܗܪܘܢ ܟܗܢܐ 22  ܘܒܨܠܝܐܝܠ ܒܪ ܐܘܪܝ ܒܪ ܚܘܪ ܡܢ ܫܒܛܐ ܕܝܗܘܕܐ ܥܒܕ ܟܠ ܡܕܡ ܕܦܩܕ ܡܪܝܐ ܠܡܘܫܐ 23  ܘܥܡܗ ܐܠܝܗܒ ܒܪ ܐܚܝܣܡܟ ܡܢ ܫܒܛܐ ܕܕܢ ܢܓܪ ܘܐܘܡܢ ܘܨܝܪ ܒܬܟܠܬܐ ܘܒܐܪܓܘܢܐ ܘܒܨܘܒܥܐ ܕܙܚܘܪܝܬܐ ܘܒܒܘܨܐ 24  ܟܠܗ ܕܗܒܐ ܕܐܬܥܒܕ ܠܥܒܕܐ ܒܟܠܗ ܥܒܕܐ ܕܩܘܕܫܐ ܗܘܐ ܕܗܒܐ ܕܦܘܪܫܢܐ ܥܣܪܝܢ ܘܬܫܥ ܟܟܪܝܢ ܘܐܪܒܥܡܐܐ ܘܬܠܬܝܢ ܡܬܩܠܝܢ ܒܡܬܩܠܐ ܕܩܘܕܫܐ 25  ܘܣܐܡܐ ܕܡܢܝܢܐ ܕܟܢܘܫܬܐ ܡܐܐ ܟܟܪܝܢ ܘܐܠܦ ܘܫܒܥܡܐܐ ܘܫܒܥܝܢ ܘܚܡܫܐ ܡܬܩܠܝܢ ܒܡܬܩܠܐ ܕܩܘܕܫܐ 26  ܡܬܩܠܐ ܠܪܫܐ ܦܠܓܘܬ ܡܬܩܠܐ ܒܡܬܩܠܝ ܩܘܕܫܐ ܟܠ ܕܥܒܪ ܒܡܢܝܢܐ ܡܢ ܒܪ ܥܣܪܝܢ ܫܢܝܢ ܘܠܥܠ ܫܬܡܐܐ ܐܠܦܝܢ ܘܬܠܬܐ ܐܠܦܝܢ ܘܚܡܫܡܐܐ ܘܚܡܫܝܢ 27  ܘܗܘܝ ܡܐܐ ܟܟܪܝܢ ܕܣܐܡܐ ܠܡܚܫܠ ܣܡܟܐ ܕܩܘܕܫܐ ܘܣܡܟܐ ܕܦܪܣܐ ܡܐܐ ܣܡܟܝܢ ܡܢ ܡܐܐ ܟܟܪܝܢ ܟܟܪܐ ܠܣܡܟܐ 28  ܘܐܠܦ ܘܫܒܥܡܐܐ ܘܫܒܥܝܢ ܘܚܡܫܐ ܥܒܕ ܩܘܒܥܐ ܠܥܡܘܕܐ ܘܩܪܡܐ ܕܪܫܝܗܘܢ ܘܩܪܡ ܐܢܘܢ ܣܐܡܐ 29  ܟܠܗ ܢܚܫܐ ܕܦܘܪܫܢܐ ܫܒܥܝܢ ܟܟܪܝܢ ܘܬܪܝܢ ܐܠܦܝܢ ܘܐܪܒܥܡܐܐ ܡܬܩܠܝܢ 30  ܘܥܒܕ ܒܗ ܣܡܟܐ ܕܬܪܥܐ ܕܡܫܟܢ`ܙܒܢܐ 

8  ܥܒܕܐ ܕܐܘܡܢܐ ܐܝܟ ܥܒܕܐ ܕܦܕܬܐ ܕܗܒܐ ܘܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ 9  ܡܪܒܥ ܗܘܐ ܘܐܥܝܦ ܘܥܒܕܘ ܚܘܣܝܐ ܙܪܬ ܐܘܪܟܗ ܘܙܪܬ ܦܬܝܗ ܟܕ ܐܥܝܦ 10  ܘܫܠܡܘ ܒܗ ܐܪܒܥܐ ܣܕܪܝܢ ܕܟܐܦܐ ܣܕܪܐ ܩܕܡܝܐ ܣܘܡܩܐ ܘܙܪܓܐ ܘܒܪܩܐ ܣܕܪܐ ܚܕ 11  ܘܣܕܪܐ ܐܚܪܢܐ ܨܕܝܕܐ ܘܣܦܝܠܐ ܘܢܩܥܬܐ 12  ܘܣܕܪܐ ܬܠܝܬܝܐ ܩܢܟܝܢܘܢ ܘܩܪܟܕܢܐ ܘܥܝܢ ܥܓܠܐ 13  ܘܣܕܪܐ ܐܪܒܝܥܝܐ ܬܪܫܝܫ ܘܒܪܘܠܐ ܘܝܫܦܗ ܡܘܚܕܢ ܘܡܫܪܢ ܒܕܗܒܐ ܒܫܠܡܘܬܗܝܢ 14  ܘܟܐܦܐ ܥܠ ܫܡܗܐ ܐܢܝܢ ܕܒܢܝ ܐܝܣܪܝܠ ܬܪܬܥܣܪܐ ܥܠ ܫܡܗܝܗܘܢ ܓܠܝܦܢ ܓܠܦܐ ܕܚܬܡܐ ܓܒܪ ܥܠ ܫܡܗ ܗܘܝ ܠܬܪܥܣܪ ܫܒܛܝܢ 15  ܘܥܒܕܘ ܥܠ ܚܘܣܝܐ ܫܫܠܬܐ ܡܬܐܡܬܐ ܥܒܕܐ ܓܕܝܠܐ ܕܕܗܒܐ ܕܟܝܐ 16  ܘܥܒܕܘ ܬܪܬܝܢ ܡܘܚܕܬܐ ܕܕܗܒܐ ܘܬܪܬܝܢ ܙܩܙܩܬܐ ܕܕܗܒܐ ܘܝܗܒܘ ܬܪܬܝܢ ܙܩܙܩܬܐ ܥܠ ܬܪܝܢ ܣܛܪܘܗܝ ܕܚܘܣܝܐ 17  ܘܝܗܒܘ ܬܪܬܝܢ ܓܕܝܠܬܐ ܕܕܗܒܐ ܥܠ ܬܪܬܝܢ ܙܩܙܩܢ ܕܥܠ ܬܪܝܢ ܣܛܪܘܗܝ ܕܚܘܣܝܐ 18  ܘܬܪܬܝܢ ܓܕܝܠܢ ܕܥܠ ܬܪܝܢ ܣܛܪܝܢ ܝܗܒܘ ܥܠ ܬܪܬܝܢ ܡܘܚܕܢ ܘܝܗܒܘ ܐܢܝܢ ܥܠ ܟܬܦܬܗ ܕܦܕܬܐ ܠܘܩܒܠ ܐܦܝܗ 19  ܘܥܒܕܘ ܬܪܬܝܢ ܙܩܙܩܢ ܕܕܗܒܐ ܘܣܡܘ ܥܠ ܬܪܝܢ ܣܛܪܘܗܝ ܕܚܘܣܝܐ ܥܠ ܣܦܬܐ ܕܥܠ ܣܛܪܐ ܕܦܕܬܐ ܡܢ ܠܓܘ 20  ܘܥܒܕܘ ܬܪܬܝܢ ܙܩܙܩܢ ܕܕܗܒܐ ܘܝܗܒܘ ܐܢܝܢ ܥܠ ܬܪܬܝܢ ܟܬܦܬܗ ܕܦܕܬܐ ܡܢ ܠܓܘ ܡܢ ܠܘܩܒܠ ܐܦܝܗ ܠܘܩܒܠ ܕܒܩܗ ܡܢ ܠܥܠ ܡܢ ܗܡܝܢܐ ܕܦܕܬܐ 21  ܘܕܒܩܘ ܚܘܣܝܐ ܡܢ ܙܩܙܩܬܗ ܠܙܩܙܩܬܗ ܕܦܕܬܐ ܒܚܘܛܐ ܕܬܟܠܬܐ ܠܡܗܘܐ ܥܠ ܗܡܝܢܐ ܕܦܕܬܐ ܘܠܐ ܦܪܩ ܗܘܐ ܚܘܣܝܐ ܡܢ ܥܠܘܝ ܦܕܬܐ ܐܝܟ ܕܦܩܕ ܡܪܝܐ ܠܡܘܫܐ 22  ܘܥܒܕܘ ܦܪܙܘܡܐ ܕܦܕܬܐ ܥܒܕܐ ܙܩܝܪܐ ܓܡܝܪܐ ܕܬܟܠܬܐ 23  ܘܦܘܡܗ ܕܦܪܙܘܡܐ ܒܓܘܗ ܐܝܟ ܦܘܡ ܣܝܪܣ ܣܦܬܐ ܡܣܩܐ ܠܦܘܡܗ ܟܕ ܚܕܪ ܕܠܐ ܢܨܛܪܐ 24  ܘܥܒܕܘ ܥܠ ܫܦܘܠܘܗܝ ܕܦܪܙܘܡܐ ܪܘܡܢܐ ܕܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ 25  ܘܥܒܕܘ ܙܓܐ ܕܕܗܒܐ ܕܟܝܐ ܘܩܒܥܘ ܙܓܐ ܒܓܘ ܪܘܡܢܐ ܥܠ ܫܦܘܠܘܗܝ ܕܦܪܙܘܡܐ ܟܕ ܚܕܪ ܒܓܘ ܪܘܡܢܐ 26  ܙܓܐ ܕܕܗܒܐ ܘܪܘܡܢܐ ܥܠ ܫܦܘܠܘܗܝ ܕܦܪܙܘܡܐ ܟܕ ܚܕܪ ܠܡܫܡܫܘ ܐܝܟ ܕܦܩܕ ܡܪܝܐ ܠܡܘܫܐ 27  ܘܥܒܕܘ ܟܘܬܝܢܐ ܕܒܘܨܐ ܥܒܕܐ ܙܩܝܪܐ ܠܐܗܪܘܢ ܘܠܒܢܘܗܝ 28  ܘܡܨܢܦܬܐ ܕܒܘܨܐ ܘܫܘܒܚܐ ܕܟܠܘܐ ܕܒܘܨܐ ܘܦܪܙܘܡܐ ܕܒܘܨܐ ܥܙܝܠܐ 29  ܘܗܡܝܢܐ ܕܒܘܨܐ ܥܙܝܠܐ ܬܟܠܬܐ ܘܐܪܓܘܢܐ ܘܨܘܒܥܐ ܕܙܚܘܪܝܬܐ ܘܒܘܨܐ ܥܙܝܠܐ ܥܒܕܐ ܕܨܝܪܐ ܐܝܟ ܕܦܩܕ ܡܪܝܐ ܠܡܘܫܐ 30  ܘܥܒܕܘ ܟܠܝܠܐ ܕܢܙܝܪܘܬܐ ܕܩܘܕܫܐ ܕܕܗܒܐ ܕܟܝܐ ܘܟܬܒܘ ܥܠܘܗܝ ܟܬܒܐ ܓܠܦܐ ܕܚܬܡܐ ܩܘܕܫܐ ܠܡܪܝܐ 31  ܘܐܪܡܝܘ ܒܗ ܚܘܛܐ ܕܬܟܠܬܐ ܠܡܗܘܐ ܥܠ ܡܨܢܦܬܐ ܡܢ ܠܥܠ ܐܝܟ ܕܦܩܕ ܡܪܝܐ ܠܡܘܫܐ 32  ܘܫܠܡ ܟܠܗ ܥܒܕܐ ܕܡܫܟܢ`ܙܒܢܐ ܕܦܩܕ ܡܪܝܐ ܠܡܘܫܐ ܗܟܢܐ ܥܒܕܘ 33  ܘܐܝܬܝܘܗܝ ܠܡܫܟܢܐ ܠܘܬ ܡܘܫܐ ܡܫܟܢܐ ܘܟܠ ܡܐܢܘܗܝ ܘܙܩܙܩܬܗ ܘܩܘܪܩܣܘܗܝ ܘܕܦܘܗܝ ܘܣܟܘܗܝ ܘܡܘܟܠܘܗܝ ܘܥܡܘܕܘܗܝ ܘܣܡܟܘܗܝ 34  ܘܦܪܣܐ ܕܡܫܟܐ ܕܕܟܪܐ ܕܐܣܦܝܢܝܩܐ ܘܦܪܣܐ ܕܡܫܟܐ ܕܕܟܪܐ ܕܣܣܓܘܢܐ ܘܐܦܝ ܬܪܥܐ ܕܦܪܣܐ 35  ܘܩܒܘܬܐ ܕܣܗܕܘܬܐ ܘܩܘܦܝܗ ܘܚܘܣܝܐ 36  ܘܦܬܘܪܐ ܘܟܠ ܡܐܢܘܗܝ ܘܠܚܡܐ ܕܐܦܐ 37  ܘܡܢܪܬܐ ܕܟܝܬܐ ܘܫܪܓܝܗ ܘܫܪܓܐ ܕܣܕܪܝܗ ܘܟܠܗܘܢ ܡܐܢܝܗ ܘܡܫܚܐ ܕܡܢܗܪܝܢ 38  ܘܡܕܒܚܐ ܕܕܗܒܐ ܘܡܫܚܐ ܕܡܫܝܚܘܬܐ ܘܥܛܪܐ ܕܒܣܡܐ ܘܦܪܣܐ ܕܬܪܥܐ ܕܡܫܟܢܐ 39  ܘܡܕܒܚܐ ܕܢܚܫܐ ܘܩܪܩܠ ܕܝܠܗ ܕܢܚܫܐ ܘܩܘܦܘܗܝ ܘܟܠܗܘܢ ܡܐܢܘܗܝ ܘܠܩܢܐ ܘܒܣܣ ܕܝܠܗ 40  ܘܣܕܪܐ ܕܕܪܬܐ ܘܥܡܘܕܝܗ ܘܣܡܟܝܗ ܘܦܪܣܐ ܕܬܪܥܐ ܕܕܪܬܐ ܘܚܒܠܝܗ ܘܣܟܝܗ ܘܟܠܗܘܢ ܡܐܢܐ ܕܦܘܠܚܢܐ ܕܡܫܟܢ ܙܒܢܐ 41  ܘܠܒܘܫܝ ܬܫܡܫܬܐ ܠܡܫܡܫܘ ܒܩܘܕܫܐ ܘܠܒܘܫܝ ܩܘܕܫܐ ܠܐܗܪܘܢ ܟܗܢܐ ܘܠܒܘܫܐ ܠܒܢܘܗܝ ܠܟܗܢܘܬܐ 42  ܐܝܟ ܕܦܩܕ ܡܪܝܐ ܠܡܘܫܐ ܗܟܢܐ ܥܒܕܘ ܒܢܝ ܐܝܣܪܝܠ ܟܠܗ ܦܘܠܚܢܐ 43  ܘܚܙܐ ܡܘܫܐ ܟܠܗ ܥܒܕܐ ܘܗܐ ܥܒܕܘܗܝ ܐܝܟ ܕܦܩܕ ܡܪܝܐ ܠܡܘܫܐ ܗܟܢܐ ܥܒܕܘ ܘܒܪܟ ܐܢܘܢ ܡܘܫܐ 

1  ܘܐܡܪ ܡܪܝܐ ܠܡܘܫܐ 2  ܒܚܕ ܒܝܪܚܐ ܩܕܡܝܐ ܐܩܝܡܝܗܝ ܠܡܫܟܢ`ܙܒܢܐ 4  ܘܣܕܘܪ ܣܕܪܐ ܘܐܥܠ ܡܢܪܬܐ ܘܐܢܗܪ ܫܪܓܝܗ 5  ܘܣܝܡ ܡܕܒܚܐ ܕܕܗܒܐ ܠܥܛܪܐ ܩܕܡ ܩܒܘܬܐ ܕܣܗܕܘܬܐ ܘܐܪܡܐ ܦܪܣܐ ܥܠ ܬܪܥܐ ܕܡܫܟܢܐ 6  ܘܣܝܡ ܡܕܒܚܐ ܕܥܠܬܐ ܩܕܡ ܬܪܥܐ ܕܡܫܟܢ`ܙܒܢܐ 7  ܘܐܪܡܐ ܒܗ ܡܝܐ 8  ܘܩܘܫ ܕܪܬܐ ܟܕ ܚܕܪܐ ܘܐܪܡܐ ܦܪܣܐ ܥܠ ܬܪܥܐ ܕܕܪܬܐ 9  ܘܣܒ ܡܫܚܐ ܕܡܫܝܚܘܬܐ ܘܡܫܘܚ ܠܡܫܟܢܐ ܘܠܟܠ ܕܐܝܬ ܒܗ ܘܩܕܫܝܗܝ ܘܠܟܠܗܘܢ ܡܐܢܘܗܝ ܘܢܗܘܐ ܩܕܝܫ 10  ܘܡܫܘܚ ܠܡܕܒܚܐ ܕܥܠܬܐ ܘܠܟܠ ܡܐܢܘܗܝ ܘܩܕܫܝܗܝ ܠܡܕܒܚܐ ܘܢܗܘܐ ܡܕܒܚܐ ܩܕܘܫ ܩܘܕܫܝܢ 11  ܘܡܫܘܚ ܠܠܩܢܐ ܘܠܟܢܗ ܘܩܕܫ ܐܢܘܢ 12  ܘܩܪܒ ܠܐܗܪܘܢ ܘܠܒܢܘܗܝ ܠܬܪܥܐ ܕܡܫܟܢ`ܙܒܢܐ 

*******

15  ܘܢܟܗܢܘܢ ܠܝ ܘܬܗܘܐ ܠܗܘܢ ܡܫܝܚܘܬܗܘܢ ܠܟܗܢܘܬܐ ܠܥܠܡ ܠܕܪܝܗܘܢ 16  ܘܥܒܕ ܡܘܫܐ ܟܠ ܕܦܩܕܗ ܡܪܝܐ ܗܟܢܐ ܥܒܕ 17  ܘܗܘܐ ܒܚܕ ܒܝܪܚܐ ܩܕܡܝܐ ܒܫܢܬ ܬܪܬܝܢ ܒܚܕ ܒܫܒܐ ܩܡ ܡܫܟܢܐ 18  ܘܐܩܝܡ ܡܘܫܐ ܡܫܟܢܐ ܘܢܩܫ ܣܟܘܗܝ ܘܣܡ ܕܦܘܗܝ ܘܩܒܥ ܡܘܟܠܘܗܝ ܘܐܩܝܡ ܥܡܘܕܘܗܝ 19  ܘܦܪܣ ܦܪܣܐ ܥܠ ܡܫܟܢܐ ܘܐܪܡܝ ܦܪܣܐ ܕܡܫܟܢܐ ܥܠܘܗܝ ܡܢ ܠܥܠ ܐܝܟ ܕܦܩܕ ܡܪܝܐ ܠܡܘܫܐ 20  ܘܢܣܒ ܘܣܡ ܣܗܕܘܬܐ ܒܩܒܘܬܐ ܘܣܡ ܩܘܦܐ ܥܠ ܩܒܘܬܐ ܘܣܡ ܚܘܣܝܐ ܥܠ ܩܒܘܬܐ ܡܢ ܠܥܠ 21  ܘܐܥܠ ܩܒܘܬܐ ܠܡܫܟܢܐ ܘܢܣܒ ܐܦܝ ܬܪܥܐ ܕܦܪܣܐ ܘܦܪܣ ܥܠ ܩܒܘܬܐ ܕܣܗܕܘܬܐ ܐܝܟ ܕܦܩܕ ܡܪܝܐ ܠܡܘܫܐ 22  ܘܣܡ ܦܬܘܪܐ ܒܡܫܟܢ`ܙܒܢܐ 

*******

28  ܕܬܪܥܐ ܕܡܫܟܢܐ 29  ܘܡܕܒܚܐ ܕܥܠܬܐ ܣܡ ܒܬܪܥܐ ܕܡܫܟܢ ܙܒܢܐ ܘܐܣܩ ܥܠܘܗܝ ܥܠܬܐ ܘܣܡܝܕܐ ܐܝܟ ܕܦܩܕ ܡܪܝܐ ܠܡܘܫܐ 30  ܘܣܡ ܠܩܢܐ ܒܝܬ ܡܫܟܢ`ܙܒܢܐ ܘܐܪܡܝ ܬܡܢ ܡܝܐ ܠܡܫܓܘ 31  ܘܡܫܝܓܝܢ ܡܢܗ ܡܘܫܐ ܘܐܗܪܘܢ ܘܒܢܘܗܝ ܐܝܕܝܗܘܢ ܘܪܓܠܝܗܘܢ 32  ܡܐ ܕܥܐܠܝܢ ܠܡܫܟܢ`ܙܒܢܐ 33  ܒܬܪܥܐ ܕܕܪܬܐ ܘܫܠܡ ܡܘܫܐ ܥܒܕܐ 34  ܘܟܣܝܬ ܥܢܢܐ ܠܡܫܟܢ ܙܒܢܐ ܘܐܝܩܪܗ ܕܡܪܝܐ ܐܬܡܠܝ ܡܫܟܢܐ 35  ܘܠܐ ܐܫܟܚ ܡܘܫܐ ܠܡܥܠ ܠܡܫܟܢ`ܙܒܢܐ 

